
Formáli 

Útikennsla hefur verið að aukast í grunnskólum landsins undanfarna tvo 

áratugi. Margir hafa farið af stað og stunda sína útikennslu óháð stefnu 

skóla þrátt fyrir að einhverjir skólar hafi fastbundið útikennslu í sína 

skólastefnu sem hefur reynst kennurum miserfitt að framfylgja. Flestir sem 

fara af stað halda þó ótrauðir áfram veginn við að efla útikennslu í 

íslenskum grunnskólum.  

Með innleiðingu grunnþátta menntunar í aðalnámskrám tóku stjórnvöld 

af skarið með það hvað ætti að felast í allri menntun þriggja skólastiga og 

var ákveðið að sjálfbærni yrði einn þessara grunnþátta. Það þótti mér mjög 

áhugavert þar sem hugtakið sjálfbærni er mér hugleikið því að ég hef 

upplifað mjög breytilegan skilning skólafólks á því.  

Með mikinn áhuga á útikennslu sem kennsluaðferð lék mér forvitni á að 

vita hvort og þá hvernig kennarar eru að vinna með sjálfbærni í sinni 

útikennslu. Ég geri mér jafnframt grein fyrir því að stutt er frá útgáfu 

Aðalnámskrár gunnskóla 2011/13 þar sem grunnþátturinn er settur inn og 

því ekki víst að allir kennarar hafi þegar komið slíkri hugsun inn í sína 

kennslu almennt. Það er hins vegar möguleikinn á að tengja sjálfbærni við 

útikennslu sem vekur áhuga minn og því er þessi 30 eininga 

rannsóknarritgerð unnin með það að leiðarljósi að kanna hvað kennarar eru 

að gera í útikennslu. Þar skoða ég síðan hvort og þá með hvaða hætti þeir 

leggja áherslu á sjálfbærni í sinni útikennslu. 

Mér til halds og traust við vinnuna og úrvinnslu rannsóknarinnar var 

leiðbeinandinn minn Brynjar Ólafsson, aðjúnkt á Menntavísindasviði 

Háskóla Íslands og kann ég honum bestu þakkir fyrir. Vil ég þakka fyrir allar 

leiðbeiningarnar og mikla þolinmæði í minn garð í þessu ferli. Ennfremur vil 

ég þakka fjölskyldu minni fyrir óþrjótandi þolinmæði á þessum tíma sem 

hefur einkennst af fjarveru minni. Mest af öllu vil ég þakka Margréti Láru 

Eðvarðsdóttur vinkonu minni og samnemanda fyrir að ýta alltaf við mér 

þegar þess gerðist þörf og að hafa óbilandi trú á getu minni til að ljúka 

þessu verki.  

Að lokum þakka ég Þóru Magnúsdóttur fyrir ómetanlegan yfirlestur á 

þessu ritverki sem hjálpaði mér verulega þegar kom að því að hnýta lausa 

enda. 

Ágrip 

Í upphafi 21. aldar horfum við fram á margbreytilegar áskoranir í heiminum. 

Áskoranir sem tengjast gerðum okkar og þeim áhrifum sem þær hafa á 

jörðina. Mikið er undir því komið að við lærum að bregðast við slíkum 

áskorunum. Íslensk stjórnvöld hafa meðal annars brugðist við með því að 

setja hugtakið sjálfbærni sem einn grunnþátta menntunar í aðalnámskrár 

þriggja skólastiga. Menntun til sjálfbærni á því að endurspeglast í öllu námi 

og kennurum ber að vinna að því.  

Markmið þessarar rannsóknar er að skoða hvernig kennarar standa að 

sinni útikennslu og með hvaða hætti þeir vinna með hugtakið sjálfbærni í 

útikennslunni. Skoðað er hvernig þátttakendur sjá samspil útikennslu og 

sjálfbærni. Þetta er fyrirbærafræðileg rannsókn sem byggir á viðtölum við 

fimm reynda útikennslukennara á grunnskólastigi.  

Viðmælendur sýndu allir góðan skilning á hugtakinu en fannst það 

viðamikið og flókið. Hægt væri að skilja það á mismunandi hátt. Þeir töldu 

margar leiðir til að stuðla að menntun til sjálfbærni með útikennslu. 

Kennarar litu á útikennslu sem leið til að skerpa á hugmyndum um 

sjálfbærni. Nefndu þeir mikilvægi á upplifun hringrása, virðingu fyrir 

náttúrunni og að nemendur átti sig á áhrifum eigin gjörða. Viðmælendur 

voru allir þeirrar skoðunar að útikennsla gæfi menntun til sjálfbærrar 

þróunar verulega aukið gildi. Útikennsla gefur nemendum tækifæri til þess 

að styrkja eigin sjálfsmynd, efla virðingu sína og skilning á náttúrunni  ásamt 

því að átta sig á eigin gildum og viðhorfum. Það er sá grunnur sem þeir 

þurfa að byggja á svo efla megi skilning þeirra á sjálfbærni. Kennarar voru 

sammála um að slíkt gerist með því að skapa nemendum tækifæri til að 

tengjast náttúrunni, læra á eigin styrkleika og efla getu þeirra til að takast 

þannig á við áskoranir. Viðmælendur töldu að allt sem gert er skipti máli í 

hinu víða samhengi og að lykilatriði sé að setja upp sjálfbærnigleraugun til 

að átta sig á þeim tækifærum sem verða á vegi okkar til frekari fræðslu.  

Abstract 

Sustainability for our future - sustainability and outdoor education in 

Icelandic compulsory schools 

In the beginning of the 21st century, we are looking at challenges in the 

world. Challenges that depend on how our actions will affect the earth. A 

lot is riding on our ability to learn how to react to these challenges. The 

Icelandic government has stated  the concept of sustainability, amongst 

other things, as a foundation in all education in national curriculums for the 

age 2-20 years old. Education for sustainable development is to be reflected 

throughout all education in Iceland and all teachers have to use that as a 

guideline in their work. The main goal of this research is to look at what 

teachers are doing in their outdoor education and how sustainability 

appears in their lessons. Here we look at the connections participants see in 

using outdoor education combined with education for sustainable 

development. This is a phenomenological research based on interviews 

with five outdoor educators in Icelandic compulsory schools. 

The teachers showed a good understanding of the concept but found it 

big and extensive. People understand it in different ways. Teachers said 

outdoor education could support education for sustainable development in 

many ways. They thought of outdoor education as a way to give education 

for sustainable development a deeper meaning. They talked about the 

importance of experiencing and understanding natural cycles, develop 

respect for the environment and for students to realize the effect of their 

actions. All agreed that outdoor education is important to promote 

education for sustainable development. Outdoor education will give 

students the chance to strengthen their identity, increase their 

understanding and their respect for the environment and nature. They will 

realize and develop their own values and their sense of citizenship. Which is 

the foundation they need to build on their understanding of sustainability. 

Teachers were unanimous about giving their students these chances to 

relate to nature, learning about their strengths and talents to enable them 

to resolve challenges. Everything that is done matter in the bigger picture 

and the key is to look at any situation through the vision of sustainability to 

realize all the opportunities that are around us for the chance of further 

education. 

1 Inngangur 

Í þessari rannsókn verður skoðað hvernig unnið er með sjálfbærni eða 

menntun til sjálfbærrar þróunar í útikennslu í íslenskum grunnskólum. 

Skoðað verður hvað kennarar eru að gera í sinni útikennslu og með hvaða 

hætti þeir eru að leggja áherslu á sjálfbærni og menntun til sjálfbærrar 

þróunar með þeirri kennslu.   

Sjálfbærni er orðin hluti af íslensku menntakerfi. Hugtakið er einn af 

grunnþáttum menntunar, í aðalnámskrám þriggja skólastiga. Áherslur 

alþjóðasamfélagsins styðja mikilvægi menntunar til sjálfbærrar þróunar í 

þeim veruleika sem við búum í á 21.öld. Í grein um áskoranna í námi á 

21.öld, segir Peter Higgins, að til þess að menntun til sjálfbærrar þróunar 

geti orðið að raunveruleika, verður að nýta fjölbreyttar kennsluaðferðir. 

Bendir hann á útikennslu sem góða leið sem gefi bæði kennurum og 

nemendum færi á að vinna saman að sjálfbærni og menntun til sjálfbærrar 

þróunar (Higgins, 2009, bls. 44-45). Hægt sé að stuðla að getu til aðgerða 

með því líkt og farið er fram á í Aðalnámskrá grunnskóla (Mennta- og 

menningarmálaráðuneyti, 2013, bls. 20-21). Með grunnþættinum sjálfbærni 

er lögð áhersla á að nemendur fái tækifæri til að upplifa og öðlast reynslu. 

Þannig verði þeir færari í að nýta þekkingu sína til framkvæmda í 

samfélaginu. Á Íslandi hefur lengi verið einhver hefð fyrir útikennslu. 

Sérstaklega hefur það verið í tengslum við faggreinar sem auðvelt er að 

tengja við kennslu útivið, t.d. náttúrufræði og hönnun og smíði. Breytingar 

hafa átt sér stað á undanförnum tveimur áratugum og hefur útikennsla sótt 

í sig veðrið. Hefur það meðal annars átt sér stað með tilstuðlan 

þróunarverkefna líkt og Lesið í skóginn með skólum, hér eftir nefnt LÍS, 

Náttúruskóla Reykjavíkur, Grænfána verkefni Landverndar og verkefnum á 

vegum GETA hópsins um sjálfbærni. GETA hópurinn stóð að rannsóknar- og 

þróunarverkefni á  vegum Háskóla Íslands og Háskólans á Akureyri á 

árunum 2007-2010, með það að markmiði að efla rannsóknir á menntun til 

sjálfbærrar þróunar á Íslandi og verður hér eftir vísað til sem GETA. Með 

slíkum verkefnum hafa skólarnir þróað starf sitt og breytt kennsluaðferðum 

og áherslum í kennslu. Verkefnin hafa átt þátt í innleiðingu áhersla 

Aðalnámskrár með breyttum áherslum á fjölbreytt viðfangsefni. Víða er 

unnið að því að auka kennslu utandyra til þess að efla tengingu námsins við 

nærumhverfi nemenda. Með þessu eru skólarnir að víkka 

menntunarhugtakið og auka tækifæri nemenda til náms.  

1.1 Markmið og rannsóknarspurning 

Markmið þessarar rannsóknar er að skoða hvort og þá hvernig kennarar eru 

að vinna með sjálfbærni í útikennslu í grunnskólum. Þátttakendur eru 

spurðir út í hvað þeir eru að gera í útikennslu og á hvaða hátt hún geti 

stuðlað að bættum skilningi á hugtakinu sjálfbærni. Skoðað verður hvernig 

sjálfbærni og útikennsla birtist í Aðalnámskrá grunnskóla og umfjöllun um 

grunnþætti menntunar. Fjallað verður um útikennslu og sjálfbærni og fyrri 

rannsóknir á þeim. Tekin verða viðtöl við kennara sem stundað hafa 

útikennslu um árabil, með það að markmiði að skoða hvernig þeir vinna 

með sjálfbærni í sinni útikennslu.  

Lögð verður áhersla á að skilja reynslu þeirra og upplifun af því hvernig 

þeir koma þekkingu á sjálfbærni til nemenda. Áhersla rannsóknarinnar er 

því á samspili útikennslu og sjálfbærni. Skoðað er hvernig kennarar vinna í 

útikennslunni sem liggur til grundvallar og höfundur reynir að átta sig á 

hvernig sjálfbærni birtist í starfi þeirra og reynslu af útikennslunni. 

Ofangreind markmið hafa leitt af sér eftirfarandi rannsóknarspurningar 

sem leitað verður eftir að svara með þessari viðtalsrannsókn. 

 Á hvaða hátt eru kennarar að vinna með útikennslu í íslenskum 

grunnskólum? 

 Með hvaða hætti leggja kennarar í íslenskum grunnskólum 

áherslu á sjálfbærni í útikennslu? 

1.2 Bakgrunnur og gildismat rannsakanda 

Gera verður ráð fyrir að gildismat og reynsla rannsakanda geti haft áhrif á 

framgang og niðurstöður rannsóknar þar sem reynsla hans og þekking geti 

haft áhrif á gagnaöflun og úrvinnslu gagna. Nauðsynlegt er að viðhafa 

gagnrýnin vinnubrögð við framkvæmd og úrvinnslu gagna. Mikilvægt er að 

gildismat rannsakanda liti ekki niðurstöður þrátt fyrir að hlutleysi sé ekki 

krafist (Lichtman, 2013, bls. 24-25). Mikið veltur þó á þekkingu, næmleika 

og nákvæmni rannsakanda í rannsókn sem þessari (Sigríður Halldórsdóttir, 

2013, bls. 293). Þekking hans og áhugi á efninu getur skipt máli við að ná 

tökum á kjarna upplifunar þátttakenda, þar sem þekking á orðræðu er 

varðar útikennslu og sjálfbærni er lykillinn að sameiginlegum skilning 

rannsakanda og þátttakenda. 

Rannsakandi hefur kennt í grunnskóla úti á landi í 10 ár. Hefur hann nýtt 

sér útikennslu sem aðferð á þeim sem hefur reynst góð leið til fjölbreyttra 

kennslu og kennsluhátta. Rannsakandi hefur einnig tekið þátt í þróunarstarfi 

LÍS í sínum skóla ásamt því að kynna sér leiðir til útikennslu í gegnum leik, 

sem byggir á hugmyndafræði Joseph Cornell (1989, bls. 16-27). Af reynslu 

sinni telur Cornell það náttúrulega leið til að efla umhverfisvitund nemenda. 

Eftir námskeið í aðferðum hans erlendis hefur rannsakandi haldið námskeið 

fyrir kennara og útikennsluhópa hérlendis. Grunnþættir menntunar hafa 

einnig vakið áhuga rannsakanda frá útkomu Aðalnámskrár grunnskóla 

2011/13 og hefur hann kynnt sér þá vel. Þá hafa vaknað spurningar um 

skilning á hugtakinu sjálfbærni, hvernig megi flétta það inn í ólíkar 

námsgreinar og verkefni og hefur það orðið rannsakanda afar hugleikið. 

1.3 Lykilhugtök 

Skilgreiningar meginhugtaka í rannsókn sem þessari er mikilvæg til að skýra 

eftir hverju er leitað og hver viðmið rannsóknar eru í gagnaöflun og 

úrvinnslu gagna. Fyrst og fremst eru hugtökin útikennsla og sjálfbærni tekin 

fyrir en einnig fjallað um hlutverk aðalnámskrár. Þá verður fjallað um 

samþættingu námsgreina og fjölbreytni í námi. Hugtökin tengjast umfjöllun 

um útikennslu og sjálfbærni almennt og eru því mikilvæg fyrir úrvinnslu 

gagna. 

1.3.1 Útikennsla 

Útikennsla er það hugtak sem helst er notað um kennslu utan veggja 

skólahússins í íslenskum skólum. Hugtökin útinám, útiskóli, útivera, útilíf, 

vettvangsferðir og grenndarkennsla hafa einnig verið nýtt. Mismunandi 

túlkun og merking liggur að baki þeirra, því verður einblínt á hugtakið 

útikennslu í þessari rannsókn. Hér verður leitast við að skýra hugtakið 

útikennsla svo að betur megi skilja eftir hverju er leitað í þeim gögnum sem 

aflast.  

Skilgreiningar á útikennslu geta verið mismunandi. Útikennsla í sínu 

víðasta skilningi er skilgreind sem öll kennsla utandyra. Það kemur fram hjá 

Phyllis Ford (1986, bls.2-3) að útikennsla sé allt það sem fer fram á útisvæði. 

Simon Priest vildi hins vegar endurskilgreina hugtakið útikennslu að Norður- 

amerískri fyrirmynd þar sem farið er betur í hvað hún felur í sér. Hann setur 

fram skilgreiningu í sex lykilþáttum og segir að útikennsla sé: 

 Leið til að læra - kennsluaðferð. 

 Upplifun - reynsla. 

 Kennsla sem á sér stað utandyra. 

 Kennsla sem nýtir öll skilningarvit okkar og skynjun. 

 Kennsla sem byggir á þverfaglegum markmiðum aðalnámskráa. 

 Samspil - sambands fólks og náttúruauðlinda. (Priest, 1986, bls. 

13-15). 

Telur hann að með þessari skilgreiningu sé betur skýrt hvað í henni felist og 

á hvaða hátt sé unnið innan útikennslunnar.  

Arne Jordet (1998, bls. 24) skilgreinir útikennslu sem kennslu sem er 

færð út fyrir skólastofuna út í nærumhverfi skólans, þannig að kennslan fari 

reglulega fram utandyra. Hann segir að þannig megi virkja nemendur og 

skilningarvit þeirra betur. Með því öðlist þeir hlutbundna og persónulega 

reynslu af námi sínu. Þetta er í góðu samhengi við það sem kemur fram í 

skilgreiningu Priest. Á einum áratug breytist því innihald og merking 

hugtaksins lítið. Í skilgreiningum kemur fram að það sé samhengi á milli 

útikennslu og bóklegs náms eða fagnáms. Þannig sé útikennslan notuð til 

þess að skerpa á faggreinum, bóklegri þekkingu eða verkefnum tengdum 

hugtökum sem nemendur þurfa að ná tökum á. Í bókinni Útikennsla og 

útinám í grunnskólum kemur fram að útkennslan víkki kennsluhugtakið með 

annarri nálgun á viðfangsefnum (Inga Lovísa Andreassen og Auður 

Pálsdóttir, 2014, bls. 21). Útikennsla er því í raun kennsluaðferð til þess að 

vinna á annan hátt með námsefni. Nemendur fá þar raunverulega reynslu 

sem dýpkar skilning þeirra á viðfangsefninu hverju sinni.  

Í grein Karen Malone (2008) á samanburði útikennslu nokkurra landa, er 

útikennsla skilgreind mjög vítt. Hún segir að öll kennsla sem fram fer utan 

skólastofu, sé útikennsla. Talið með eru ferðir út á skólalóð, út í 

nærumhverfi skólans, heimsóknir á söfn ásamt styttri og lengri 

gönguferðum. Fjallað er um hugtakið útikennslu á svipuðum nótum í 

fyrrnefndri bók Ingu Lovísu og Auðar (2014, bls. 15). Þar segir að útikennsla 

feli í sér nám barna sem fer fram utan veggja skólans, á söfnum, í 

nærumhverfi, í skólaumhverfi eða í samstarfi við skólasamfélagið. Enn í dag 

er útikennsla því skilgreind í sínu víðasta samhengi þar sem allt er sett undir 

sama hatt. Útikennslu hugtakið er þó ávallt skilgreint sem hluti af námi 

barna.  

Rétt þykir að skoða skilgreiningu hugtaksins í sínu víðasta samhengi við 

úrvinnslu gagna í rannsókninni. Á þann hátt má frekar nálgast það samspil 

útikennslu og sjálfbærni sem birtist í viðtölum við þátttakendur rannsóknar.  

1.3.2 Sjálfbærni, sjálfbær þróun og menntun til sjálfbærrar 
þróunar 

Sjálfbærni er yfirhugtak sem lýsir því ástandi sem æskilegt er að ná til að 

jörðin og íbúar hennar búi í fullkominni sátt þar sem enginn gengur á 

lífsgæði annarra. Í þemaheftinu um sjálfbærni í ritröð um grunnþætti 

menntunar er grunnþátturinn kynntur á þennan hátt:  

Sjálfbærni snýst um að hugsa um samspil umhverfis, efnahags, 

samfélags og velferðar. Algengasti skilningur á hugtökunum 

sjálfbærni og sjálfbær þróun felur í sér að við skilum umhverfinu til 

afkomendanna í ekki lakara ástandi en við tókum við því og við 

leitumst við að mæta þörfum samtíðar án þess að skerða 

möguleika komandi kynslóða til að mæta þörfum sínum. 

Efnahagskerfi samfélaga skipa stórt hlutverk þegar kemur að 

skynsamlegri nýtingu auðlinda og sanngjarnri skiptingu þeirra. 

Þannig er mikilvægt að efnahagsvöxtur byggi hvorki á, né leiði til, 

óhóflegs ágangs á náttúruna. Framleiðsla og neysla eru 

órjúfanlegir þættir samfélags og um leið efnahags hvers 

einstaklings. Skilningur á eigin vistspori, vistspori samfélaga og 

þjóðar stuðlar að sjálfbærri þróun og hófsemi. (Sigrún Helgadóttir, 

bakhlið kápu, 2013). 

Í þessari skilgreiningu felst að grunnur sjálfbærni sé að við skilum jörðinni í 

sama eða betra ástandi til afkomenda okkar en þegar við tókum við henni. Í 

upphafi textans er talað um að sjálfbærni sé samspil þátta eins og umhverfis 

og náttúru að ógleymdu samfélaginu, velferð þegnanna og efnahags. 

Samspilið byggir síðan á mannlegum gildum eins og velferð, sanngirni og 

hófsemi. Þetta er í fullkomnu samræmi við upphaflegar skilgreiningar 

Sameinuðu þjóðanna sem komu fram í skýrslu á þeirra vegum, sem gjarnan 

hefur verið kennd við Gro Harlem Brundtland. Hún var í forsvari fyrir nefnd 

sem gaf út ritið Sameiginleg framtíð okkar (Our Common future) árið 1987 

og þar er hugtakið skýrt svona: 

„Sustainable development seeks to meet the needs and 

aspirations of the present without compromising the 

future” (UN,  1987, bls. 34).  

Þetta hefur verið þýtt á íslensku í umfjöllun um auðlinda og umhverfismál 

sem: 

 „Sú þróun sem fullnægi þörfum samtíðarinnar án þess að 

skerða möguleika komandi kynslóða til að fullnægja sínum 

þörfum" (Utanríkisráðuneytið, e.d.).  

Sett er í okkar hendur að skilja hvaða þarfir samtíð og framtíð þurfa til að 

lifa við sambærileg gæði. Að við þurfum að virða viðurværi allra jarðarbúa 

og átta okkur á áhrifum eigin gerða og lífshátta. Því þurfum við að mennta 

einstaklinga til skilnings á því hvað skerðir möguleika komandi kynslóða til 

sambærilegra lífsgæða og við búum við. Að læra að bera hag annarra og 

þeirra sem á eftir koma fyrir brjósti. Þannig verða eigin gildi, jafnrétti, 

lýðræði og mannréttindi, velferð og samhygð mikilvæg í almennu námi. 



 

14 

Íslensk stjórnvöld hafa komið til móts við mikilvægi þessara þátta með því 

að setja inn grunnþætti menntunar í aðalnámskrár, þar á meðal sjálfbærni.  

Umfjöllun á hugtakinu sjálfbærni ýtir okkur í átt annarra, tengdra 

hugtaka og skilgreininga á þeim. Því þarf að skoða sjálfbæra þróun (e. 

sustainable development) og menntun til sjálfbærni eða menntun til 

sjálfbærrar þróunar (e. education for sustainability, education for 

sustainable development). Leitast verður við að skilgreina þau hér í 

framhaldinu, svo sýna megi fram á tengingu þeirra við viðfangsefni 

rannsóknarinnar.  

1.3.2.1 Sjálfbær þróun 

Hugtakið sjálfbær þróun felur í sér aðgerð og í stuttu máli er hún leið til að 

nálgast sjálfbærni. Skilgreiningar á sjálfbærri þróun segja að hún sé samspil 

þriggja þátta sem byggja á verndun umhverfis og umhverfið sjálft. Þar er átt 

við samspil umhverfisþátta, samfélagsþátta og þróun efnahags samfélaga. 

Skilgreining GETA hópsins á sjálfbærri þróun, byggir einnig á þremur stoðum 

sem fléttast saman og móta þann veruleika sem við mannkynið byggir 

(Stefán Bergmann, 2008, bls. 7). Aðalnámskrá grunnskóla segir að almennur 

skilningur á hugtökunum sjálfbærni og sjálfbærri þróun sé að skila jörðinni 

til komandi kynslóða í sama eða betra ástandi en við tókum við henni 

(Mennta- og menningarmálaráðuneyti, 2013, bls.20). Ennfremur kemur 

fram að til þess að við getum gert það þurfum við að skilja þær takmarkanir 

sem jörðin setur okkur. Vinna verður með samspil hinna þriggja þátta, 

umhverfis, efnahags og samfélags, á grundvelli jafnaðar, vistfræðilegra 

takmarkana, lýðræðis og samábyrgðar í nýtingu auðlinda til velferðar en 

ekki fjárhagslegs ábata fárra.  

Það kemur greinilega fram í skilgreiningum bæði GETA hópsins og 

uppleggi Aðalnámskrár grunnskóla að grunnstoðir sjálfbærrar þróunar eru 

þrjár. Þær eru sameiginlegar á milli þessara skilgreininga á allan hátt. 

Sjálfbær þróun er því niðurstaðan á því hvernig okkur gengur að vinna með 

samspil grunnstoðanna þannig að ekki sé gengið á réttindi og velferð 

núverandi og komandi kynslóða. Á þann hátt verður skoðað hvernig 

kennarar eru að vinna með fyrrgreinda þætti og hvort að þeir komi fram í 

viðtölum við rannsakanda. 

1.3.2.2 Menntun til sjálfbærrar þróunar 

Menntun til sjálfbærni eða menntun til sjálfbærrar þróunar eru hugtök sem 

snúa beint að skólakerfinu. Í þessari ritgerð notast rannsakandi við menntun 

til sjálfbærrar þróunar þrátt fyrir að bæði hugtökin séu almennt notuð jafnt. 

GETA hópurinn segir í skilgreiningum sínum að menntun til sjálfbærrar 

þróunar felist í þeirri menntun sem styður við sjálfbærni. Hún byggist á: 

Ákveðinni sýn á menntun og áherslur í skólastarfi, þar sem 

sjálfbærni er gerð að meginviðmiði. Áhersla er lögð á að læra 

leiðir til að þekkja og skilja, til að öðlast færni til að leysa 

viðfangsefnið og á sýn á það að vera til í samfélagi manna og 

lifa í sátt við aðra og þar með óbornar kynslóðir. Menntun til 

sjálfbærni byggir því á þekkingu, getu og gildum. (Stefán 

Bergmann, 2008, bls. 6). 

GETA hópurinn skilgreindi þrjár forsendur þess sem menntun til 

sjálfbærrar þróunar byggist á sem eru:  

Að skapa og nýta þekkingu til stuðnings sjálfbærri þróun, 

skapa virðingu fyrir náttúru og manneskjum og efla 

ábyrgð á sameiginlegri framtíð okkar. Vinnan í skólunum 

ættu því að byggjast á þessum þremur forsendum sem í 

raun beinast hver að ákveðnum vettvangi (Auður 

Pálsdóttir, Allyson Macdonald og Ingólfur Ásgeir 

Jóhannesson, 2009). 

 Í umfjöllun GETA hópsins um hugtökin koma einnig fram áherslur og 

skilgreiningar UNESCO um hvað felist í gæðamenntun. Þetta eru 

leiðbeiningar þeirra um hvernig menntun til sjálfbærrar þróunar eigi 

sér stað og hvað felist í slíkri menntun.  

 Samþætt og heildstæð viðfangsefni frekar en nám í einstökum 

námsgreinum. 

 Umfjöllun um gildi og gildismat sem liggja sjálfbærri þróun til 

grundvallar. 

 Áhersla á gagnrýna hugsun og þrautalausnir, frekar en 

utanbókarlærdómur, og að efla sjálfstraust nemenda til að 

takast á við álitamál og áskoranir sem tengjast sjálfbærri þróun. 

 Fjölbreyttar kennsluaðferðir sem byggjast til dæmis á rituðu og 

töluðu máli, myndlist, leiklist, upplifun og skoðanaskiptum. 

 Þátttaka nemenda í ákvörðunum um hvað og hvernig þeir læra. 

 Viðfangsefni sem tengjast daglegu lífi nemenda (bæði í skóla og 

heima). 

 Unnið sé með málefni sem hafa þýðingu á heimsvísu eða heima 

fyrir en tengjast þó reynsluheimi og nærumhverfi nemenda. 

(Inga Lovísa Andreassen og Auður Pálsdóttir, 2014, bls. 52). 

Hér sést hvað felst menntun til sjálfbærrar þróunar og hvers hún krefst af 

nemendum og kennurum. Aðalnámskrá grunnskóla segir að menntun til 

sjálfbærrar þróunar feli í sér að gera nemendum kleift að takast á við 

verkefni sem fjalla um samspil umhverfis, félagslegra og efnahagslegra 

þátta samfélagsins (Mennta- og menningarmálaráðuneyti, 2013, bls. 17). 

Þegar hugtökin sjálfbærni, sjálfbær þróun og menntun til sjálfbærrar 

þróunar eru skoðuð útfrá skilgreiningunum hér að ofan þá er margt sem 

fellur undir hugtökin er tengist kennslu barna og ungmenna. Fjallað er um 

samspil umhverfis-, samfélags- og efnahagsþátta lífsins ásamt mikilvægi 

þekkingar á málefnum jarðar. Skapa ber virðingu fyrir náttúrunni og 

jarðarbúum og efla ábyrgðartilfinningu okkar fyrir því hvernig jörðinni 

farnast. Því verður það lagt til grundvallar í greiningu gagna þessarar 

rannsóknar.  

1.3.2.3 Geta til aðgerða 

Geta til aðgerða er samofin og samtengd grunnþættinum sjálfbærni og 

menntunar til sjálfbærrar þróunar. Í kaflanum um grunnþáttinn í 

Aðalnámskrá segir að: „Kennsla og starfshættir innan skólans skulu fléttast 

saman við það viðhorf að markmið menntunar sé geta til aðgerða” 

(Mennta- og menningarmálaráðuneyti, 2013, bls. 18-19). Frekari útskýringar 

koma ekki fram um merkingu þess að öðru leyti en að í því felist að 

nemendur séu þjálfaðir í lýðræðislegum vinnubrögðum. Þannig sé  stuðlað 

að áhuga þeirra og vilja til að taka þátt í samfélaginu.  

Í skilgreiningum GETA hópsins á menntun til aðgerða (orðalag hópsins) 

kemur fram að fjölbreyttar kennsluaðferðir eru ein þeirra leiða sem nota 

má til að nálgast markmiðið, getu til aðgerða. Þar segir: 

Leiðirnar og kennsluaðferðirnar sem koma til greina eru margar. Þær 

þurfa að örva nemendavirkni og hæfni til aðgerða á allmörgum 

sviðum. Þetta eru aðferðir eins og umræður, skilgreind og afmörkuð 

verkefni, upplifun, athuganir og kannanir, fjölbreytt öflun upplýsinga, 

ýmis form túlkunar, skapandi vinna, kynningar og ýmis form 

samskipta við grenndarsamfélagið. Þjálfun getu nemenda til aðgerða 

krefst fjölbreytilegra kennsluhátta og áherslna (Stefán Bergmann, 

2008, bls. 7). 

Þessa setningu má líta á sem leiðavísir að námi sem leiðir til getu til 

aðgerða og því verði skólastarfið að einkennast af fjölbreytni í kennslu  með 

það að markmiði. Lög um grunnskóla og Aðalnámskrá grunnskóla leggja 

áherslu á að gera nemendur að virkum þjóðfélagsþegnum og byggist það á 

getu þeirra til aðgerða. Kennurum ber því að byggja námið upp þannig að 

það stuðli að sterkari sjálfsmynd nemenda, leikni þeirra, þekkingu og færni 

til framtíðar.  

1.3.3 Hlutverk aðalnámskrár 

Aðalnámskrá grunnskóla hefur það hlutverk að marka stefnu sem ákvarðast 

af lögum um grunnskóla. Henni er ætlað að vera rammi sem skólastarfið 

byggir á og framfylgir þeirra menntastefnu er felst í lögum um grunnskóla. Í 

Aðalnámskrá segir um  hlutverk hennar að hún er ætluð öllum sem koma að 

skólastarfi hvort sem er starfsfólki skólanna eða þeim sem koma að 

skólastarfinu með öðrum hætti (Mennta- og menningarmálaráðuneyti, 

2013, bls. 9). Hún er leiðarvísir um hvað skólastarfið á að innihalda til að 

stuðla að samskonar menntun um land allt.  

Í kaflanum um hlutverk aðalnámskrár er sagt að hlutverk hennar sé í 

raun margþætt. Í henni birtist menntastefna stjórnvalda og hvaða kröfur 

eru gerðar til þess náms sem boðið er upp á í skólum. Aðalnámskrá 

grunnskóla er einnig stjórntæki fræðsluyfirvalda til að tryggja samræmi í 

skólastarfi á landinu. Hún er starfsrammi skólastjórnenda, kennara og 

nemenda innan skólanna og veitir öllum hlutaðeigandi upplýsingar um 

helstu viðmið sem sett um starfsemi skóla (Mennta- og menningarmála-

ráðuneyti, 2013, bls. 9-10). Mikilvægt er að hafa Aðalnámskrá grunnskóla 

sem viðmið í rannsókn sem þessari vegna þess hlutverk sem hún gegnir í 

skólastarfi. 

1.3.4 Samþætting 

Samþætting er vinna með fleiri en einn þátt eða fag í kennslu á sama tíma. 

Gjarnan er unnið með samþættingu í þemanámi þegar unnið er þvert á fög í 

lengri eða skemmri tíma. Þannig er hægt að vinna að einu eða fleiri 

viðfangsefnum á margvíslegan hátt. Í bók Lilju M. Jónsdóttur, Skapandi 

skólastarf er skilgreining á þemanámi að unnið sé með heildstæð 

viðfangsefni á fjölbreyttan hátt (1996, bls. 9). Þetta er annað hugtak yfir 

samþættingu og þau eru fleiri, t.d. hópvinna, heildstætt nám, 

lausnarleitanám, efniskönnun og þverfaglegt nám svo einhver séu nefnd. 

Hér verður þó reynt að skilgreina samþættingu og það hugtak notað 

eingöngu.  

Lilja M. Jónsdóttir segir enn frekar um samþættingu að hún snúist um að 

mynda merkingabær tengsl á milli viðfangsefna sem yfirleitt er fjallað um 

innan mismunandi námsgreina (2010, bls. 8). Nám er mjög oft einskorðað 

við faggreinar og verður sífellt meira eftir því sem ofar dregur í skólakerfinu. 

Þá vantar oft það samhengi og samtvinnun sem fæst með samþættingu 

námsgreinanna. Samþætting snýst um að vinna með samspil faggreina í 

stað þess að einblína á þann þátt sem snýr að einni námsgrein. Þannig sést 

að veröldinni er ekki skipt niður í hluta sem eru samhengislausir, heldur eru  

þeir hverjum öðrum háðir. Samþætting krefst samvinnu allra til 

þekkingarleitar og leit að lausnum (Lilja M. Jónsdóttir, 2010, bls. 10). Hún 

ýtir undir samvinnu og samstarf bæði kennara og nemenda sem gagnast 

öllum við lausnarleitarnám, uppgötvunarnám og lausnir fjölbreyttra 

verkefna. Viðfangsefni samþættingar geta því verið margskonar en byggja 

alltaf á því að verið er að vinna með það sem bindur námsgreinar saman í 

tengslum við hvert viðfangsefni. Þetta er í samræmi við fyrri skilgreiningar á 

útikennslu og menntunar til sjálfbærrar þróunar. Eins og fram kemur hjá 

Priest (1986) um þverfagleg markmið og í skilgreiningum UNESCO (Inga 

Lovísa Andreassen og Auður Pálsdóttir, 2014, bls. 52) þar sem talað er um 

samþætt og heildstæð viðfangsefni, þrautalausnir og fjölbreytt vinnubrögð. 

1.3.5 Fjölbreyttar kennsluaðferðir 

Kennsluaðferðir eru margar og mismunandi en engin er talin vera endilega 

betri en önnur. Þær taka á mismunandi þáttum í kennslu og námi barna, 

eins og fram kemur í bókinni, Litróf kennsluaðferðanna (Ingvar 

Sigurgeirssonar, 1999, bls. 10). Þar segir að kennsluaðferðir litist alltaf af 

þeim sem beitir þeim. Sá sem kennir þarf að hafa áhuga á því sem hann er 

að gera og sína þann áhuga í verki í kennslunni. Frá þeim áhugasama stafar 

einhver lifandi innri kraftur (Ingvar Sigurgeirsson, 1999, bls. 15). Miðað við 

það þá skiptir verulegu máli að kennarar séu að beita kennsluaðferðum sem 

þeir hafi trú á og náð góðum tökum á að nota. Í rannsókn sem þessari er 

verið að skoða kennsluaðferð sem kennarar velja að nota og því mikilvægt 

að átta sig á ástæðunni fyrir vali á kennsluaðferðum. 

Eins og fram kemur í kaflanum innan Aðalnámskrár grunnskóla um 

grunnþætti menntunar, skiptir máli að nemendur hafi fjölbreyttar aðstæður 

og leiðir til náms. Nemendur eiga einnig að öðlast fjölbreytta hæfni í námi 

sínu (Mennta- og menningarmálaráðuneyti, 2013, bls. 48). Til þess þurfa 

þeir að fást við margvísleg viðfangsefni á fjölbreyttan hátt. Segja má að til 

þess að geta til aðgerða sé raunhæft markmið með námi þurfi að huga að 

mörgum þáttum. Hægt er að telja upp þætti eins og; upplifun, þátttöku í 

raunverulegum verkefnum, rannsóknir og kannanir sem falla allir mjög 

auðveldlega að útikennslu. Útikennsla er leið til að stuðla að menntun til 

sjálfbærrar þróunar og aukinnar getu til aðgerða. Á þann hátt er hægt að 

tengja nærumhverfi og samfélag við þau viðfangsefni kennslunnar sem 

veita nemendum tækifæri á að samlaga þekkingu sína og leikni til aukinnar 

færni í samfélagi sínu. 

1.4 Uppbygging ritgerðar 

Nú hefur verið farið yfir skilgreiningar á helstu hugtökum sem tengjast 

rannsókninni og á hvaða forsendum rannsakandi velur viðfangsefnið í 

tengslum við bakgrunn sinn og áhuga. Í næsta kafla er farið yfir hvernig 

Aðalnámskrá grunnskóla fjallar um sjálfbærni og útikennslu. Hvernig hún 

setur skólum ramma sem snýr að menntun til sjálfbærrar þróunar og hvað 

kemur fram í henni um útikennslu sem aðferð. Fjallað verður um á hvaða 

hátt bæði hugtökin birtast í Aðalnámskrár grunnskóla 2011/2013.  

Í þriðja kafla er síðan fjallað um rannsóknina og þá aðferð sem beitt er 

við rannsóknarvinnuna. Farið verður yfir hvernig staðið er að rannsókninni 

og fjallað um val þátttakenda í henni. Í kjölfarið er farið yfir fræðilegan 

bakgrunn rannsóknarefnisins. Skoðað verður hvað hefur komið fram í 

rannsóknum og á hvaða hátt sé hægt að stuðla að menntun til sjálfbærrar 

þróunar með útikennslu. Fjórði kafli er síðan alfarið um þær niðurstöður 

sem komu fram í viðtölum við þátttakendur. Síðasti kaflinn er umræðukafli 

þar sem tekið er saman hvað kom fram í niðurstöðum rannsóknarinnar og 

hvað þarf til þess að stuðla að menntun til sjálfbærrar þróunar með aðstoð 

útikennslu.  

2 Fræðileg umfjöllun 

Í kaflanum hér á eftir er fjallað um þann ramma sem Aðalnámskrá 

grunnskóla setur kennurum í kennslu á grunnþættinum sjálfbærni. Skoðað 

verður hvernig Aðalnámskrá grunnskóla 2011/13 styður útikennslu sem 

aðferð og fjallað um sjálfbærni innan hennar. Fjallað verður um rannsóknir 

sem snúa að útikennslu, sjálfbærni og einnig samspili beggja hugtaka. 

Skoðað hvernig reynsla og upplifun hefur áhrif á að efla þekkingu og færni 

nemenda og hvernig hún þroskar vitund þeirra og eykur færni til 

merkingabærrar þekkingarleitar. Þetta er gert til þess að styðja við úrvinnslu 

þeirra gagna sem aflað verður í rannsókninni.  

2.1 Aðalnámskrá grunnskóla og grunnþættir menntunar 

Við útgáfu almenna hluta Aðalnámskrár grunnskóla árið 2011, voru settir 

fram sex grunnþættir menntunar. Þeir eru; læsi, sköpun, sjálfbærni, lýðræði 

og mannréttindi, jafnrétti ásamt heilbrigði og velferð (Mennta- og 

menningarmálaráðuneyti, 2013). Grunnþættir menntunar eru sameiginlegir 

með þremur skólastigum og settir fram sem heildstæð stefna í 

menntamálum. Þeir eru settir fram í rökréttu samhengi við markmiðsgrein 

grunnskólalaga síðan 2008, en þar segir:  

Grunnskólinn skal stuðla að víðsýni hjá nemendum og efla færni 

þeirra í íslensku máli, skilningi þeirra á íslensku samfélagi, sögu þess 

og sérkennum, högum fólks og skyldum einstaklingsins við 

samfélagið, umhverfið og umheiminn (Lög um grunnskóla nr. 

91/2008). 

Í markmiðsgreininni hér að ofan fela orðin í sér að sjálfbærni sé hluti af 

menntun. Í setningunni koma fram þau þrjú meginviðfangsefni sem notuð 

eru til að skilgreina sjálfbæra þróun og að í menntun skulu felast skilningur 

á samspili þeirra, þ.e. skilning á og virðingu fyrir umhverfi sínu og annarra, 

samfélagi og umheiminum. Lagt er upp með mannlegum gildum eins og 

sanngirni og velferð. Það er hlutverk Aðalnámskrár að vera rammi utan um 

þá menntun sem boðið er upp á í skólum landsins og er sá rammi sem 

kennarar vinna eftir (Mennta- og menningarmálaráðuneyti, 2013). Við 

innleiðingu grunnþátta menntunar eins og sjálfbærni þurfa kennarar að 

vera í stakk búnir til að takast á við verkefnið með því að átta sig á eigin 

skilningi á hugtakinu.   

Í kjölfar innleiðingar grunnþátta menntunar í allt skólastarf ber að skoða 

hvernig grunnþátturinn sjálfbærni birtist innan Aðalnámskrár grunnskóla. Í 

umfjöllun hennar um tengsl grunnþáttanna kemur sterkt fram að þeir eru 

bundnir hver öðrum á margþættan hátt.  

Sjálfbærni snýst um samspil umhverfis, efnahags, samfélags og 

velferðar. Sjálfbærni felur í sér virðingu fyrir umhverfinu, 

ábyrgð, heilbrigði, lýðræðisleg vinnubrögð og réttlæti, ekki 

bara í nútíma heldur og gagnvart komandi kynslóðum. Þannig 

er óhugsandi að unnt sé að stuðla að mannréttindum án þess 

að jafnframt sé leitað eftir sjálfbærni og jafnvægi í þróun 

samfélagsins. Sjálfbærni er einnig háð því að hugað sé að 

jafnrétti þjóðfélagshópa. Lýðræði og mannréttindi og heilbrigði 

og velferð felast þannig í sjálfbærni en eru jafnframt sjálfstæðir 

grunnþættir (Mennta- og menningarmálaráðuneyti, 2013, bls. 

15-16).  

Sjálfbærni felur í sér virðingu fyrir umhverfinu og bein tenging við náttúru 

og umhverfi er því mikilvæg í menntun til sjálfbærrar þróunar. Slíkt næst 

best með því að kenna í náttúrulegu umhverfi svo nemendur nái að mynda 

tengsl við það og læra að bera virðingu fyrir því. 

Í Aðalnámskrá kemur fram að hlutverk kennara sé að viðhalda og vekja 

áhuga nemenda á námi. Það felur í sér að  veita þeim handleiðslu á sem 

margbreytilegastan hátt við frjóar og fjölbreyttar námsaðstæður (Mennta- 

og menningarmálaráðuneyti, 2013). Grein Peter Higgins um áskoranir í námi 

á 21.öld (Higgins, 2009, bls. 48) fjallar um að menntun verði að vera 

samvinna bæði kennara og nemenda til að námið hafi tilgang fyrir 

nemendur. Telur hann einnig að útikennsla sé mikilvæga leið til að ná þeim 

þáttum náms fram. Þannig samræmast markmið Aðalnámskrár grunnskóla 

2011/13 þeim áskorunum sem fjallað er um að bíði okkar á þessari öld.   

2.2 Grunnþátturinn sjálfbærni í Aðalnámskrá grunnskóla 

Umfjöllun um grunnþáttinn sjálfbærni í Aðalnámskrá grunnskóla er skýrust í 

skilgreiningum um grunnþættina í almennum hluta hennar. Sjálfbærni 

kemur einnig fram í umfjöllun innan greinasviða og í hæfniviðmiðum 

námsgreina. Gjarnan er fjallað um mikilvægi sjálfbærni í inntaki og 

megintilgangi námsgreina innan námskrárinnar. Í hæfniviðmiðum koma 

gjarnan fram þættir sem nemendur eiga að ná tökum á innan greinarinnar 

en ekki farið ítarlega í hvernig ná eigi þeim markmiðum. Þó kemur fram 

innan einhverra greina að beita skuli fjölbreyttum kennsluaðferðum til að 

ná fram þeim markmiðum sem sett eru. 

Í skilgreiningu Aðalnámskrár grunnskóla á grunnþættinum sjálfbærni 

kemur fram að: 

Í sjálfbærnimenntun felst að skapa samábyrgt samfélag þar 

sem sérhver einstaklingur er þroskaður sem virkur borgari, 

meðvitaður um gildi, viðhorf og tilfinningar sínar gagnvart 

hnattrænum áhrifum og jafnræði allra jarðarbúa; náttúru og 

umhverfi; lýðræði, mannréttindum og réttlæti; jafnrétti og 

fjölmenningu; velferð og heilbrigði; og efnahagsþróun og 

framtíðarsýn. 

Ennfremur segir á sama stað: 

Kennsla og starfshættir innan skólans skulu fléttast saman við 

það viðhorf að markmið menntunar sé geta til aðgerða 

(Mennta- og menningarmálaráðuneyti, 2013, bls. 18). 

Grunnþátturinn felur þannig í sér menntun sem endurspeglar færni 

nemenda til að átta sig á eigin verðleikum sem þjóðfélagsþegnar. Þeir verða 

einnig að gera sér grein fyrir því samspili og samvinnu sem jarðarbúar verða 

að hafa um sameiginlega framtíð. Lykillinn er að nemendur átti sig á þeirri 

ábyrgð sem þeir bera,  þurfa að læra að framfylgja og standa með. 

2.2.1 Sjálfbærni í greinanámskrám Aðalnámskrár grunnskóla 

Mest er fjallað um tengsl faggreina og sjálfbærni í kaflanum um 

náttúrugreinar. Innan þeirra greina er sú fræðilega þekking sem tengist 

umhverfi okkar og þeirri vá sem stafar að gerðum okkar mannanna sem 

hafa áhrif á jörðina. Megintilgangur náttúrugreina er skilningur á að 

Íslendingar eru hluti af samfélagi þjóða (Mennta- og menningarmála-

ráðuneyti, 2013, bls. 167). Við þurfum að vera meðvituð um að þær 

ákvarðanir sem við tökum, hafi áhrif á þá sameign okkar allra sem jörðin er. 

Ákvarðanir okkar hafa áhrif á nútíð okkar, framtíð og komandi kynslóðir. 

Lagt er  upp úr því að allir eigi að geta tekið virkan þátt og að rödd þeirra 

heyrist (Mennta- og menningarmálaráðuneyti, 2013, bls. 167). Náttúru-

greinar byggjast á því að efla þekkingu og færni nemenda til að geta tekist á 

við þær áskoranir sem verða á vegi þeirra er tengjast lífríki jarðar og þeim 

aðstæðum sem við lifum við hverju sinni. 

 Í hæfniviðmiðum náttúrugreina er ætlast til að nemendur verði færari 

um að meta aðstæður sínar og annarra, með því að efla hjá þeim gagnrýna 

hugsun og færni til að setja sig í spor annarra.  Þeir skilji hvaða áhrif 

ákvarðanir og gerðir okkar hafa á jörðina, lífríkið, umhverfið og aðra 

jarðarbúa. Í hæfniviðmiðum náttúrugreina kemur því fram að nemendur 

eigi að fá tækifæri til að efla: 

 færni í að rökstyðja skoðun sína og ákvarðanir. 

 gagnrýna hugsun byggða á þeim upplýsingum sem þeir hafa færi 

á að meta á eigin forsendum. 

 skilning þeirra á samspili náttúrulegra og mannlegra þátta í 

umhverfi sínu. 

 til að vinna að umbótum í eigin samfélagi og fá að vera 

þátttakandi í eigin lífi og samfélagi. 

 til að skilja eigin lífssýn og ábyrgð sem samfélagsþegn, t.d. á 

eigin neyslu. 

 skilning á mikilvægi náttúruauðlinda og verndun þeirra til 

framtíðar. 

 skilning á þeirri ábyrgð sem þeir bera með athöfnum sínum sem 

geti haft áhrif um allan heim (Mennta- og menningarmála-

ráðuneyti, 2013, bls. 169-175). 

Mikil áhersla er lögð á að efla gagnrýna hugsun hjá nemendum og að þeim 

sé gefið tækifæri á að þjálfast við mat á upplýsingum og mikilvægi þeirra til 

að komast að niðurstöðu um viðfangsefni eða áskorun. Slík kennsla krefst 

fjölbreyttra kennsluhátta og ekki hvað síst tengingu við nærumhverfi og 

samfélag nemenda (Mennta- og menningarmálaráðuneyti, 2013, bls. 176). 

Lagt er upp með að náttúran sé viðkvæm og að hana beri að umgangast 

með virðingu. Það samræmist afar vel við forsendurnar þrjár sem GETA 

hópurinn setur fyrir menntun til sjálfbærrar þróunar (Auður, Allyson og 

Ingólfur Ásgeir, 2009). Af því leiðir að nemendur eigi að fá að læra um 

náttúruna í henni sjálfri til að geta tengst henni og borið virðingu fyrir henni. 

Í náttúrugreinum er einnig lagt uppúr skilningi nemenda á því að ákvarðanir 

og gjörðir manna hafa áhrif á sameign okkar jarðarbúa, jörðina. 

Nauðsynlegt er að læra að gefa umhverfi sínu gaum og bera umhyggju fyrir 

því. Leiðin til þess að efla umhyggju og virðingu nemenda fyrir umhverfi sínu 

er að gefa þeim tækifæri til að kynnast því af eigin raun. Þannig skerpist 

vitund þeirra og þjálfar þá í að greina aðstæður (Mennta- og 

menningarmálaráðuneyti, 2013, bls. 177). Líkt og segir hér fyrr að aðeins 

þannig geti nemendur öðlast virðingu fyrir náttúrunni, að þeir fái að vera í 

henni. 

Fjallað er um sjálfbærni í samfélagsgreinum. Markmið þeirra er að stuðla 

að skilningi nemenda á þeim hugmyndum sem liggja til grundvallar 

viðhorfum okkar til umhverfis, auðlinda, menningar og sögu (Mennta- og 

menningarmálaráðuneyti, 2013, bls. 195-196). Samræður eiga að vera 

grundvöllur fyrir því að þjálfa nemendur í að nálgast samfélagsleg og 

siðferðileg álitamál. Þjálfa þá í að móta afstöðu sína á málefnum byggða á 

rökum. Nemendur nái á þann hátt að þroska með sér hæfni til að eiga í 

innihaldsríkum og málefnalegum samræðum. Í samfélagsgreinum koma 

fram svipaðar áherslur og eru innan náttúrugreina eins og gagnrýnin hugsun 

og að nemendur læri að mynda sér skoðanir útfrá þeim upplýsingum og 

þekkingu sem þeir búa yfir. 

Innan samfélagsgreina er horft á nám sem vítt svið og að þær tengist vel 

öðrum námsgreinum og námssviðum. Sagt er að sérstaða þeirra felist í:  

Því hvernig þær ljá nemendum mikilvæg verkfæri til þess að 

þróa skilning sinn á sjálfum sér, öðru fólki og því umhverfi og 

samfélagi sem þeir hrærast í. Nemendur þjálfist í að greina 

margs konar gögn, túlka margvíslegar heimildir og meta 

frásagnir um fjölbreytileg lífsskilyrði fólks, sem og þróun 

samfélags og menningar (Mennta- og menningarmála-

ráðuneyti, 2013, bls. 196). 

Með þessum áherslum eiga nemendur að geta þroskað með sér réttsýni, 

gildismat og ábyrgð. Einnig hæfni til að setja sig í spor annarra og gera sér 

grein fyrir afleiðingum sem atburðir og framkvæmdir hafa á allt líf á 

jörðinni, hvort sem er í nærsamfélagi eða í hinu víðara samhengi.  

Verkgreinarnar textílmennt, heimilisfræði ásamt hönnun og smíði koma 

einnig með nokkuð sterka tengingu við sjálfbærni. Menntun innan list- og 

verkgreina „getur stuðlað að bættu siðferði og þjóðfélagslegri ábyrgð 

nemenda. Þær eru vettvangur menntunar til sjálfbærni þar sem nemendur 

vinna með samábyrgð, tilfinningar sínar og annarra, samhengi við aðra 

menningarheima og eigið umhverfi og náttúru. Er það grunnur að velferð 

þeirra og virkni í mótun samfélagsins” (Mennta- og menningar-

málaráðuneyti, 2013, bls. 141). Á þann hátt gefa list- og verkgreinar 

tækifæri til persónulegs þroska sem eflir nemendur, svo þeir geti tekist á við 

breytingar í heiminum á persónulegan, gagnrýninn og skapandi hátt.  

Í heimilisfræði er fjallað um líf mannsins og mikilvægi andlegs og 

líkamlegs heilbrigðis. Í því felast; heilbrigðir lífshættir, ábyrgar neysluvenjur, 

neytendavitund, jafnrétti, hagsýni, fjármálalæsi og verndun umhverfisins 

(Mennta- og menningarmálaráðuneyti, 2013, bls. 152-153). Þetta eru 

sterkar tengingar við grunnþáttinn sjálfbærni og byggir á sömu þáttum og 

sjálfbær þróun. Með slík viðmið að leiðarljósi er heimilisfræði mjög tengd 

sjálfbærni. Í kafla um hæfniviðmið segir að mikilvægt sé, „Að heimilisfræðin 

taki mið af umhverfissjónarmiðum og veiti innsýn í vistfræði og glæði áhuga 

á umhverfisvernd og sjálfbærum lífsháttum” (Mennta- og menningar-

málaráðuneyti, 2013, bls. 153). Má segja að þetta sé óvenju sterk tenging 

við sjálfbærni miðað við aðrar greinar.  

Textílmennt er með ákveðna tengingu við sjálfbærni þar sem talað er um 

að huga vel að umhverfisvernd og umhverfisvitund nemenda, þannig að 

stuðlað sé að endurnýtingu og sjálfbærni (Mennta- og menningarmála-

ráðuneyti, 2013, bls. 158). Þar er lögð rík áhersla á mikilvæga þætti innan 

sjálfbærni eins og umhverfisvernd og nemendum kennt að virða það efni 

sem til er með endurnýtingu. Í hönnun og smíði koma fram beinar tengingar 

við grunnþáttinn sjálfbærni. Hæfniviðmið greinarinnar eru sett fram í 

þremur flokkum sem tengjast innbyrðis. Einn flokkanna heitir umhverfi og 

fjallar beint um þá þætti sem tengir hönnun og smíði við umhverfi sitt. Um 

hæfniviðmið fyrir greinina segir: „Í hönnun og smíði fléttast saman sköpun, 

læsi og sjálfbærni á áþreifanlegan hátt sem hjálpar nemandanum að skilja 

merkingu hugtakanna” (Mennta- og menningarmálaráðuneyti, 2013, bls. 

156). Hæfniviðmiðin setja fram eftirfarandi þætti sem tengjast sjálfbærni á 

einhvern hátt, nemandi á að geta: 

 hannað verkefni út frá efni, fagurfræði, tækni, umhverfi, notkun 

og endingu. 

 gert grein fyrir áhrifum nýsköpunar á umhverfi sitt og samfélag. 

 greint vistvæn efni frá óvistvænum og haft sjálfbærni að 

leiðarljósi við vinnu sína, s.s. við efnisval (Mennta- og 

menningarmálaráðuneyti, 2013, bls. 157). 

Í umfjöllun aðalnámskrár grunnskóla um þessar námsgreinar og greinasvið 

koma fram mjög sterkar tengingar fyrir grunnþáttinn sjálfbærni. Fjallað er 

um grunnþáttinn innan allra námsgreina enda á hann að lita allt skólastarf 

grunnskólanna. Hér á eftir er farið lauslega yfir þær tengingar til að skýra 

samhengi námsgreina við sjálfbærni. 

Móðurmál hefur áhrif á allt nám, skilningur og geta til að tjá skoðanir 

byggir á því. Sterkur grunnur í móðurmálinu styrkir nemendur til þess að 

taka þátt í samræðum og rökræðum sem tengjast menntun til sjálfbærrar 

þróunar eins og öllu öðru námi. Í hæfniviðmiðum er sett krafa um að 

nemendur nái tökum á að afla upplýsinga og færni til að greina á milli aðal- 

og aukaatriða. Sú færni eflir nemendur til að taka virkan þátt í samvinnu, 

samræðum og rökræðum til að tjá skoðanir sínar (Mennta- og 

menningarmálaráðuneyti, 2013, bls. 101-102). 

Öll tungumál eru tæki til að skoða eigin hugsun og tjá skoðanir ásamt því 

að afla upplýsingar um málefni. Erlend tungumál tengja okkur við annan 

veruleika en þann sem við búum í og veitir innsýn í aðra menningarheima. 

Auðvelt er að samþætta tungumálanám við sjálfbærni og önnur málefni þar 

sem inntak og viðfangsefni tungumála snerta öll námssvið. Þannig æfast 

nemendur í að afla upplýsinga á öðru tungumáli til að efla eigin getu í 

tungumálinu og viðfangsefninu hverju sinni. Hæfniviðmið ætla nemendum 

að geta sýnt fram á skilning á fjölbreyttum uppruna og gera sér grein fyrir 

takmörkunum staðalímynda og fordóma (Mennta- og menningar-

málaráðuneyti, 2013, bls. 130 og 135). 

Innan skólaíþrótta er ekki mikið fjallað um sjálfbærni. Helsta tengingin 

væri þá í gegnum útiveru og skólaíþróttir utandyra eins og kemur fram 

þegar útikennsla innan námskrár er skoðuð. Til þess að sinna íþróttum 

utandyra þurfa nemendur að virða og skilja einkenni náttúrunnar og vera 

læsir á hana (Mennta- og menningarmálaráðuneyti, 2013, bls. 183). 

Í stærðfræði er hægt að takast á við verkefni úti í náttúrunni en þau 

tengjast sjálfbærni óbeint. Tekist er á við verkefni úr umhverfinu eða 

samfélaginu, þar sem þarf að afla upplýsinga og meta þær. Finna lausnir, 

m.a. í tengslum við ábyrgð á eigin fjármálum ásamt neyslu og þróun 

samfélagsins. Góður skilningur á fjármálum og neyslu skiptir máli til að skilja 

og leysa úr verkefnum sem tengjast sjálfbærni (Mennta- og 

menningarmálaráðuneyti, 2013, bls. 213). Verkefni sem snúa að því að lesa 

úr tölulegum staðreyndum og mælingum um ástand og áhrif 

umhverfisþátta, s.s. vaxtarmælingar (trjáa), mengunarmælingar o.fl. í þeim 

dúr. Bein tenging er við sjálfbærni þegar kemur að upplýsingaöflun og 

mikilvægi upplýsinga- og tæknimenntar, líkt og kemur fram í umfjöllun um 

stærðfræði. Tekið er fram að lykilatriði sé að þjálfa nemendur í læsi á tækni 

og upplýsingar, þannig að þeir verði færir í að meta gildi þeirra upplýsingar 

sem þeir afla. Um gildi greinarinnar segir: „Nemandi þarf að búa sig undir 

virka þátttöku í nærsamfélagi jafnt sem alþjóðasamfélagi, þar sem 

samskipti, samvinna og alþjóðatengsl gegna mikilvægu hlutverki” (Mennta- 

og menningarmálaráðuneyti, 2013, bls. 225). Nauðsynlegt er að efla 

nemendur í að beita gagnrýnni hugsun við að vega og meta upplýsingar 

með tilliti til gæða og efnismeðferðar (Mennta- og menningarmála-

ráðuneyti, 2013, bls.227). 

Þessi umfjöllun um grunnþáttinn sjálfbærni í greinasviðum innan 

Aðalnámskrár grunnskóla er mikilvæg til að sýna fram á mikilvægi þess að 

framfylgja menntastefnu stjórnvalda. Fram koma beinar tengingar á milli 

námsgreina og grunnþáttarins til stuðnings fyrir kennara í kennslu. 

Jafnframt sjást vel hverjir möguleikarnir eru til að samþætta kennslu 

námsgreinanna svo auðveldlega megi ná fram menntun til sjálfbærrar 

þróunar.  

2.3 Útikennsla í Aðalnámskrá grunnskóla 

Útikennsla hefur verið inni í aðalnámskrá grunnskóla að undanförnu án þess 

þó að vera áberandi. Hún er þá í mesta lagi skilgreind sem aðferð, í hópi 

annarra leiða til kennslu. Fram kemur í Aðalnámskrá grunnskóla 2011/2013 

að í 2.gr. grunnskólalaga stendur:  

Sé lögð áhersla á það að meginhlutverk grunnskólans að stuðla 

að alhliða þroska allra nemenda. Í þessu felst krafan um að 

nám sé á forsendum hvers og eins nemanda og fari fram í 

hvetjandi námsumhverfi þar sem hann finnur til öryggis og fær 

notið hæfileika sinna (Mennta- og menningarmálaráðuneyti, 

2013, bls. 42). 

Nám á forsendum hvers og eins felur í sér áskoranir fyrir kennara. Þeir þurfa 

að vera opnir fyrir fjölbreyttum kennsluaðferðum og kennsluháttum svo 

kennslan nái til nemenda. Fram kemur að námsumhverfi skiptir máli svo 

nemendur öðlist alhliða þroska. Enda segir um hlutverk grunnskóla í 

aðalnámskrá, að grunnskólanum sé skylt að mennta nemendur á 

árangursríkan hátt og að nemendur eigi rétt á námi við hæfi (Mennta- og 

menningarmálaráðuneyti, 2013, bls. 33). Það skiptir að auki máli að tryggja 

jafnvægi á milli bóklegs og verklegs náms samkvæmt námskránni. Í 

útikennslu felast möguleikar til þess að vinna að þessum áherslum á 

margbreytilegan hátt. Þar koma nemendur saman á jafnréttisgrundvelli í 

öðrum aðstæðum en í hefðbundnum skólastofum.  

Í Inntaki og skipulagi náms í Aðalnámskrá grunnskóla 2011/2013, er 

fjallað um kennsluaðferðir og vinnubrögð. Þar segir að þau vinnubrögð og 

kennsluaðferðir sem beitt sé í skólum, eigi að stuðla að þeim 

hæfniviðmiðum sem lagt er upp með hverju sinni (Mennta- og menningar-

málaráðuneyti, 2013, bls. 48). Í Aðalnámskrá er einnig fjallað um skólaþróun 

og því að hún byggi á viðhorfum og verklagi starfsfólk skólanna. Í rökréttu 

samhengi fjallar námskráin um kennsluhætti og námsmat á lykilhæfni og 

segir: 

Fjölbreytilegt námsumhverfi og kennsluaðferðir, sem eru 

hvetjandi og styðjandi fyrir nemendur eru meginforsendur þess 

að nemendur nái þeim hæfniviðmiðum sem stefnt er að. 

Ennfremur segir á sama stað:  

Viðfangsefni sem tengja námið við daglegt líf og starfsvettvang 

efla læsi nemenda á umhverfi sitt. Þannig stuðla náms- og 

kennsluhættir námsgreina og lykilhæfni ásamt góðum 

skólabrag að alhliða þroska, velferð og lykilhæfni nemenda 

(Mennta- og menningarmálaráðuneyti, 2013, bls. 91). 

Áherslur sem settar eru fram í þessu samhengi stuðla að því að ná 

markmiðum grunnskólalaga sem vísað er í hér að ofan. Samkvæmt þessu 

fæst með fjölbreytninni, víðtækara og gagnlegra nám. 

Útikennsla birtist misglöggt innan námsgreina þegar Aðalnámskrá 

grunnskóla 2011/13 er skoðuð. Margar greinar hafa litla sem enga beina 

tengingu við útikennslu sem kennsluaðferð. Greinar eins og íslenska, 

stærðfræði og upplýsinga- og tæknimennt nefna bara fjölbreyttar 

kennsluaðferðir sem leiðir innan sviðanna og það síðastnefnda bara alls 

ekki. Örlítið er minnst á tengingar í heimilisfræði fyrri utan það sem kemur 

fram um verkgreinar í heild. Í öðrum greinum er fjallað eilítið meira um 

tengingar við útikennslu og er farið yfir það hér á eftir. 

Mest er fjallað um útikennslu í skólaíþróttum eða heil efnisgrein í 

megintilgangi og um menntagildi greinarinnar. 

Útikennsla gefur tækifæri til að nýta öll skynfæri með því að 

tengja viðfangsefni ýmsum þáttum námssviða og námsgreina 

samhliða hreyfiþjálfun. Þannig er útikennsla góð viðbót við 

skipulega kennslu skólaíþrótta ásamt því að vera samþætting 

við önnur námssvið. Fjölbreytt hreyfinám á sér stað við útiveru, 

einkum í náttúrulegu umhverfi. Útikennsla skólaíþrótta gefur 

gott tækifæri til að tengja heilsuuppeldi og sjálfbærni í 

lifnaðarháttum. Nemendur þurfa að þekkja, skilja og virða 

náttúruna og næsta umhverfi sitt, manngert eða náttúrulegt. 

Nemendur læra að klæðast eftir veðri og undirbúa sig með 

nesti og öryggisbúnað. Ratvísi, skipulag og stjórnun eru 

mikilvægir þættir sem nást fram með útivistarferðum (Mennta- 

og menningarmálaráðuneyti, 2013, bls. 183). 

Málsgreinin leggur ríka áherslu á útikennslu sem aðferð. Aðferð sem leggur 

heilmikið til skólaíþrótta og leiðir til að samþætta þær öðrum námsgreinum. 

Ennfremur er talað um að það henti vel að nýta skólalóðina og nærumhverfi 

til að skipuleggja kennsluna með þau svæði í huga, því það sé mikilvægt að 

fjölbreytt hreyfinám eigi ríkan sess í skólaíþróttum og öðru daglegu 

skólastarfi (Mennta- og menningarmálaráðuneyti, 2013, bls. 187). Þessa 

ríku áherslu á útiveru og útikennslu er hvergi að sjá nema í skólaíþróttum 

innan greinanámskrárinnar.   

Eina fagið þar sem útikennsla er nefnd á nafn fyrir utan skólaíþróttir eru 

erlend tungumál. Lögð er áhersla á að nemendur þjálfist í að nota 

tungumálið í fjölbreyttum tilgangi og við ólíkar aðstæður. Taldar eru upp 



 

30 

mögulegar kennsluaðferðir við tungumálakennsluna og er útikennsla ein 

þeirra (Mennta- og menningarmálaráðuneyti, 2013, bls. 124 og 132). 

Innan list- og verkgreina er mismikla tengingu við útikennslu að sjá. Í 

sjónlistum er talað um reynslu sem veiti nemendum forsendur svo þeir 

megi læra að þekkja sjálfa sig í tengslum við efnisheiminn og náttúruna. 

Einnig er talað um sjónrænt áreiti í umhverfi (Mennta- og 

menningarmálaráðuneyti, 2013, bls.147-148). Í inngangi að verkgreinum 

kemur fram að þar öðlist nemendur betri skilning á umhverfi sínu og læri að 

vera læs á það sem sé forsenda þekkingar til  að hafa áhrif á umhverfi sitt 

(Mennta- og menningarmálaráðuneyti, 2013, bls. 152). Hönnun og smíði 

hefur sterka tengingu þar sem nemandinn er hvattur til að sýna umhverfinu 

virðingu og að vera nærgætinn. Kennarar eru einnig hvattir til að nýta 

efnivið úr íslenskum skógum eða úr nærumhverfi sé þess kostur þrátt fyrir 

að ekki sé tekið fram að nemendur komi þar að efnisöfluninni beint 

(Mennta- og menningarmálaráðuneyti, 2013, bls. 155-156). Ennfremur er 

fjallað um samspil textílkennslu og umhverfis. Þar sem textíll er settur í 

samhengi við umhverfi, ýtt er undir fjölbreytta kennsluhætti og lagt upp úr 

umhverfisvitund og umhverfisvernd (Mennta- og menningarmálaráðuneyti, 

2013, bls. 158). 

Eðlilegt er að sterk tenging sé við náttúru- og samfélagsgreinar útfrá fyrri 

reynslu kennara af útikennslu þar sem þessar greinar voru hvað mest 

tengdar námi utan skólastofu. Á meðan að nokkur tenging kemur fram við 

náttúrugreinarnar eru samfélagsgreinarnar lausar við að koma með beina 

tengingu við útikennslu. Einungis er fjallað um umhverfi lauslega, samskipti 

og samfélagsleg málefni sem gætu tengst reynslu utandyra (Mennta- og 

menningarmálaráðuneyti, 2013, bls. 205). Náttúrugreinar byggja hins vegar 

á viðhorfum til náttúru og er hún því mikilvæg í kennslunni. Talað er um 

fjölbreytta kennsluhætti og að kennari nýti sér þær aðstæður sem eru á 

hverjum stað; skólahús, skólalóð og nærumhverfi. Þannig sé hægt að beina 

athyglinni að samspili náttúru og manns. Einnig eiga kennarar að nýta 

reynsluheim og umhverfi barna til náms og kennslu. Náttúra landsins fær 

síðan sérstaka athygli með orðunum „Sérstaða íslenskrar náttúru felur í sér 

margbreytileg námstækifæri fyrir nemendur” (Mennta- og menningar-

málaráðuneyti, 2013, bls. 168). 

Að öðru leyti er ekki fjallað um útikennslu í námskránni. Útikennsla  

byggir því alfarið á þeim kennurum sem sjá tækifæri til að nýta hana sem 

kennsluaðferð innan hinna ólíku greina Aðalnámskrár grunnskóla og til 

samþættingar þeirra. 

2.4 Sjálfbærni og sjálfbær þróun 

Notkun á hugtakinu sjálfbærni má rekja aftur til útgáfu Sameinuðu 

þjóðanna á ritinu, Sameiginleg framtíð okkar (e. Our Common Future) fyrir 

nær þremur áratugum. Hugtakið byggir eins og áður segir á því að við 

jarðarbúar áttum okkur á þeim mörkum sem vistkerfi og auðlindir jarðar 

setja okkur með velferð kynslóða framtíðarinnar í huga. Stutt er síðan 

Íslendingar þróuðust í raun frá sjálfbærri hugsun eða jafnvel sjálfsþurft til 

meiri neyslu sem hefur síðan haft áhrif á umhverfi okkar og auðlindir. Áður 

fyrr lifðu Íslendingar gjarnan nægjusömu lífi þar sem nýtni og endurnýting 

skipti verulegu máli, þó það hafi frekar verið vegna aðstæðna en vegna 

beinnar hugsunar um sjálfbærni. Því er áhugavert að skoða hvernig við 

skiljum og vinnum með hugmyndir okkar um sjálfbærni og sjálfbæra þróun í 

skólastarfi. 

Til þess að geta tekist á við þær áskoranir sem við stöndum frammi fyrir í 

dag þurfum við að breyta hugsun og gera einstaklinga meðvitaða um 

afleiðingar og áhrif þeirra á samfélagið. Við verðum að mennta einstaklinga 

og efla skilning þeirra á því hvað skerðir möguleika komandi kynslóða á 

sambærilegum lífsgæðum og við búum við og kenna þeim að bera hag 

annarra og þeirra sem á eftir koma fyrir brjósti. Sjálfbær þróun fjallar um 

sjónarhól mannsins og sjónahól náttúrunnar eða vistkerfisins. Þar togast á 

þeir þættir sem hafa áhrif á hvernig líf okkar getur verið á jörðinni. Þegar 

sjálfbær þróun er skoðuð útfrá mannlega þættinum, er sterk trú á að 

maðurinn geti tekist á við þann umhverfisvanda sem fyrir er og nái 

jafnvægisástandi með lausnum sínum. Hins vegar segir náttúruþátturinn að 

maðurinn verði að öðlast ný gildi og viðmið til þess að geta tekist á við 

umhverfisvandann (Robinson, 2004, bls. 376).  Við verðum að gera okkur 

grein fyrir því að vistkerfi jarðar er ein stærð sem ekki verður breytt og 

aðlögun okkar er nauðsynleg. Áhrif sem við höfum á umhverfi okkar skipta 

alla jarðarbúa máli en eru ekki einungis staðbundin.  

Við upphaf nýrrar aldar stöndum við frammi fyrir margbreytilegum 

áskorunum er varða framtíð okkar og komandi kynslóða. Í rannsókn Allen 

Hill (2012) um útikennslu í kennslu á sjálfbærni, kemur fram að við verðum 

að læra að takast á við margbreytilegar áskoranir með frekari menntun. 

Sameinuðu þjóðirnar telja menntun einnig vera leið til þeirra breytinga sem 

þurfa að eiga sér stað sem ýtir undir mikilvægi þeirra áhersla sem nú eru 

settar fram af íslenskum stjórnvöldum er varða menntun í íslenskum skólum 

(UNESCO, 2005). Higgins tekur í sama streng að menntun og fjölbreyttar 

kennsluaðferðir séu leiðin til að efla nemendur við að takast á við áskoranir 

sem mæta þeim í námi og starfi (2009). Menntun er leið til breytinga. 

2.5 Gildi menntunar til sjálfbærrar þróunar 

Áratugur Menntunar til sjálfbærrar þróunar, á vegum Sameinuðu þjóðanna, 

var haldinn 2005-2014 og lauk því á síðasta ári. Markmið áratugarins var að 

auka möguleika á menntun til breytinga (UNESCO, 2005). Honum var ætlað 

að auka vægi sjálfbærni í menntakerfum heimsins og brugðust íslensk 

stjórnvöld við því eins og fleiri og settu hugtakið inn í aðalnámskrár. 

Sameinuðu þjóðirnar telja að menntun hafi mikilvægu hlutverki að gegna 

þegar kemur að því að breyta aðferðum og mannlegri hegðun (UNESCO, 

2005). 

Menntun til sjálfbærrar þróunar skiptir sífellt meira máli í síbreytilegum 

heimi 21. aldar (Higgins, 2009 og Hill, 2012). Aðstæður jarðar í hinu víða 

samhengi skipta okkur öll máli, sama hvar við búum. Það er málefni sem við 

höfum ekki efni á að horfa fram hjá og því komin tími til aðgerða. Í 

upplýsingabæklingi UNESCO um áratug menntunar til sjálfbærrar þróunar 

segir að upphaf betri lífskjara fáist með menntun og að nemendur þurfi að 

öðlast raunverulega reynslu til þess að vera færir um að beita þekkingu sinni 

til breyttrar hegðunar og framkvæmda (UNESCO, 2005 og Higgins, 2009). 

Sameinuðu þjóðirnar setja fram stefnu í menntun til sjálfbærrar þróunar. 

Henni er ætlað að efla þátttöku með því að auka færni einstaklinga til að 

takast á við málefni. Lögð er áhersla á að efla gagnrýna og skapandi hugsun 

með því að þjálfa nemendur í að takast á um álitamál. Þau gefa þeim þannig 

færi á að þroska eigin vitund og átta sig á eigin gildum og viðhorfum. 

Menntun til sjálfbærrar þróunar er einnig ætlað að efla virðingu fyrir lífi á 

jörðinni og vistkerfum hennar (UNESCO, 2005). Slík markmið setja 

menntastefnu Íslands um sjálfbærni ákveðin viðmið. Við innleiðingu 

grunnþátta menntunar, sjálfbærni þar á meðal, er þess krafist að skólastarf 

einkennist af aðferðum sem menntun til sjálfbærrar þróunar byggir á. Í 

henni felst að efla nemendur til lýðræðislegra vinnubragða, aukinnar 

jafnréttis- og réttlætishugsunar ásamt því að leysa úr ágreiningsefnum eða 

vandamálum með því að leggja fyrir fjölbreytt og þverfagleg námsverkefni.  

Í markmiðum og framtíðarsýn UNESCO á áratug menntunar til sjálfbærni 

eru settar fram fimm stoðir (e. pillars) sem eigi að stuðla að gæðamenntun 

og ýta undir menntun til sjálfbærrar þróunar. Þannig þarf nám að stuðla að 

því að nemendur efli og þroski færni sína til að takast á við málefni og 

verkefni. Sameinuðu þjóðirnar setja fram viðmið fyrir einstaklinga, til þess 

að ná fram gæðamenntun og auka möguleika á breytingum á mannlegri 

hegðun. Þau eru:  

 Að læra til að afla þekkingar (e. learning to know): Til að skilja að 

hugtakið sjálfbær þróun tekur sífelldum breytingum, átta sig á 

vaxandi þörfum samfélaga og hnattrænum áhrifum 

staðbundinna aðgerða ásamt því að geta beint athygli að inntaki 

og samhengi veraldlegra vandamála.  

 Að læra að vera (e. learning to be): Til að byggja upp eigin gildi 

og lífssýn er tengjast sjálfbærri þróun, velferð og samspili þriggja 

stoða sjálfbærni, þ.e. umhverfis, samfélags og efnahags, ásamt 

því að stuðla að heildrænum þroska einstaklings, hugar, líkama, 

gáfna, næmni ásamt andlegum og siðferðilegum þroska.  

 Að læra að lifa með öðrum (e. learning to live together): Til að 

stuðla að færni til þátttöku í lýðræði, félagslegu fordómaleysi 

ásamt ábyrgri virðingu og umgengi við náttúru og umhverfi og 

stuðla þannig að færni einstaklings til að bæta lífsgæði sín og 

annarra. 

 Að læra að gera/geta til aðgerða (learning to do): Til að læra að 

vera þátttakandi í daglegum ákvörðunum og framkvæmdum í 

raunverulegum verkefnum, svo stuðla megi að sjálfbærari og 

öruggari heimi fyrir alla. 

 Að læra að umbreyta sjálfum sér og samfélaginu (e. learning to 

transform oneself and society):Ttil að yfirfæra gildi sjálfbærrar 

þróunar á allt sem maður lærir eða gerir. Hvetja þannig fólk til 

að taka ábyrgð á sköpun sjálfbærrar framtíðar sem allir geta 

notið (UNESCO, 2011, í þýðingu höfundar). 

Fjórar af þessum fimm stoðum til gæðamenntunar voru þegar komnar fram 

í skýrslu UNESCO, frá árinu 1998 (Delors, 1998, bls. 37). Fyrstu fjórar 

stoðirnar eiga því enn við en aukin áhersla er sett með þeirri fimmtu. Henni 

er ætla að undirstrika mikilvægi þess að nemendur öðlist styrk, þor og kjark 

til að breyta sjálfum sér og hafa áhrif á aðra í takt við þau gildi sem sjálfbær 

þróun byggist á.  

Áhersla á að styrkja einstaklinginn í gegnum menntun er lykilatriði að 

mati Hill (2012) í umfjöllun sinni um hvernig þróun á útikennslu geti ýtt 

undir menntun til sjálfbærrar þróunar. Hann talar um að menntun til 

sjálfbærrar þróunar byggi á: „Umbreytingum og breytingum, menntun fyrir 

alla  og menntun alla ævi, kerfisbundinni hugsun, ímynd um betri framtíð, 

gagnrýna hugsun og mat á aðstæðum, þátttöku og samvinnu til breytinga” 

(Hill, 2012, bls.5/18, í þýðingu höfundar). Svipuð viðmið koma fram hjá Hill 

og Sameinuðu þjóðunum er kemur að gildum fyrir menntun til sjálfbærrar 

þróunar. Áhersla er á breytingar með frekari og breyttri menntun sem 

stuðlar að aukinni þekkingu og virðingu fyrir umhverfi og náttúru. Á þann 

hátt öðlast mannkynið vitund fyrir aukinni ábyrgð á lífsgæðum allra í nútíð 

og framtíð.  

Í sjötta kafla Aðalnámskrár grunnskóla er fjallað um áhrif grunnþátta 

menntunar á þroska og nám barna. Lagt er upp úr því, að með 

grunnþættina að leiðarljósi í öllu námi barna eigi nemendur að öðlast, 

sjálfsvitund, siðgæðisvitund, félagsvitund, borgaravitund og félagsfærni 

ásamt því að stuðla eigi að líkamlegri og andlegri velferð þeirra  (Mennta- 

og menningarmálaráðuneyti, 2013, bls. 34-35). Með útikennslu er hægt að 

ýta undir þessa þætti með því að gefa nemendum færi á að reyna á 

styrkleika sína og hæfileika til þess að þroska með sér færni á þessum 

sviðum. Miðað við markmið og sýn UNESCO (2005 og 2011) um sjálfbæra 

þróun og menntunar til sjálfbærrar þróunar eru þessi viðmið mikilvæg og 

útikennsla raunveruleg leið til þess að komast nær þeim markmiðum. Hill 

(2012) telur samband útikennslu og menntunar til sjálfbærrar þróunar 

skipta verulegu máli. Þar megi nálgast viðfangsefni sjálfbærrar þróunar með 

raunverulegum verkefnum í umhverfi sem skiptir nemendur máli í því 

samfélagi sem þeir byggja á hverjum stað.  

2.6 Útikennsla  

Á Íslandi eins og víða annars staðar í heiminum hefur útikennsla hlotið 

meira vægi undanfarna áratugi. Útikennsla hefur tíðkast víða í einhverri 

mynd í langan tíma en þá aðallega verið tengd vissum námsgreinum. Með 

þróunarverkefni LÍS jókst vegur útikennslu víða um land (Skógrækt ríkisins,  

e.d.-a). Skólar hafa getað sótt stuðning í það verkefni og annarra til þess að 

breyta kennsluháttum í anda útikennslu. Verkefnið hófst árið 2001 með 

samstarfi Fræðsluskrifstofu og Garðyrkjudeildar Reykjavíkurborgar, 

Kennaraháskóla Íslands, Kennarasambands Íslands og Skógræktarfélags 

Reykjavíkur (Skógrækt ríkisins, e.d.-b). Í dag standa þessir aðilar að 

verkefninu; Menntavísindasvið Háskóla Íslands, Mennta- og Umhverfissvið 

Reykjavíkurborgar, Náttúruskóli Reykjavíkur, Skógræktarfélag Reykjavíkur 

og einstakir grunn- og leikskólar í Reykjavík og á landsbyggðinni.  

Skólar nýta sér verkefni í tengslum við þróunarverkefni LÍS í auknum 

mæli til að auka möguleika sína til útikennslu og fjölbreyttra kennsluhátta. 

Skólarnir gera þá samning um grenndarskóg og þá aðstoð sem þarf til að ýta 

slíkum verkefnum úr vör. Gildi útikennslu felst í þeim fjölbreyttu aðstæðum 

sem námið getur farið fram í og þeim ótal tækifærum sem felast í umhverfi 

okkar og samfélagi eins og fram kemur í tengingum við námsgreina 

Aðalnámskrár hér á undan. 

Í útikennslu felst námið í beinni upplifun nemenda á raunverulegum 

aðstæðum. Eigin upplifun nemenda auðveldar þeim að tengja hana reynslu 

sinni og afla sér þannig þekkingar, leikni og færni byggða á þeirri upplifun og 

reynslu. Mikilvægi upplifunarinnar felst í því að nemendur fái að upplifa 

umhverfi sitt til að læra að meta það. Elliot W. Eisner segir að upplifun á 

umhverfi sínu sé í raun lífið sjálft (2002, bls. 12). Þar gefist áskoranir sem 

gefa nemendum færi á að leita lausna, sem sé skapandi fyrir hugann og 

þroski viðhorf okkar til heimsins. Þessi sýn rímar einnig vel við kenningar 

John Dewey um hvernig nám fari fram. Hann sagði að til þess að geta 

sameinað það besta úr hefðbundnu skólastarfi og framúrstefnuskólanum 

(skóli sem hann stofnaði og starfaði við) þurfi að skilja hvernig menntun er 

afurð reynslu (Ólafur Páll Jónsson, 2010). Reynsla er sífelld í öllu okkar lífi og 

því skapist þekking okkar á þeirri reynslu sem við búum yfir og verðum fyrir. 

Dewey taldi að nemendur öðluðust ekki raunverulegan skilning nema með 

því að fá að reyna sig við að leysa verkefni sjálfir og í því samhengi væri 

mikilvægt að kennsla færi fram utandyra. Hann sagði að þekking væri virk 

þátttaka nemenda af umhverfi sínu og jákvæð upplifun af því ferli sem ætti 

sér stað í reynslunni af verkefninu. Fram kemur á Vísindavefnum hjá Ólafi 

Páli Jónssyni (2011) að það skipti máli hvernig reynslan sé, því það sé ekki 

hægt að leggja reynslu og menntun að jöfnu þrátt fyrir að menntun byggi á 

reynslu. Á þann hátt má segja að útikennsla sé góður farvegur til að auka 

gildi náms í gegnum reynslu nemenda. Nemendur fái þar að nálgast 

lærdómsrík viðfangsefni sem þeir þurfi að kljást við á eigin forsendum og 

þannig öðlist þeir reynslu sem hefur menntunargildi fyrir þá. 

Gildi upplifunar í útikennslu felst í tengingu hennar við raunverulegar 

aðstæður. Nemendur fái tækifæri til að takast á við verkefni sem tengjast 

raunveruleika þeirra og samfélagi. Þannig verða þeir þátttakendur í eigin lífi 

og fá að hafa áhrif á eigið samfélag með því að láta rödd sína heyrast. 

Cornell talar um að útiveran og útikennslan sé lykilinn að náttúruvitund 

nemenda og skilningi þeirra á umhverfi sínu (Cornell, 1989, bls. 15). Með því 

að efla virðingu allra fyrir umhverfi sínu er hægt að takast á við þær 

áskoranir sem við stöndum frammi fyrir vegna umgengi okkar og gjörða. 

Ennfremur segir hann að í útikennslu sé hægt að átta sig vel á hvar 

nemendur eru staddir í þekkingarleit sinni sem skiptir verulegu máli ef nám 

á að fara fram. Það sé einungis hægt að byggja ofan á það sem fyrir er svo 

námið verði merkingarbært fyrir nemandanum. Rannsóknir sýna einnig að 

slíkt nám hafi áhrif á marga þætti þroska og hæfileika nemenda til þess að 

takast á við verkefni. Í samantekt Malone á vegum Farming and Countryside 

Education (FACE) kemur fram að útikennsla efli marga þroskaþætti og færni 

nemenda til frekar náms. Samantektin er úr greinum frá 15 löndum um 

útikennslu og hverju hún kemur til leiðar. Niðurstöður benda til þess að 

kennsla utan skólastofu sé þroskandi á allan hátt og ýtir undir andlegan, 

líkamlegan, félagslegan, tilfinningalegan og persónulegan þroska 

þátttakenda (Malone, 2008, bls. 13). Í skýrslunni kemur einnig fram að 

námsárangur nemenda batnar við aukna kennslu utandyra. Allt bendir þetta 

til þess að útikennsla sé mikilvægur þáttur í því námsumhverfi sem við 

bjóðum upp á í íslenskum skólum. Mikilvægi þess eykst þegar litið er til 

menntunar til sjálfbærrar þróunar því nauðsynlegt er að gefa nemendum 

færi á að upplifa, til að efla samhygð og samkennd þeirra til allra jarðarbúa.  

Á Norðurlöndunum er lagt upp úr útiveru og viðveru í utandyra til þess 

að gefa nemendum tækifæri til að takast á við og læra á náttúruna. Í 

Lutvann skóla í Noregi hefur útikennsla verið sett inn í skólanámskrá og 

skipulag skólans. Útikennsla hefur verið stunduð markvisst þar til lengri tíma 

og er mikilvægur þáttur í  starfi skólans. Arne Jordet hefur rannsakað 

ítarlega hvernig er staðið að skipulagi og kennslu í Lutvannskole til margra 

ára. Í umfjöllun sinni um kennslufræðina sem liggur að baki, skiptir hann 

útikennslunni niður í fjóra meginþætti, sem mætti nefna; fagmenntun, 

dagleg menntun, áskorunarmenntun og tilverumenntun (Jordet, 2003, bls. 

31-32). Hann segir að grunnáherslur í námi útiskólans séu: hvatning, 

hreyfing, raunveruleg reynsla, einstaklingsvitund ásamt samvinnu og 

samkennd. Við samanburð kemur í ljós að þeir þættir sem Jordet telur hér 

upp tengjast allir stoðunum fimm um gæðamenntun (UNESCO, 2011).  

Mikilvægt er að útikennsla tengist samfélagi nemenda og 

samfélagslegum veruleika þeirra (Jordet, 2003). Hill er þessu sammála í 

skoðun sinni á staðsetningu útikennslu sem byggir á menntun til sjálfbærrar 

þróunar. Telur hann að tenging við það samfélag og umhverfi sem 

nemendur búa í, verði að vera hluti af reynslu þeirra í námi til að gera það 

raunverulegt fyrir þeim (2013, bls. 28). Þannig verði tilgangi menntunar til 

sjálfbærrar þróunar frekar náð og nemendur öðlist virðingu og samkennd 

fyrir eigin umhverfi. Samspil samfélags og útikennslu verður því að vera til 

staðar, svo að nemandinn hafi færi á að þroskast og verða virkur í eigin 

samfélagi. Með útikennslu í umhverfi sínu fær hann þau verkfæri og 

tækifæri sem eru lykillinn að getu til aðgerða og þannig getur hann hafa 

áhrif á samfélag sitt. Útikennslan gefur nemandanum þau verkfæri sem 

hann þarfnast þegar út í lífið kemur. Hún stuðlar einnig að opnari 

samskiptum nemenda og kennara þar sem sá orðaforði er tengist sjálfbærni 

verður til. Úti koma nemendur saman til að leysa verkefni og öðlast reynslu. 

Reynslan gefur orðum okkar merkingu útfrá þeirri upplifun sem við verðum 

fyrir. Hugurinn er því uppspretta skilnings á því sem fyrir augu ber (Bruner, 

1997). Með því að gefa nemendum færi til þess að menntast í samfélagi 

sínu, tengjast þeir því til framtíðar. Á þann hátt verða þeir meðvitaðri um 

eigin getu til þátttöku í samfélaginu. Samræmist það vel skilgreiningum á 

getu til aðgerða (Stefán Bergmann, 2008, bls. 7). Nefna má æfingu í að beita 

gagnrýnni hugsun þegar nemendur þurfa að nota röksemdir fyrir einhverju, 

þjálfun í samvinnu og upplifun á samkennd. Raunveruleg verkefni þurfa því 

að tengjast samfélagi og menningu nemenda og gætu t.d. fjallað um; 

sorphirðu, mengun vegna aksturs, ágreining um skóglendi eða ekki, 

fjölbreytileika lífríkisins í skólaumhverfinu og e.t.v. verndun þess svo 

eitthvað sé nefnt. 

Jordet er þessu sammála og segir að með því að nota útikennslu fái 

nemandi tækifæri á að læra: samhygð, að upplifa gleði, öðlast 

frumkvæði, læra jákvæð og frjáls samskipti ásamt því að læra reglur 

samfélagsins (2003, bls. 91-92). Samhljómur er á milli þessara þátta 

og fyrri skilgreininga á menntun til sjálfbærrar þróunar. Lagt er upp 

með að einstaklingur öðlist færni í samskiptum, átti sig á eigin getu 

ásamt því að upplifa skilning og tengingu á eigin lífi við líf annarra. 

Útikennsla ýtir undir þroska og færni sem stuðlar að þeim áherslum 

sem settar eru fram í Aðalnámskrá grunnskóla 2011/13. Nemendum 

eru þannig veitt fjölbreytt tækifæri til þess að eflast sem 

einstaklingar. Á sama tíma fá þeir fleiri tækifæri til þess að búa sig 

undir að vera virkir samfélagsþegnar að námi loknu eins og farið er 

fram á í markmiðsgrein grunnskólalaga (Lög um grunnskóla nr. 

91/2008). 

Staðreyndin er hins vegar sú að bæði hérlendis og erlendis hefur 

útikennsla ekkert skilgreint hlutverk í námskrám eða lögum. Útikennsla er 

skilgreind sem aðferð til kennslu en nokkurn tíma kennslugrein. Í lögum um 

grunnskóla og Aðalnámskrá grunnskóla kemur þó fram að nemendur eigi að 

fá tækifæri til að efla víðsýni og auka færni sína til að afla þekkingar. 

Markmið grunnskóla er tvíþætt og byggist á almennri menntun og alhliða 

þroska til virkrar þátttöku í lýðræðisþjóðfélagi: 

Í því felst að nemandinn geri sér grein fyrir styrkleikum sínum, 

bæði þeim sem snúa að fræðilegri þekkingu og ekki síður þeim 

er snerta verkþekkingu og verklega færni. Almenn menntun 

styrkir þá hæfni einstaklingsins sem talin er nauðsynleg til að 

viðkomandi geti lifað og unnið í sátt við sjálfan sig, hafi 

möguleika á að þróast í og með umhverfi sínu og eigi 

möguleika á að bæta lífsskilyrði sín með því m.a. að geta tekið 

meðvitaðar ákvarðarnir og haldið áfram námi (Mennta- og 

menningarmálaráðuneyti, 2013, bls. 32,) 

Túlka má þetta þannig að verið sé að gefa útikennslu og fjölbreyttum 

aðferðum tækifæri. Þar sem einstaklingur þarf færi á að þroskast með 

umhverfi sínu er nauðsynlegt að hann kynnist því að eigin raun. Námshæfni 

felst m.a. í því að einstaklingur læri að afla þekkingar og leikni eftir 

margvíslegum leiðum (Mennta- og menningarmálaráðuneyti, 2013, bls. 36). 

Samkvæmt aðalnámskrá grunnskóla eiga allir rétt á að stunda nám við sitt 

hæfi. Nemendur þurfa að þjálfa samskiptahæfni sína, læra samkennd og 

verða fyrir reynslu sem gefur þeim aukna þekkingu á margvíslegum sviðum. 

2.7 Tengsl útikennslu og sjálfbærni 

Hérlendis hefur helst verið skoðað hvernig þróunarverkefni eru innleidd og 

unnið með þau staðbundið í nokkrum skólum. Niðurstöður fjalla þá oftar en 

ekki um það hvernig sú vinna hefur gengið, hvort að nemendur eru jákvæðir 

til hennar og hverju verkefnin skila þeim. Það er vissulega vísbending um 

mikilvægi á framkvæmd slíkrar kennslu. hins vegar ekki mikið verið skoðað 

hérlendis hvað hinn almenni útikennari er að gera eða á hvaða hátt.  

Nú þegar hefur verið fjallað um þróunarverkefni LÍS og hafa verkefni 

fylgt í kjölfar þess eins og þjóðskógaverkefnið, grenndarskógasamningar 

o.fl. viðlíka verkefni sem hafa beina tengingu við umhverfi og náttúru. Í 

þessum verkefnum eru nemendur ávallt að taka þátt í umönnun, umhirðu 

og læra umgengni við náttúru og umhverfi.  

Í tengslum við áratug menntunar til sjálfbærni 2005-2014 hafa verið 

unnin verkefni í völdum skólum í samstarfi við rannsóknarhópinn GETA. 

Rannsóknarverkefni þeirra snérist um samvinnu við átta skóla á þróunar-

verkefnum sem tengdust menntun til sjálfbærrar þróunar. Hver og einn 

þátttökuskóli framfylgdi eigin verkefni í anda menntunar til sjálfbærrar 

þróunar og setti rannsóknarhópurinn viðmið til þess að meta niðurstöður 

og vinnuna útfrá. GETA hópurinn segir menntun til sjálfbærrar þróunar vera 

lykilþátt í framgangi sjálfbærrar þróunar. Greiningarlykill þeirra um 

menntun til sjálfbærrar þróunar er settur fram í  sjö þáttum: 

 Gildi, viðhorf og tilfinningar gagnvart náttúru og umhverfi: 

Talin vera kjarni umhverfisverndar og umhverfisvitundar fólks. 

 Skynsamleg nýting náttúrunnar: Náttúrufræðileg, félags-

vísindaleg og tæknileg þekking sem getur haft áhrif á nýtingu 

náttúrunnar í framtíðinni. 

 Velferð og lýðheilsa: Hugtök sem ná yfir félagslega velferð, 

jöfnuð og lýðheilsu eru talin vera ein af þremur stoðum 

sjálfbærrar þróunar. 

 Lýðræði og geta til aðgerða: Eflir sjálfstraust barna og færni í 

samskiptum, stuðlar að betri velferð, andlegri heilsu og þátttöku 

í samfélaginu. 

 Jafnrétti og fjölmenning: Kynjajafnrétti og margbreytileiki 

mannlífs eru talin meðal forsenda menntunar til sjálfbærrar 

þróunar. 

 Alheimsvitund/alþjóðavitund: Eykur skilning á alþjóðlegum 

málefnum og hvetur til sameiginlegrar ábyrgðar á jörðinni allri 

og íbúum hennar. 

 Efnahagsþróun og framtíðarsýn: Skilningur á efnahagsþróun og 

samhengi nútíðar og framtíðar. Fræðsla um neytendamál í nútíð 

og framtíð (Stefán Bergmann, Auður Pálsdóttir o.fl. 2008). 

Viðmiðin sjö sem hópurinn setur fram í greiningarlyklinum sýnir fram á 

hvernig grunnþættir menntunar, úr Aðalnámskrá grunnskóla, eru samofnir 

hver öðrum. Farið er vel yfir hvernig lykillinn tengist menntun til sjálfbærrar 

þróunar og hvað hún á að fela í sér.  

Í GETA verkefnunum var ekki skylda að þau tengdust útikennslu heldur 

einungis metið hvernig þau höfðu stuðlað að menntun til sjálfbærni. Hins 

vegar varð útikennsla hluti af öllum þessum verkefnum (Stefán Bergmann, 

o.fl., 2010). Það bendir til þess að útikennsla sé góð leið til þess að læra um 

og skilja sjálfbærni. Í lok skýrslunnar koma fram viðmið sem mælt er með 

fyrir slíka vinnu í skólum sem eru unnin útfrá þeirri reynslu sem skapaðist í 

þessu samvinnuverkefni GETA skólanna og GETA hópsins. Þeir telja 

mikilvægt að: 

 Mynda teymi um grunnþáttinn öðrum til aðstoðar. 

 Skoða vel það sem þegar er gert og gera breytingar til að útvíkka 

vinnubrögð til að nálgast viðmið um menntun til sjálfbærni. 

 Nýta viðmið eins og Gæðaviðmið skóla (greiningarlykil GETU) til 

að meta hvað er gert sem stuðlar að menntun til sjálfbærni og 

hverju má breyta. 

 Nýta rannsóknarniðurstöður frá GETU og öðrum sem hafa 

rannsakað sjálfbærni. 

 Skilgreina áfanga og verkefni í starfinu og meta reglulega stöðu 

þess. Þar ætti að gera ráð fyrir símenntun, fræðslu og ráðgjöf. 

 Virkja nemendur í starfi og gefa þeim færi á að hafa áhrif á val 

viðfangsefna og aðferða. Gefa þeim færi á að taka þátt í teymum 

og mati á árangri. 

 Kynna nærsamfélagið fyrir starfinu. Gera það sýnilegt, efla tengsl 

við sveitastjórn eða bæjarfélag og efla þannig samvinnu allra. 

 Fá utanaðkomandi ráðgjöf og eða handleiðslu sérfróðra aðila 

eftir þörfum. Mikilvægt er að fá fræðslu um sjálfbæra þróun og 

menntun til sjálfbærni (Stefán Bergmann o.fl., 2010, bls. 52). 

Þessar leiðbeiningar eru í raun niðurstöður hópsins af verkefnunum sem 

unnin voru í þátttökuskólunum. Í ljós kemur að oft er verið að vinna að 

verkefnum innan skóla án þess að bein tenging sjáist við fyrstu sýn og því 

mikilvægt að kennarar og skólastjórnendur séu meðvitaðir um hvað fram 

fer í skólanum. Niðurstöðurnar sýna einnig fram á mikilvægi þess að innan 

skólanna séu starfandi teymi sem sé kennurum innan handar við vinnuna 

með hugtak eins viðamikið og sjálfbærni er. Þannig er hægt að styrkja 

starfið innan skólans í vinnuferlinu. GETA verkefnið styður einnig að 

útikennsla sé heppileg leið til að vinna að heildstæðum verkefnum. Í lok 

skýrslunnar er því velt upp hvort að þróunarverkefni tengd sjálfbærni, 

sjálfbærri þróun og menntun til sjálfbærrar þróunar séu erfiðari eða 

öðruvísi í meðförum en önnur þróunarvinna í skólum og er niðurstaðan sú 

að svo sé ekki (Stefán Bergmann o.fl., 2010, bls. 51). Lykillinn liggur ávallt í 

stefnumótunarvinnu hverrar stofnunar og nauðsynlegt er að setja skýr 

markmið í skólastefnu ef vinna á með þróun slíkra verkefnum. Skólaþróun 

með sjálfbærni að leiðarljósi sé hins vegar viðameiri en önnur þróunarvinna 

þar sem efnissvið menntunar til sjálfbærrar þróunar sé afar víðtækt. Rík 

áhersla er á fræðslu til að stuðla að meðvitaðri hóp þeirra er vinna að 

innleiðingu sjálfbærni í skólastarfi.  

Í þróunarvinnunni sem skólarnir fóru í kemur fram að nærsamfélagið er 

áhersluþáttur þegar kemur að hugmyndum um menntun til sjálfbærrar 

þróunar. Samvinna verður að vera á milli nærsamfélags og nemenda, svo 

samvirkni nýtist báðum aðilum (Eygló Björnsdóttir og Stefán Bergmann, 

2010, bls. 3). Verkefnin geta tengst efnisöflun úr umhverfi, aðstæður í 

skólaumhverfi sem þarf að takast á við, ræktun og fleira. Niðurstöður Allen 

Hill um staðsetningu útikennslu samrýmast þessu vel, þar sem hann telur að 

staðsetning útikennslunnar skipti verulegu máli. Þannig virki betur að láta 

nemendur vinna að raunverulegum verkefnum í nærsamfélagi þeirra til að 

auka skilning þeirra á ástandi umhverfis og möguleikum til frekari aðgerða 

(2013, bls. 25). Allen Hill skoðaði breytinguna frá því að nemendur voru 

keyrðir langar vegalengdir til  þess að upplifa viðkvæmi náttúru til aukinnar 

áherslu á sjálfbærni í útikennslu í nærumhverfi nemenda. Nemendur náðu 

ekki að yfirfæra upplifun af viðkvæmri náttúru yfir á eigið umhverfi og 

ástand þess. Með breytingu á kennsluháttum og aukinni þekkingu kennara 

breyttist upplifun nemenda og þeir náðu betri tökum á hugtakinu 

sjálfbærni. Meginmáli skiptir að nýta nærumhverfi nemenda í útikennslu til 

að vekja þá til vitundar um sjálfbærni og sjálfbæra þróun. Þá skiptir máli að 

styðja við kennara með fræðslu svo þeir megi valdi því að vinna með 

sjálfbærni í kennslu almennt, af öryggi og skilningi. Gera þá færa um að efla 

getu allra og færni til þess að láta til sín taka og dýpka skilning þeirra á 

hugtakinu. Með tengingu við nærumhverfi nemenda og kynningu á ástandi 

þess verður til geta til aðgerða. 

Í grein Auðar, Allyson, og Ingólfs Ásgeirs (2009), um hvað sé að græða á 

því að gera sjálfbæra þróun að sýnilegu viðmiði í skólastarfi er imprað á því 

sama. Megináherslan þarf að vera á að nemendur fái að kynnast náttúrunni 

og umhverfi sínu. Einungis þannig geti þeir fundið til ábyrgðar á því og 

velferð þess. Þetta skiptir máli í því samfélagi sem við lifum í þar sem 

umhverfis og velferðarmál verða sífellt meira aðkallandi og færni mannkyns 

til aðgerða mikilvægari (Higgins, 2009). Okkur ber sem samfélagi að stuðla 

að slíkri menntun til komandi kynslóða, sem gerir okkur kleift að stefna að 

markmiðum Aðalnámskrár grunnskóla og sýn Sameinuðu þjóðanna á áratug 

menntunar til sjálfbærrar þróunar. Sýnin byggist á því að allir hafi jöfn 

tækifæri til menntunar svo þeir megi átta sig á eigin gildum, hegðun og taka 

ábyrgð á lífstíl sínum til sjálfbærrar framtíðar (UNESCO, 2005). Heildarsýn 

menntunar til sjálfbærrar þróunar byggist á því að ýta undir breytingar á 

hegðun sem stuðli að sanngjörnu samfélagi fyrir alla. Með sjálfbærni að 

leiðarljósi í menntun er hægt að stuðla að jafnræði og samhygð meðal 

mannkyns og þjóða til sameiginlegrar framtíðar. 

2.8 Samantekt 

Í kaflanum hér á undan hefur verið fjallað um hvernig sjálfbærni og 

útikennsla birtast í Aðalnámskrá grunnskóla 2011/13. Skoðað hvernig 

útikennsla hefur þróast og hvað rannsóknir segja um gildi útikennslu til að 

skerpa á skilningi hugtaksins sjálfbærni. Slík verkefni eru því einn þáttur í því 

starfi sem á sér stað innan íslenskra grunnskóla.  

Áherslan erlendis er að unnið er að því að efla kennara með fræðslu svo 

auka megi færni þeirra til að takast á við áherslur menntunar til sjálfbærrar 

þróunar. Breytingar eiga sér stað um allan heim með meiri áherslu á að 

nemendur og kennarar séu færir um að skilja merkingu og mikilvægi 

sjálfbærni almennt og lögð er áhersla á mikilvægi menntunar í því 

breytingarferli. Áhugavert er að skoða hvernig þessar áherslur eru í 

grunnskólum á Íslandi.  

 





 

43 

3 Aðferðafræði 

Hér verður fjallað um val á rannsóknaraðferð. Farið verður yfir forsendur 

fyrir vali á rannsóknaraðferð, útskýrt hvað felst í slíkri rannsókn til að skýra 

hvaða gagna er aflað og úrvinnslu þeirra. Þá verður sagt frá vali á 

þátttakendum og á hvaða forsendum þeir verða fyrir valinu. Framkvæmd 

rannsóknar er rakin og að lokum verða takmarkanir rannsóknar tilteknar og 

fjallað um siðferðilega verndun. 

3.1 Fyrirbærafræðileg rannsókn 

Í rannsókninni er valið að nota eigindlega rannsóknaraðferð. Leiðin veitir 

tækifæri til að skoða viðfangsefni í smáatriðum. Með henni má kafa dýpra í 

raunverulega reynslu og upplifun færri þátttakenda í stað þess að mæla 

viðfangsefni með tölfræði. Fyrirbærafræði varð fyrir valinu þar sem hún 

fellur vel að viðfangsefninu. Skoðað er ofan í kjölinn hvernig reynsla 

útikennslukennara lýsa útikennslu sinni og á hvaða hátt sjálfbærni birtist í 

starfi þeirra. Þar sem ljósinu er beint að þessum þætti hentar 

rannsóknaraðferðin vel til að skoða viðfangsefnið.  

Fyrirbærafræði er rúmlega aldargömul aðferð. Hún á uppruna sinn í 

heimspeki og var upphafsmaður hennar Tékkinn Edmund Husserl. Fram 

kemur í Handbók um aðferðafræði  (Sigríður Halldórsdóttir, 2013, bls. 282), 

að hann taldi þá leið ekki síður vísindi en tölfræðilegar upplýsingar um 

rannsóknarefni.  

Í fyrirbærafræði er lögð áhersla á að upplifun og reynsla sem hver 

einstaklingur hefur upplifað á því fyrirbæri sem rannsakað er. Reynsla 

viðmælenda er skoðuð ofan í kjölinn með því að ræða um upplifun þeirra í 

opnum samtölum. Aðferðin er leið til þess að komast að raunverulegum 

kjarna þess sem rannsakað er (Lichtman, 2013 og Sigríður Halldórsdóttir, 

2013). Það er í höndum rannsakanda að skoða frásagnirnar ofan í kjölinn til 

að fá eiginlega merkingu á því fyrirbæri sem rannsakað er og finna í raun 

þann kjarni sem felst í upplifun þátttakenda. Úrtak er tilviksúrtak með 5-15 

þátttakendum. Spurðar eru spurningar um merkingu til þess að ná fram 

kjarnanum í reynslu þátttakenda. Til að skoða fyrirbærið sjálfbærni í 

tengslum við útikennslu þykir fyrirbærafræðileg nálgun því góð leið. Leitað 

er eftir þeirri þekkingu sem útikennarar búa yfir vegna reynslu sinnar á 

vettvangi. 

3.2 Rannsókn og markmið 

Markmið þessarar rannsóknar er að skoða hvað starfandi kennarar eru að 

gera í sinni útikennslu. Ásamt því er kannað á hvaða hátt sjálfbærni birtist í 

þeim verkefnum sem þeir eru að vinna með hverju sinni. Byggt er á 

viðtölum við þátttakendur um reynslu þeirra, til að átta sig á samhenginu á 

milli þessar tveggja þátta, útikennslu og sjálfbærni. Eigindlegar rannsóknar-

aðferðir henta vel þegar á að skoða upplifun og reynslu þátttakenda, þar 

sem skoðanir og tilfinningar viðmælenda eiga hlut að máli. Beiting 

fyrirbærafræði til að skoða eitt tiltekið fyrirbæri gefur rannsakanda tækifæri 

til þess að kafa djúpt í reynslu viðmælenda með djúpviðtölum.  

Með opnum djúpviðtölum opnast möguleiki á því að vinna með óþekktar 

upplýsingar sem kveikja nýjar spurningar, þar sem rannsakandi nýtir eigin 

þekkingu á málefninu til að dýpka umfjöllunina (Lichtman, 2013, bls. 195-

197). Slík viðtöl gefa einnig rannsakanda tækifæri til þess að fara yfir 

skilning á reynslu viðkomandi viðmælanda til að tryggja réttar upplýsingar í 

gagnavinnslunni (Sigríður Halldórsdóttir, 2013, bls. 294). Þannig er 

samræðunum gefinn tími og þeim leyft að flæða þegar þess gerist þörf. Best 

er að nýta þá leið til að komast betur að kjarna reynslunnar hjá hverjum og 

einum. Tilgangurinn er að ná fram ítarlegum upplýsingum af upplifun 

þátttakenda, til þess að eiga möguleika á að skilja reynsluna. Í niðurstöðum 

verður síðan hægt að segja frá því hvað kennarar eru að gera með 

sjálfbærni í útikennslu og segja frá þeirra upplifun af þess konar kennslu.  

3.3 Val á þátttakendum 

Í þessari rannsókn ákvað rannsakandi að taka viðtöl við fimm 

einstaklinga með víðtækri reynslu af útikennslu. Auðveldara væri að ná utan 

um hvað viðmælendur eru að gera í útikennslu og sjá hverskonar verkefni 

þeir leggja upp með. Einnig væri hægt að átta sig betur á því með hvaða 

hætti þeir tengja sjálfbærni við verkefnin ef sú tenging væri til staðar. Lagt 

var upp úr því að fá sem mestar upplýsingar og lýsingar á reynslu 

þátttakenda til að koma auga á samspil þessara tveggja þátta.   

Þátttakendur voru valdir með tilgangsúrtaki þannig að þeir þjóni tilgangi 

rannsóknarinnar (Katrín Blöndal og Sigríður Halldórsdóttir, 2013, bls. 130). Í 

tilgangsúrtaki veljast þátttakendur sem hafa bæði dæmigerða og 

ódæmigerða reynslu af fyrirbærinu (Sigríður Halldórsdóttir, 2013, bls. 287). 

Það er til þess að koma í veg fyrir að úrtakið verði of einsleitt. Í þessari 

rannsókn var skoðað hvað kennarar kenna í útikennslu og hvernig þeir 

tengja sjálfbærni við útikennsluverkefnin. Því miðaðist val þátttakenda 

alfarið út frá reynslu þeirra af útikennslu. Til að auka breytileika meðal 

viðmælenda var bakgrunnur þeirra í kennslu og útikennslu hafður til 

hliðsjónar. Allir höfðu nokkra reynslu af útikennslu og mörgum þeim 

þróunarverkefnum sem tengja má við sjálfbærni og útikennslu almennt.  

Talað var við fimm kennara með reynslu af útikennslu og tengslum 

hennar við sjálfbærni. Komu tveir þeirra úr skólum utan af landi, tveir af 

höfuðborgarsvæðinu og einn úr skóla í minna bæjarfélagi við sjávarsíðuna. 

Úrtakið var einsleitt að því leyti að allir samræðufélagar voru kvenkyns og 

hafa stundað útikennslu í einhvern tíma. Þeir hafa hins vegar mismunandi 

reynslu af verkefnum tengdum útikennslu og þróunarverkefnum tengdum 

sjálfbærni. Tveir skólanna voru þátttakendur í rannsókn GETA hópsins, einn 

þátttökuskóli í LÍS verkefninu og allir hafa tekið þátt í verkefni Landverndar 

um Grænfána. Ennfremur starfa allir skólarnir undir merkjum Heilsueflandi 

grunnskóla og flestir vinna í dag að fjölbreyttum þróunarverkefnum. 

3.4 Framkvæmd rannsóknar 

Í upphafi var haft samband við þátttakendur til þess að skoða hug þeirra 

á þátttöku. Við jákvætt svar frá þeim voru þeim sendar upplýsingar um 

rannsóknina og tilgang hennar (fylgiskjal 1). Skólasstjórnendum viðkomandi 

skóla voru svo sendar upplýsingar um vilja kennara um þátttöku og þeir 

beðnir um samþykki fyrir þátttöku sinna starfsmanna (fylgiskjal 2). Allir 

veittu fúslega leyfi fyrir samræðunum og skrifuðu þátttakendur undir 

upplýst samþykki við upphaf samtals (fylgiskjal 3). Rannsakandi bauð 

viðmælendum að velja stað og stund til viðtals, þar sem lagt var uppúr 

rólegu umhverfi án truflana. Tekið var eitt viðtal við hvern viðmælanda en í 

öllum tilfellum gefin góður tími til að tæma umræðuefnið hverju sinni. 

Viðtölin voru einstaklingsviðtöl og hélt rannsakandi möguleikanum á að 

nálgast frekari upplýsingar til viðmælenda sinna, opnum á meðan á 

rannsókninni stóð. Þrjú viðtalanna voru tekin maður á mann en hin í síma 

og í gegnum samskiptaforrit á netinu. Öll viðtölin voru vel á aðra 

klukkustund enda ekki unnið útfrá ákveðnum spurningalista heldur 

meginstoðum sem spurt var útfrá. Viðtölin tóku því gjarnan ólíka stefnu 

útfrá reynslu hvers viðmælanda. Þannig var hægt að kafa vel ofan í upplifun 

hvers og eins til að skilja betur reynslu þeirra (Lichtman, 2013, bls. 195-197). 

Allar samræður voru hljóðritaðar og þær síðan ritaðar frá orði til orðs sem 

vinnugögn í rannsókninni. 

Við úrvinnslu gagnanna var grandskoðað það efni sem fram kom í 

reynslu þátttakenda. Það var síðan skoðað með það að leiðarljósi að finna 

samsvörun og þemu sem voru afgerandi í niðurstöðum. Studdist 

rannsakandi við þá aðferð sem tilheyrir fyrirbærafræði að reyna að komast 

að hinum eina sanna kjarna þess sem fram kom í viðtölum við þátttakendur 

(Sigríður, 2013, bls. 281-286). Skólastefna hverrar stofnunar var ekki metin 

inn í rannsóknina heldur einblínt á að skoða upplifun og reynslu þátt-

takenda af útikennslu og samspili hennar við sjálfbærni. Vettvangsrannsókn 

þótti óþörf til að skoða þetta samband á milli útikennslu og sjálfbærni. Litið 

var til allrar kennslu utan skólastofu sem útikennslu í því samhengi.  

3.5 Takmarkanir og siðferðileg verndun 

Þetta rannsóknarverkefni byggir á því að fá heildaryfirsýn yfir reynslu 

viðmælenda með því að taka viðtöl við fimm kennara. Ástæður fyrir vali á 

þátttakendum gerði það að verkum að allir viðmælendur eru kvenkyns, 

enda er stærsti hluti kennarastéttarinnar konur. Það þarf ekki að skekkja 

niðurstöður vegna tilgangs verkefnisins að sjá hver reynsla kennara sé af 

samspili útikennslu og sjálfbærni. Reynsla þeirra og þekking á efninu þjónar 

því tilgangi rannsóknarinnar. Í grunninn var tekið eitt viðtal við hvern 

þátttakanda og gæti það orðið til þess að ekki hafi náðst öll þau gögn sem 

þarf til að rannsóknin þjóni tilgangi sínum. Helsta áhættan í 

fyrirbærafræðilegum rannsóknum er að rannsakanda mistakist að afla 

nægjanlegra gagna til að heildarmyndin verði alveg skýr (Sigríður 

Halldórsdóttir, 2013, bls. 287). Til þess að forðast það var möguleikanum á 

frekara samtali eða samskiptum haldið opnum á meðan á rannsókn stóð. 

Allir þátttakendur í þessari rannsókn rituðu undir upplýst samþykki um 

þátttöku í rannsókninni eins og kom fram í fyrri kafla. Það gerðu þeir eftir að 

hafa fengið upplýsingar um rannsóknina og tilgang hennar. Rannsóknin var 

einnig tilkynnt til persónuverndar með tilætluðum fyrirvara (fylgiskjal 4). 

Viðmælendur í rannsókninni fengu dulnefni til þess varna þess að rekja 

mætti upplýsingar til einstaklinga (Katrín Blöndal og Sigríður Halldórsdóttir, 

2013, bls. 134). Áhersla var lögð á að engar lýsingar á stöðum eða nöfn 

annarra einstaklinga kæmu fram í viðtölunum. Ef það átti sér stað tók 

rannsakandi að sér að gefa dulnefni eða dylja á annan hátt staðarlýsingar. 

3.6 Samantekt 

Hér hefur verið farið yfir val á rannsóknaraðferð og ástæður vals. Skoðað 

hefur verið á hvaða forsendum þátttakendur voru valdir í rannsóknina 

ásamt framkvæmd hennar. Einnig er talin til þau gögn sem fylgja slíkri 

rannsókn, bréf, tilkynningar og leyfi. Í lokin var svo farið yfir helstu 

siðferðilegu mál sem tengjast verndun þátttakenda í rannsókn sem þessari. 

4 Niðurstöður viðtala 

Aðalnámskrá grunnskóla setur ramma menntunar innan grunnskólanna 

mörk og viðmið. Kennurum ber því að vinna með hugtakið sjálfbærni eftir 

að það var sett inn sem einn af grunnþáttum menntunar. Í aðalnámskrá 

kemur fram að allt skólastarf eigi að litast af grunnþáttum menntunar og að 

þegar skólastarf sé metið þurfi að skoða hvernig þeir setji mark sitt á nám, 

leik og kennslu (Mennta- og menningarmálaráðuneyti, 2013, bls. 14-15). Að 

auki segir að nálgast beri viðfangsefni námsins á heildstæðan hátt með 

faglegri víðsýni og eftir atvikum samfaglega. Þetta styður fjölbreyttar leiðir 

til kennslu, þar á meðal útikennslu, þar sem verkefni eru skoðuð á 

þverfaglegan hátt með samþættingu. Kennarar þurfa þá að hafa skýra sýn 

og góða fagþekkingu þegar kemur að hugtökum grunnþáttanna, ekki hvað 

síst á sjálfbærnihugtakinu. Hér á eftir er farið yfir niðurstöður úr viðtölum 

við þátttakendur. Skoðað hvað kennarar eru að gera í útikennslu og 

hverskonar verkefni er verið að vinna með. Einnig verður skoðað hvaða 

skilning þeir hafa á hugtökunum útikennsla og sjálfbærni um leið og litið 

verður á með hvaða hætti kennarar eru að leggja áherslu á sjálfbærni í sinni 

útikennslu.  

4.1 Útikennsla 

Þátttakendur voru allir sammála um það að útikennsla væri öll sú kennsla 

sem færi fram utan skólahússins. Þó kom það fram hjá flestum að 

útikennsla væri ekki eingöngu úti. Það væri oftast einhver undirbúningur 

inni til þess að undirbúa nemendur fyrir þau verkefni sem vinna ætti úti, eða 

þegar útivinnunni væri lokið þyrfti að vinna úr henni inni. Aðeins þannig 

öðlist nemendur reynslu með gildi. Allir voru sammála um að útikennslunni 

væri ekki lokið fyrr en búið væri að vinna úr reynslunni. Aðspurðir sögðu 

viðmælendur að undirbúningur inni með nemendum væri mikilvægur en 

úrvinnsla úr reynslunni skiptir öllu máli að þeirra sögn. Eins og Lilja orðar 

það, 

 „Það er bara... náminu úti er ekki lokið, fyrr en þeim hluta 

hefur verið lokið, mundi ég segja. Og hann á að vera, jaahh, 

hann er jafnmikilvægur og útiveran því að annars hefur 

útiveran ekkert gildi fyrir hitt. Það er þannig í mínum huga, mér 

finnst alla annað bara einhvern veginn fráleitt sko”. 

Hún segir síðan í kjölfarið að nemendur þurfi að fara yfir upplifun til að vita 

hvernig vegferðin var. Kallar hún þetta endurlit. Hún segir í kjölfarið að sér 

þyki þetta gríðarlega mikilvægt og ekki bara fyrir kennara heldur líka í huga 

þess sem tók þátt. 

María og Berglind eru á sama máli og Lilja um þetta mikilvægi. Maríu 

fannst þetta skipta mjög miklu máli og sagði:  

„Það er bara ómetanlegt. Þau gefa hérna, kennslunni dýpri 

merkingu og mér finnst bara, mér finnst ég oft vera að læra 

bara heilmikið af þessu og það kallar kannski á meiri athuganir 

og pælingar og eins líka meiri fjölbreytni í möguleikum sem 

hægt er að nýta í útikennsluna”.  

Þá heyri hún nemendur oft segja „munið þið eftir þegar við...”. María kallaði 

þetta sameiginlegar minningar. 

María og Berglind töluðu ennfremur um mikilvægi upprifjunar og þess 

að vinna með verkefni bæði fyrir og eftir útikennsluna. Að það virki í raun í 

báðar áttir. Berglind sagði þetta vera samspil sem skipti rosalega miklu máli. 

Hún sagði það gera námið skemmtilegra og þannig væri hægt að vera viss 

um að krakkarnir væru að nema meira þegar þeir hefðu áhuga og væru 

ánægðir. Úti væru þeir öruggir með tilgang viðfangsefnisins og fengju að 

deila því með öðrum. Í þessu samhengi nefndi Berglind að kennarateymið 

sem hún er í hefði tekið sig saman og verið með ratleik úti sem byggðist á 

því að nemendur rifjuðu upp námsefni vetrarins. Nemendum fannst mjög 

gaman og upplifðu sig vera í leik á meðan að kennararnir gátu séð hvernig 

námið hafði fest í sessi hjá nemendum yfir veturinn. 

Niðurstaða úr öllum viðtölunum var að aðstæður til útikennslu skipti í 

raun ekki máli en það væri alltaf í hendi kennarans að finna þau tækifæri 

sem felist í nærumhverfi og samfélagi skólans til útikennslu. Þrátt fyrir þetta 

voru viðmælendur sammála um að útikennsla krefst annarskonar 

undirbúnings en hefðbundin kennsla í skólastofu. Ef að kennslan eigi að 

skila nemendum ákveðnum áfanga í námi þá þurfi að standa vel að þeim 

undirbúningi. Það kom líka sterkt fram hjá þátttakendum að kennurum 

finnist þessi undirbúningur vera fyrirhöfn og vesen sem þeir láti aftra sér frá 

því að stunda útikennslu. Kennararnir töluðu um að fleira gæti staðið í vegi 

fyrir útikennslu eins og t.d. veðrið. Gott gæti því verið gott að vera með 

varaplan ef ekki væri hægt að fara út. Þrír viðmælenda af fimm voru þó með 

fasta útitíma inni í stundaskrá sem þeir töldu að stuðluðu að því að þeir 

færu frekar út og létu veðrið ekki hafa áhrif á sig, fyrir utan stórviðri og 

storm, en þá væri skóla gjarnan frestað og það kæmi þá ekki að sök. 

4.1.1 Vettvangsferðir 

Allir töldu vettvangsferðir nauðsynlegan hluta af útikennslu. Þær ferðir 

gátu verið á söfn, skoða gamlar minjar, eingöngu til að upplifa eitthvað 

sérstakt eins og myrkur eða til að tengja námsefni beint við raunverulega 

staði eins og heimsókn í Alþingishúsið. Afgerandi var að allir höfðu 

tengingar við það samfélag sem skólinn var í, tengdu þannig útikennsluna 

við söguna, átthagana og þá arfleifð sem býr í hverju samfélagi. Aðspurðir 

sögðust kennarar þó yfirleitt miða útikennsluna við það viðfangsefni sem 

taka ætti fyrir og tengdu gjarnan því sem verið er að læra um hverju sinni. 

Það var eftirtektarvert hversu vel GETA skólarnir tveir tengdust vel við 

nærsamfélag sitt. Þar var greinileg samvinna á milli skólanna og bæjar- eða 

sveitastjórna á einhvern hátt. Slíkt sást ekki eins glögglega hjá hinum 

viðmælendunum þrátt fyrir að einhver samvinna væri fyrir hendi.  

Kennurum fannst vettvangsferðir alltaf flokkast undir útikennslu og að 

þær væru mikilvægar, hvort sem þær væru stuttar eða langar. Þeim fannst 

að ferðir út á skólalóð eða útikennslusvæði gætu verið jafngildar sem 

útikennsla ef þær þjónuðu því verkefni sem átti að vinna hverju sinni. Öllum 

fannst mikilvægt að útikennslan tengdist því námsefni eða þeim 

markmiðum sem unnið væri að hverju sinni, þannig hefði útikennslan 

tilgang. Þeir upplifðu það á mismunandi vegu hvernig verkefnin yrðu að 

tengjast útikennslunni. 

Viðmælendur sögðu frá mismunandi vettvangsferðum í sínu starfi, bæði 

löngum og stuttum.  Hrefna sagði t.d. frá dagsferðum sem farnar voru áður 

fyrr í hennar skóla. Þar var skipulagt hvernig nemendur sinntu mismunandi 

verkefnum á vettvangsstað yfir daginn. Nemendur voru þarna að komast í 

tæri við aðrar aðstæður en þeir voru vanir. Farið var í fjöru en skólinn er 

langt frá sjó og kynntust þeir þannig lífríki fjörunnar af eigin raun. Einnig 

höfðu þeir tækifæri til að kynnast öðruvísi lífi í sjávarþorpi, fengu að fara út 

á sjó með togara og tengjast þannig annarskonar lífsháttum fólks. Sagðist 

Hrefna sjá eftir þessum tíma en í dag væru peningar af skornum skammti 

sem hefði áhrif á slíkar ferðir ekki síður en sú dagskrá sem bíður nemenda í 

lok skóladags. Allir viðmælendur töluðu um að peningar væru ástæða þess 

að ekki væri farið í lengri vettvangsferðir. Aðstæður í landinu hefðu orðið til 

þess að útikennsla og vettvangsferðir væru nú langoftast farnar í 

nærumhverfi. Það væri kannski meira af nauðsyn en vilja sem kennarar 

kenndu í nærumhverfi. Kennarar voru þó sammála um að gildi þess að 

kenna í og um nærumhverfi nemenda þannig að þeir tengdust samfélaginu 

sem byggja.  

Lilja sagði frá því að skólar á höfuðborgarsvæðinu væru mjög duglegir að 

fara með nemendur í fjöruferðir til þess að tengja þá við lífríki 

strandlengjunnar. Kannað hafði verið hversu stórt hluti fjöru við 

höfuðborgarsvæðið væri undir heimsóknum skóla og kom í ljós að skólarnir 

voru að nota nær alla strandlengju höfuðborgarsvæðisins. Einungis 

uppfylling og þess háttar væri undanskilin að mestu heimsóknum 

skólahópa. Hún talaði einnig um að skemmtiferðir, sem væru yfirleitt lengri 

ferðir, væru líka vettvangsferðir en sjaldnast eða aldrei væru þær tengdar 

við sjálfbærni. Hún myndi t.d. ekki eftir því að sjálfbærni hefði borið á góma 

í skíðaferðum eða slíkum ferðum. 

Arna sagði frá hefðbundnum ferðum í hennar skóla. Reglulega er farið og 

unnið á skógarsvæði sem skólinn hefur til umráða til kennslu. Nemendur fá 

leiðbeiningu og aðstoð við að hirða skóginn í þessum heimsóknum. Gildi 

sjálfbærni kemur inn í þá leiðbeiningu enda fær skólinn, í staðinn, efni úr 

skóginum til að vinna með í smíðakennslu. Lagt er upp úr því að öllu 

afgangsefni er skilað aftur til náttúrunnar þannig tengt við hvernig gæði 

jarðar geta farið aftur til baka sé þeirra ekki þörf í smíðavinnuna. Í skólanum 

hennar eru einnig árlegar útilegur og hjólaferðir. Hjólaferðirnar eru miðaðar 

við að allir nemendur hafi farið allt sem hægt er að hjóla í nærumhverfinu 

þegar þeir ljúka námi. Í þessum ferðum er lagt uppúr því að spjalla saman 

um það sem fyrir augu ber. Skoðað er hvað er hægt að laga eða bæta í 

umhverfinu og hvaða áhrif það sem aflaga hefur farið getur haft á allt lífríki. 

Hjá Örnu er einnig farið í heimsóknir á bæi, en skólinn er í 

landbúnaðarhéraði. Reynslan hennar var að allir hafi gaman af eins og hún 

segir „Við förum í fjárhús hjá krökkunum og þó að þau séu sjálf frá bæjum 

með fé þá finnst þeim samt gaman að fara með hinum krökkunum, sko”. 

Þarna má sjá góða tengingu við nærsamfélagið og samstarf við 

nærumhverfi.  

Fram hefur komið að kennarar voru sammála um að vettvangsferðir á 
söfn og stofnanir væru mikilvægur þáttur í útikennslunni. Berglind var 
hlynnt því að skólarnir settu sér stefnu um hvaða heimsóknir væru skylda 
svo að það væri ekki á valdi hvers kennara hvort farið væri í heimsóknir. Það 
væri nefnilega auðvelt fyrir skóla á stór höfuðborgarsvæðinu að nýta strætó 
og því væri kostnaður ekki atriði. Hún nefndi heimsóknir í tengslum við 
námsefni t.d. á jóladagskránna á Þjóðminjasafninu eða í Alþingishúsið 
samhliða kennslu um sjálfstæði Íslendinga. Taldi hún að heimsóknir sem 
þessar gæfu lærdómi dýpri merkingu, t.d. þegar Alþingishúsið væri heimsótt 
sæju nemendur allt í einu skjaldarmerkið allsstaðar „Skjaldarmerkið er alls 
staðar, þarna er skjaldarmerkið, sjáðu! Þú veist, allt í einu, þau höfðu aldrei 
tekið eftir þessu fyrr”. Talaðu hún um að á þennan hátt fengju nemendur að 

tengja á raunverulegan hátt við það sem þeir hefðu verið að læra um í 
námsbókunum.  

4.1.2 Rannsóknar- og kennsluferðir í nærumhverfi skóla 

Fram kemur í viðtölum við þátttakendur að margt væri vert að skoða í 

umhverfi skólanna eins og lífríki í ám, tjörnum og vötnum ekki síður en 

fjörur eða leirur. Telja kennarar að ef nemendur fái tækifæri til að kynnast 

því, eigi þeir auðveldara með að átta sig á gildi þess umhverfis til framtíðar 

og bera virðingu fyrir lífríki þess.  

Kennarar nefna dæmi um að veiða síli í tjörnum og tengja þá reynslu 

nemenda við að lífríkið í tjörninni verði að fylgja sílunum eigi að fara með 

þau í skólann til að auka lífslíkur þeirra. Hrefna talar um fyrirbæri í vatni 

nálægt sínum skóla þar sem bandormur hefur sýkt öll síli. Fyrir nemendur 

væri reynsla að fara á vettvang, veiða sílin og rannsaka þau síðan þegar 

heim væri komið. Þannig átti þeir sig frekar á því lífríki sem felst í vatninu og 

geta velt vöngum yfir ástæðum þessarar sýkingar. Þá má velta því fyrir sér 

hver sé orsök sýkingarinnar og hvort að hægt sé að taka af skarið og breyta 

einhverju. María kom einnig inn á sílaveiðar í tjörn nálægt sínum skóla. Taldi 

hún mikilvægt að leyfa nemendum að sjá um að veiða sílin sjálf og fá þannig 

hlutdeild í kennslunni og eigin námi. Síðan fjallaði hún um mikilvægi þess að 

nemendur áttuðu sig á mikilvægi þess búsvæðis sem sílin koma úr. Þrátt 

fyrir að tjörnin sé hálfgerð drullutjörn, þá er eitthvað í henni sem gerir 

tjörnina að búsvæði sílanna. 

Margir kennaranna höfðu reynslu af því að vinna í skógi við skólann sinn 

og sáu þar ótal mörg tækifæri til að skoða og vinna með lífríkið, ekki hvað 

síst til skoðunar á hringrásum og lífsferlum. Þeir voru sammála um að 

mikilvægt væri fyrir nemendur að átta sig á og skilja þá þætti lífríkisins. Með 

því að átta sig á lífsferlum dýra og plantna gætu þeir frekar yfirfært 

þekkingu sína til frekara náms.  

Allir tóku í sama streng þegar þeir nefndu ræktun á kartöflum sem leið til 

þess að gera sér grein fyrir hringrásum og lífsferlum. Einnig væri mikilvægt 

að sýna nemendum fram á hvernig matur yrði til og hvernig þeir gætu sjálfir 

að lagt að mörkum á auðveldan hátt sem þátttakendur. Hægt væri að sýna 

nemendum og ræða við þá um það ferli sem eigi sér stað frá því að kartafla 

væri sett niður þar til hún væri tekin upp. Voru kennarar sammála um að í 

slíkum verkefnum væri lykilatriði að nemendur fengju að framkvæma sjálfir 

og ættu þannig hlutdeild í verkinu. Þegar væri uppskorið þyrfti síðan að 

tengja umræðuna við gildi þess að eiga útsæði til næsta árs og tengja hana 

þannig inn á neysluvenjur. Allir voru síðan sammála um mikilvægi þess að 

nemendur fengju að borða eigin ræktun eins og Berglind segir „Síðan tökum 

við upp og það er eitt af því sem er svo skemmtilegt að gera í útieldhúsinu. 

Þegar við tökum upp nýjar kartöflur og sjóðum smælkið og borðum undir 

berum himni. Kartöflur eru aldrei eins góðar” og bætir síðan við „Börn sem 

borða ekki kartöflur, borða kartöflur í útieldhúsinu”. 

Enn ein leið sem kom fram í viðtölunum var að færa námsgreinar út úr 

skólahúsinu á skólalóðina. Þannig væri hægt að vinna að verkefnum 

tengdum námsgreinum í nærumhverfi skólans. Þau verkefni væru þá 

eingöngu tengd þeim tilgangi sem þjónaði námsgreininni. Þessi verkefni 

þurftu ekki alltaf að ná yfir heila kennslustund en gátu einnig verið 

langtímaverkefni sem þyrftu margar kennslustundir eða hluta úr þeim. 

Fjórir af fimm kennurum nefndu stærðfræði sem grein sem auðvelt væri að 

færa út. Úti væri hægt að raunveruleikatengja verkefni og hugtök úr 

stærðfræðinni með því að láta nemendur vinna ákveðin verkefni. Nefnd 

voru verkefni eins og að mæla ummál, útbúa fermetra, telja bíla eða glugga, 

mæla kastlengd, gera súlurit og annað úr niðurstöðu ásamt því að reikna út 

meðaltal. Viðmælendur voru einnig sammála um að verkefni eins og þessi 

væru tilvalin til að auka orðaforða og hugtakaskilning nemenda með því að 

nota rétta hugtök við vinnuna. Fannst þeim öllum að nemendur sýndu betri 

skilning á mælingum og ofangreindum verkefnum hefðu þeir fengið að 

takast á við slík verkefni í raun en ef þeir hefðu einungis fengið að læra um 

hugtökin í bók.  

Þrátt fyrir að viðmælendur teldu auðvelt að fara út til að vinna viss 

verkefni í einhverri námsgrein sögðu þeir að grundvöllurinn sem styrkti 

útikennslu væri að í henni fælist alltaf samþætting. Í útikennslu væri 

sjaldnast verið að vinna með einn þátt í einu, heldur gerði það nemendum 

ekki síður en kennurum ljóst að námsgreinar grunnskólanna tengjast allar 

innbyrðis á einhvern hátt. Það verði að vinna að sameiginlegum verkefnum 

sem væru þvert á námsgreinar.  

4.2 Reynslusögur úr útikennslu 

Flestir viðmælenda höfðu frá skemmtilegum upplifunum að segja enda allir 

með mikla reynslu. Nokkrar áhugaverðar sögur tengdust dýpkun á skilningi 

nemenda og tækifærum til lífslangrar reynslu vegna upplifana í 

útikennslunni. Sagan um mógröfina og dauða hestinn var ein þeirra. Í 

framhaldinu koma svo nokkrar slíkar í viðbót til að sýna fram á hversu 

fjölbreytt reynslan var hjá þátttakendum. 

Í viðtalinu sagði Hrefna að henni þætti mikilvægt að nemendur hefðu 

eitthvað í höndunum, svona tilgang, þegar farið væri út. Upplifun var stór 



 

53 

þáttur í hennar kennslu þrátt fyrir bóklega tengingu og sagði hún að það 

skipti máli. Nemendur fengju tækifæri til þess að upplifa uppljóstrandi 

reynslu. Sagði hún frá reynslu sinni af því að hafa farið í gönguferð með 

nemendahóp í nærumhverfi skólans. Á leið sinni yfir hálsinn fyrir ofan 

skólann gekk hópurinn fram á mógröf með dauðum hesti í. Henni er þetta 

mjög minnisstætt vegna þess að reynslan var óvænt og að hún deildi þessari 

merku uppgötvun með nemendum sínum. Þarna varð til tækifæri á að 

fræðast um mógrafir, mýrarauða, hætturnar sem geta skapast af opinni 

mógröf fullri af vatni og hvernig líf og fall hestsins hefur byggst á þessum 

aðstæðum. Viðmælendur voru allir sammála því að hlutdeild kennarans í 

náminu úti við skipti máli, að hann væri þátttakandi í náminu. Þannig fengu 

nemendur og kennarar tækifæri til að byggja upp sameiginlegan bakgrunn 

og almennan grunn sem alltaf væri hægt að leita í, byggja á og vinna með. 

Sterk upplifun nemenda á því hvað á sér stað í umhverfinu og lífríkinu 

skilar þeim reynslu sem situr með þeim og þeir geta vísað í síðar. María 

sagði frá því þegar lagt var af stað í fuglaskoðunarferð,  

„...og hérna, og þá fundum við dauða fugla á leiðinni. Þá var nú 

aðeins farið að kíkja á það. Við vorum svo heppin að einn 

fuglinn var farinn að rotna svolítið þokkalega og það sást hérna, 

inn í hann. Hann var fullur af gostöppum og alls konar plasti. 

Krökkunum brá rosalega við þetta að þetta gæti verið inni í 

dýrinu. Allt ruslið sem verið væri að henda. Og það er 

náttúrulega  þó að ég hefði sagt frá þessu, það hefði alls ekki 

sama gildi og það að þau sáu þetta þarna bara með berum 

augum”. 

Síðan segir hún frá því hvernig fuglaskoðunarferðin breyttist og snérist um 

þessa dauðu fugla og ástæðurnar fyrir dauða þeirra. Sagði hún að það væri 

lykilatriði að leyfa nemendum að sjá bara hvernig þetta er í 

raunveruleikanum. Leyfa þeim að rannsaka og skoða skiptir gríðarlega miklu 

máli. Fuglaskoðun féll svo alveg í skuggann af jarðarförum þessara fugla. 

Þarna sést hvernig ákvörðun um að skoða það sem á vegi okkar verður geti 

skilað jafnmiklu eða meiru en upphafleg áætlun gerði ráð fyrir. 

Í næstu tveimur sögum kom í ljós hvernig nemendur brugðust við þegar 

á reyndi. Á hvaða hátt grunngildi mannkyns eða mennskunnar detta inn 

þegar nemendur verða fyrir áskorunum. Lilja sagði frá því þegar ungir 

nemendur voru í rannsóknarleiðangri um gamlar minjar. Fjallaði sagan 

einnig um mikilvægi þess að hvernig kennarar eiga að bregðast við svo að 

nemendur fá að reyna á eigin getu. 

„Það er ótrúlega skemmtilegt að fylgjast með börnum eins og 

voru hérna í dalnum í útinámi. Og þetta voru litlir krakkar, þau 

voru sex ára. Þetta voru yngstu nemendurnir og voru þau að 

klöngrast í gömlum hleðslum hérna. Svo komust þau ekki öll 

upp aftur. Hvað gerum við? Fer ég sem kennari ofan í og ýti 

öllum upp? Eða stend ég á hliðarlínunni og fylgist með því sem 

gerist og reyni að styðja við þannig að þau geti sjálf hjálpast að 

við að komast upp. Þetta er lausnaleit. Þetta er hægt utandyra, 

þetta gerum við ekki inni”.  

Lilja fjallaði síðan um það hvernig margir telji að tími sjálfbærni og 

sjálfbærrar þróunar sé liðinn og því skipti mestu máli hvernig við bregðumst 

við aðstæðum eða áskorunum. Nefndi hún að hugtakið resilience eða 

þrautseigja væri það sem við yrðum að vinna með. Dæmisagan af 

börnunum í hleðslunni fjallar um þetta. Að takast á við áskoranir og finna 

leiðir til að takast á við þær. Að gefast ekki upp. 

Önnur saga af reynslu sem gefur gildi er frá Hrefnu þar sem hún fjallar 

um lengri gönguferðir sem eldri nemendur í hennar skóla fara reglulega í.  

„Eins og ég hef upplifað í þessum gönguferðum, sumum 

löngum. Það er þetta með að læra að lifa með öðrum. Að þá 

hefur hópurinn oft sýnt sko eða einstaklingar innan hópsins, 

svona umhyggju fyrir þeim sem voru kannski orðnir ofboðslega 

þreyttir. Og til að halda hópnum saman, til að koma þeim, 

koma öllum á áfangastað í lokin ... Við höfum tvisvar lent í því 

að dagsnestið hefur verið farið að ganga til þurrðar og fólk 

orðið hálfmáttlaust úr hungri, og þá skiptir máli að fá bara þrjá 

bita af brauði eða eitthvað. Og ég hef upplifað að nemendur 

sem að þú veist, brutu brauð sitt og gáfu helminginn. Sem er 

náttúrulega dásamlegt líka þú veist og svo svona hjálpsemi eins 

og að hjálpa öðrum yfir skurð og svoleiðis”. 

Hrefna hafði frá mörgu að segja enda með lengstan starfsaldur þátttakenda. 

Aðferðir hennar í kennslu hafa alla tíð, eða í rúmlega þrjá áratugi, einkennst 

af útikennslu og bjó hún því yfir mikilli reynslu. Síðasta sagan er frá henni og 

fjallar um gildi þess að eignast sameiginlega reynslu sem má vísa í aftur og 

aftur í tengslum við aðra kennslu. 

„Ég hef rekið mig á núna eftir að nemendahópurinn varð 

breiðari, svona ólíkur bakgrunnur að maður sko hefur ekki 

lengur sameiginlega bakgrunn til að grípa í til skýringar eins og 

þegar hópurinn samanstóð af nemendum úr 

landbúnaðarhéraði. Að þá átti maður einhvern veginn 

sameiginlegan minningabanka eða reynsluheim. Svo fórum við 

einhvern tíma upp að tjörninni hérna í holtinu fyrir ofan 

skólann. Og það var svo gaman þar, þar sem mýrin dúar svo 

svakalega og þau voru náttúrulega bara skíthrædd, þú veist. 

Hrædd um að þau myndu sökkva eða eitthvað. En svo man ég 

að þetta nýttist svolítið mikið þegar við vorum að læra um 

veturinn, eða vatn eða eitthvað. Þá gat ég oft vitnað í þetta 

þegar ég var að útskýra eitthvað. „Já eins og þarna þegar mýrin 

dúaði”, þú veist. Maður þarf að skapa sér sameiginlega reynslu 

með nemendum núorðið. Af því að þau eiga heldur ekki 

sameiginlega reynslu öll”. 

Þarna skýrir hún einnig hversu mikilvægt er að eignast sameiginlegan 
grunnbanka til að sækja í, minningar, skilning og reynslu sem allir hafa 
aðgang að. Hrefna sagði að þess gerðist frekar þörf eftir því sem 
nemendahópurinn verður breiðari. Reynslan skili sameiginlegum skilningi og 
nemendur túlki síðan eigin þekkingu útfrá henni. 

4.3 Sjálfbærni 

Kennarar voru spurðir sérstaklega út í það hvaða merkingu þeir leggðu í 

hugtakið sjálfbærni. Til þess að gera sér betur grein fyrir tengingum þeirra 

við sjálfbærni í útikennslunni verður farið yfir þeirra upplifun af hugtakinu 

og skilning á því hér. Voru þeir misöruggir með sínar útskýringar og fannst 

hugtakið frekar erfitt. T.d. sagði Hrefna að hún „hefði nefnilega aldrei skilið 

það”. Í viðtalinu kom þó í ljós að hún hafði mjög góðan grunn til skilnings á 

því sem fælist í menntun til sjálfbærrar þróunar og sjálfbærni almennt. 

Þegar leið á komu greinargóð svör frá henni og hún tengdi mörg þeirra 

verkefna sem hún hefur unnið, þeim stoðum sem koma fram um 

gæðamenntun Sameinuðu þjóðanna.  

Aðrir kennarar skilgreindu hugtakið mjög vítt. María var hins vegar á því 

að þetta væri ekkert nýtt og að kennarar hefðu unnið að þessum málum 

lengi, jafnvel óafvitandi eins og hún sagði: „Þetta er nú bara eitthvað sem 

maður er búin að vera að gera alla tíð”. Enn fremur kom fram hjá Berglindi 

að henni finnst hugtakið misnotað af allt of mörgum sem verðfellir það 

„...eins og hjá pólitíkusum sem segja að allt sé orðið sjálfbært. Þeir tala um 

sjálfbær göng og sjálfbært þetta og sjálfbært hitt”. Alveg var greinilegt að 

henni var mikið í mun að hugtakið héldi gildi sínu og yrði hlíft við slíkri 

misnotkun. 

Allir kennararnir voru sammála um að sjálfbærni fjallaði um umhverfi, 

virðingu, reynslu, umhyggju og það að njóta. Viðmælendur nefndu líka allir 

umgengni sem lykilþátt innan sjálfbærni. Lilja sagði að það væri alveg 

eðlilegt þar sem við hefðum hvað sterkasta tengingu við umhverfið okkar og 

því væri eðlilegt að fyrsta hugsun tengdist umgengni um það. Þátttakendur  

töldu einnig að öðrum kennurum væri mest umhugað um umgengni þegar 

þeir hugsuðu um sjálfbærni. Umhverfismálin eru líka mest á baugi hérlendis 

við þær breytingar sem hafa átt sér stað um land allt undanfarin ár, t.d. í 

sorphirðu. Aðspurðir voru kennarar mjög meðvitaðir um að flokkun á sorpi 

væri hluti af umhverfisþættinum. Allir nefndu þeir flokkun og sorp sem 

málefni tengd sjálfbærni. Þar kom hugsun um auðlindir líka sterkt inn hjá 

öllum og töluðu þrír viðmælenda af fimm um mikilvægi þess að kynna 

endurnýtingu og endurvinnslu fyrir nemendum. María kom beint inn á þetta 

þegar hún sagðist leggja áherslu á að við höfum mismunandi skilning á 

hugtakinu verðmæti þegar hún sagði: „...og líka þó að okkur finnist eitthvað 

mjög ómerkilegt þá geta falist í því mikil verðmæti”. 

Virðing var stærsti þátturinn sem tengdist sjálfbærni að mati allra 

þátttakenda. Þeim fannst öllum að það væri mjög mikilvægt að innleiða gildi 

virðingar inn í allt starf skólans til þess að nemendur áttuðu sig á því að allt 

byggðist á almennri virðingu. Töluðu viðmælendur um virðingu í sínu  allra 

víðasta samhengi; virðingu fyrir umhverfi og náttúru, virðingu fyrir 

auðlindum, virðingu fyrir eignum, virðingu fyrir lífi, virðingu fyrir sjálfum sér 

og öðrum, svo eitthvað sé nefnt. Þrír kennarar af fimm töluðu um virðingu 

fyrir þeim afleiðingum sem gerðir okkar hafa á umhverfið og allt líf á 

jörðinni.  

Berglind og Arna lögðu mikið upp úr því hvernig við berum ábyrgð á eigin 

gjörðum og framkomu. Arna sagði m.a.  „Þetta er allt frá því að þú ferð á 

klósettið og skilur það jafnfallega eftir þig, eða þú hittir barn eða fullorðinn 

og talar við þau og skilar þeim jafnglöðum frá þér eins og hann kom til þín”. 

Berglind lagði hins vegar áherslu á að börnin áttuðu sig á því „að þau væru 

heimsborgarar og að allt sem þau gera skiptir máli”, í hinu víðar samhengi. 

María talaði um mikilvægi þess að nemendur lærðu að bera virðingu fyrir 

sínu nánasta og víðasta umhverfi en ekki síður virðingu fyrir sjálfum sér. 

Allir nema einn nefndu þá skilgreiningu að í sjálfbærni fælist að skila 

jörðinni í því ásigkomulagi sem við fengjum hana í hendur til komandi 

kynslóða. Berglind gekk lengra og sagði:  

„Við tölum oft um það að vatnið verður bráðum verðmætara 

en gull. Sem sagt, sem auðlind og ýmislegt svona þannig að 

sjálfbærni er í raun og veru að kenna þeim að umgangast 

jörðina þannig að þau skili henni betur á sig komin, eða að 

minnsta kosti jafn vel á sig komin og eins og þeir taka við henni. 

Í rauninni þurfa þau eiginlega að ganga skrefinu lengra í hina 

áttina, að skila henni betur, af því að við, fyrri kynslóð er búin 

að ganga svo illa um jörðina. Það náttúrulega er bara að, felst í 

því að kenna þeim það”. 

Henni er því greinilega ljóst að mikið þarf að gerast til þess að sjálfbærni 

verði að raunveruleika og leggur mjög mikið uppúr því að menntun sé leiðin 

til breytinga. Hún heldur áfram og segir „Að þau eru heimsborgarar og allt 

sem þau gera skiptir máli. Þannig að ég lít á sjálfbærni svoleiðis”.  

Þrír kennarar töluðu sérstaklega um getu til aðgerða og samband þess 

hugtaks við sjálfbærni. Berglind var mjög meðvituð um hvað fælist í 

menntun til sjálfbærrar þróunar. Að nemendur þyrftu fræðslu til að átta sig 

á því að auðlindir jarðar þrjóti sé ekkert að gert. Það væri í okkar og þeirra 

verkahring að taka af skarið og gera eitthvað. Á þann hátt bærum við 

ábyrgð á því hvernig við skiluðum jörðinni til komandi kynslóða. Hún hafði 

sterkar skoðanir á því sem þyrfti til að gera nemendur hæfa til þess að 

framkvæma og sagði m.a. að það þyrfti að kenna þeim hvers þeir væru 

megnugir: 

„...og hvað þau geta gert. Af því að, náttúrulega ef að þau gera 

eitthvað og svo fara allir að gera það. Þá er breytinga að vænta 

en það gerist náttúrulega ekkert ef enginn gerir ekki neitt”.  

Lilja var alfarið á sama máli og lagði mikið uppúr getu til aðgerða:  

„Það er þið vitið að nýta sína kunnáttu og getu í þá átt sem 

hjartað segir manni að fara...við kunnum ýmislegt og vitum 

hvaða afleiðingar það hefur fyrir umhverfið okkar og okkur 

langar að gera eitthvað. Af hverju gerum við þá ekki eitthvað í 

því”.  

Lilja gekk enn lengra og skilgreindi sjálfbæra þróun með nýju hugtaki, 

hugrekki „... ef ég get sagt sjálfbær þróun. Ef ég myndi setja eitt orð í 

staðinn. Þá myndi ég segja hugrekki. Hugrekki til að vera maður sjálfur og 

leita annarra lausna og standa með þeim”. 

Áberandi var að kennarar GETA skólanna tveggja sögðu fræðslu vera 

lykilþátt í vinnu með hugtakið sjálfbærni. Upplifun þeirra af þátttöku í 

verkefninu hafði haft veruleg áhrif á allt skólastarfið og stuðlaði að því að 

kennarar hjálpuðust að við að tengja skólastarfið hugtakinu sjálfbærni. Þeir 

kennarar voru sammála um að auðveldara væri að byggja á sameiginlegum 

grunni þar sem kennarar hefðu fengið sömu upplýsingar til að vinna útfrá. 

Annar viðmælandi var sammála þessu og sagði fræðslu vera nauðsynlega til 

þess að gefa kennurum sameiginlegan grunn að starfa út frá.  

Einn kennari talaði um að allt of mikill tími færi í það hjá kennurum að 

leggjast yfir skilgreiningar hugtaka frá útgáfu aðalnámskrár grunnskóla. Það 

væri hægt að eyða miklu púðri í það án þess að komast endilega að 

gagnlegri niðurstöðu. Heildarniðurstaða viðmælenda var að til þess að 

kennarar næðu dýpri skilningi á hugtakinu sjálfbærni þyrfti aukin fræðsla að 

koma til. Þannig gætu kennarar verið vissir um að allir væru að tala sama 

tungumál og þar af leiðandi að stefnt að sama marki. 

Allir þátttakendur komu inn á að nærumhverfi og samfélagið tengdust 

vinnu með sjálfbærni og menntun til sjálfbærni. Einungis einn kennari tók 

sérstaklega fram að hagkerfi og efnahagur tengdust því líka. Þrír komu inn á 

mismunandi þætti mannlegs umhverfis og náttúrulegs umhverfis. Hrefna 

fjallaði sérstaklega um það í sambandi við þau tækifæri sem fælust í kennslu 

í mismunandi umhverfi. Kennarar voru sammála um að í sjálfbærni þyrfti að 

fjalla um raunveruleg verkefni sem tengdust lífi nemenda en einungis tveir 

komu inn á gildi álitamála eða klípumála í vinnu með sjálfbærni. 

Í samtölunum kom fram að allir voru á því að grunnþættir menntunar 

væru samofnir hver öðrum og í raun ekki hægt að líta á einn þeirra án 

tengingu við einhvern annan eða alla. Nefndi María að þetta héngi allt á 

sömu spýtunni á meðan að Berglind sagði að þetta væru samhangandi 

stoðir. Allir þátttakendur töluðu um að sjálfbærni í kennslu snérist alltaf um 

það viðhorf sem kennarinn hefði til sjálfbærni. Það væri í hans hendi að 

setja upp sjálfbærnigleraugun til að sjá tækifærin í umhverfinu og því að 

nýta tækifærin. Eins og Arna orðaði þetta þá byggir þetta á viðhorfi okkar og 

„nú er þetta ekki spurning hvort þú vilt, þú verður”. 

4.4 Hvernig birtist sjálfbærni í verkefnum útikennslunnar 

Kennararnir töldu að margar leiðir væru færar til að kenna sjálfbærni í 

útikennslu. Þeir voru þó allir sammála um að útikennsla væri ekki eina leiðin 

til að kenna sjálfbærni. Þeim fannst hins vegar að útikennslan gæti lagt 

mikið til að skerpa á skilningi nemenda á sjálfbærni. Þrátt fyrir þetta viðhorf 

þátttakenda kom í ljós að enginn þeirra var að fara út til þess að vinna með 

sjálfbærni sem markmið. Í ljós kom að þrátt fyrir samþættingu á 

námsgreinum voru kennarar ekki að vinna útfrá grunnþættinum sjálfum í 

sinni útikennslu.   

Þátttakendur voru sammála um að reynsla þeirra af sjálfbærni í 

útikennslu byggðist á því að nýta tækifærin sem gæfust í útikennslunni 

hverju sinni. María talaði t.d. um að það skipti ekki málið hvert 

viðfangsefnið væri það væri alltaf hægt að tengja útikennsluna við 

sjálfbærni. Átti hún við að ferðalagið á áfangastað gæfi færi á að ræða málin 

og taka þannig á mörgum þáttum virðingar. Nefndi hún meðal annars 

samræður við nemendur um hvað mætti og mætti ekki þegar gengið væri 

framhjá og/eða um eignir annarra.  

Á afgerandi hátt kom því í ljós að kennarar mátu þau tækifæri sem 

kæmu upp í útikennslu mikils þegar kom að því að tengja útikennsluna við 

sjálfbærni eða menntun til sjálfbærrar þróunar. Hægt væri að nýta 

aðstæður til þess að ræða við nemendur um mikilvægi þess að hugsa um og 

ganga vel um náttúruna, hvernig umgengni um sameignir eins og t.d. 

strætóskýli hefði áhrif á efnahag fjölskyldna og samfélags og kenna 

nemendum þannig að virða umhverfi sitt svo eitthvað sé nefnt. Töldu 

kennarar að tækifærin fælust í því að tengja reynslu nemenda hverju sinni 

við hugsun um sjálfbærni og hvernig hún gæti tengst okkar daglega lífi. Sáu 

kennarar tækifærin í útikennslu felast í því að samþætta námsgreinar, efla 

samvinnu og þátttöku, auka samskipti og gefa nemendum færi á fjölbreyttri 

reynslu, svo þeir mættu átta sig á styrkleikum sínum og hæfileikum. Einnig 

væri hægt að efla tengsl nemenda við umhverfið sitt og samfélag með því 

að vinna að heildstæðum þverfaglegum verkefnum. Allt samrýmist það 

áherslum um menntunar til sjálfbærrar þróunar.  

Lilja hafði ákveðnar skoðanir þegar kom að áherslu um sjálfbærni í námi 

og kennslu. Það yrði að byggjast á samþættingu og þverfaglegri vinnu innan 

skólanna. Hún taldi því geysilega mikilvægt að sinna útikennslu þegar ætti 

að vinna með sjálfbærni. Hún sagði að útikennsla hefði ákveðna kosti sem 

ekkert hinna hefði til að ýta undir menntun til sjálfbærrar þróunar og vildi 

hún meina að það ætti við um alla menntun.  

 „Það er samþættingin, samþætting er gríðarlega stórt og 

mikilvægt viðfangsefni og þróun menntakerfa hlýtur að vera í 

áttina að vinna miklu þverfaglegra heldur en við gerum ... 

Hugmyndafræði sjálfbærrar þróunar krefst þess að við setjum 

betri yfirsýn á málin áður en við tökum ákvörðun. Vegum og 

metum í samhengi hvaða áhrif hlutirnir hafa. Það verður að 

gera þvert á fög, þvert á greinar, þvert á svið hvernig sem 

maður vill orða það. Og það gerir maður í útikennslu. Þú ert 

aldrei nokkurn tíma að vinna í einni námsgrein”. 

Kennararnir taka allir í sama streng og segja að samvinna og samþætting sé 

nauðsynleg þegar kemur að því að vinna með sjálfbærni og menntun til 

sjálfbærrar þróunar. Í útikennslu gefast öðruvísi tækifæri til samþættingar 

sem í raun gefast ekki annars staðar í kennslu. Því eins og Lilja segir enn 

frekar þá tengjast allar greinar náttúrunni á einhvern hátt og því auðvelt að 

skoða margvísleg viðfangsefni í raunverulegum aðstæðum í útikennslu í 

náttúrunni. Jafnframt sé þá unnið með marga af grunnþáttum menntunar 

sem tengist sjálfbærni eins og vellíðan, lýðræði, hreyfingu, heilbrigði ásamt 

því að vinna með heildstæð og fjölbreytt viðfangsefni. Berglind talar einnig 

um að kennarastarfið byggist á því að vera tilbúin að fjalla um námsefni á 

fjölbreyttan hátt með því að samþætta námsgreinar. Lagði hún til 

grundvallar þá stefnu sem hver hópur væri tilbúin að vinna með og segir 

„Þótt að grunnurinn sé alltaf sá sami þá er ferðin aldrei eins”. 

Upplifun tengist sjálfbærni á þann hátt að reynslan af raunverulegri 

upplifun býr til þekkingu hjá nemendum. Voru viðmælendur sammála um 

að upplifun væri stór þáttur í útikennslu og lykillinn að því að nemendur 

gætu lært að bera virðingu fyrir náttúrunni. T.d. segir Lilja um mikilvægi 

upplifunar 

 „..hvað það skiptir máli að þeim líði bara vel og að þau séu 

örugg og svoleiðis. Það er mikilvægur grunnur fyrir nemendur 

að hreinlega að eiga jákvæð samskipti við umhverfi og 

náttúru... ef að umhverfi og náttúra verða ekki vinir manns þá 

skiptir litlu máli hvað maður veit og hvað maður kann og hvað 

maður vill skilurðu”.  

Hún talaði einnig um umhverfisvitund og það að gera sér grein fyrir virðingu 

á náttúrunni leiði til frekari verka. Sagði hún enn frekar að „ef einstaklingi 

líður illa þá taki hann ekki þátt og er því ekki virkur og það er inntak 

menntunar til sjálfbærni - Að gera”. Þannig tengist jákvæð upplifun af 

náttúru og umhverfi möguleikum nemenda á að öðlast getu til aðgerða og 

þá samkennd sem þarf að verða til að þeir láti sig umheiminn varða.  

Í þessu sama samhengi talaði Berglind um mikilvægi þess að gefa 

nemendum tækifæri til upplifa og gera þeim þannig kleift að setja sig í spor 

annarra. Hún taldi að það sé væri svo margt í okkar daglega lífi sem gerði 

það að verkum að við ættum sífellt erfiðara með að sýna samúð og að við 

yrðum ónæmari fyrir því sem er að gerast í heiminum. Talaði hún um að við 

værum gjörn á að ýta veröldinni til hliðar til að þurfa ekki að taka afstöðu. 

Þetta kallaði hún að við værum desensitized, eiginlega svona aftengd. Hún 

taldi því nauðsynlegt að raunveruleikatengja nám og kennslu til að gera 

nemendur færari í að setja sig í annarra spor og geta fundið til samkenndar. 

Að tengja viðfangsefni við raunverulegar aðstæður og raunverulega 

upplifun hefur verulegt gildi fyrir sjálfbærni og menntun til sjálfbærrar 

þróunar að mati þátttakenda og það tengist útikennslu. Því eins og einn 

viðmælandi sagði þá gæti maður handleikið það úti sem ýtti undir gildi 

upplifunar, þannig væru nemendur að nýta öll skilningarvit sín til námsins. 

Útikennslan gæfi líka alltaf þennan samfélagslega vinkil sem kennarar voru 



 

61 

sammála um að sé mjög mikilvægur í vinnu með sjálfbærni. Þar fái 

nemendur tækifæri til þess að efla samskipti þegar unnið væri að lausnum 

verkefna eða viðfangsefna. Alltaf væri verið að vinna með raunveruleg og 

áþreifanleg viðfangsefni, lýðræði og samskipti og fannst Lilju að 

útiumhverfið væri betur til þess fallið en skólastofan því úti væru nemendur 

á jafnréttisgrundvelli sem bryti niður þau hlutverk sem nemendur væru 

daglega í innandyra. Lilju fannst enn frekar að í útikennslunni væri 

auðveldara að nálgast hugtök eins og jafnrétti, mannréttindi, jöfnuð, 

lýðræði, samlíðan, vinsemd, virðingu og umburðarlyndi sem snúa að því að 

lifa í samfélagi og vera þátttakandi í því, sem væri aftur grunnurinn að því 

að skilja sjálfbærni „... það eru hugtökin sem maður er að vinna með og það 

er útinám. Það er ofboðslega skemmtilegt að vinna utandyra með 

nemendahópa í því”. 

Eins og fram hefur komið nefndu allir viðmælendur ræktun sem 

útikennslu. Tengdu þeir sterkt við að ræktun á plöntun, útplöntun trjáa og 

umönnun þeirra sem þátt í sjálfbærni. Tengdu kennarar sterkt við að rækta 

t.d. kartöflur fyrir skólann eða til að sýna hvernig ætti að rækta mat sem 

tengingu við sjálfbærni. Þannig mætti sýna nemendum fram á mikilvægi 

þess að gera sjálfur og hvers þeir gætu verið megnugir í framtíðinni til þess 

að þurfa ekki að kaupa allt úti í búð. Einn kennari tók fram að hjá sér væri 

mikið lagt uppúr því að taka umræðuna um neyslu og að ræktun væri hluti 

af því. Ennfremur væri mikilvægt að gera nemendur að meðvituðum 

neytendum sem gætu haft áhrif með því vali sem þeir hefðu í sinni neyslu. 

Þar voru ábyrgð og áhrif lykilþættir í umfjöllun kennarans.  

Berglind talaði um að best væri að kenna bara allt sem mest 

samhangandi. Nám þyrfti að vera þverfaglegt, þematengt og samþætt. Hún 

vildi veita nemendum tækifæri til að hafa áhrif á það sem gert er og hvaða 

viðfangsefni væru tekin fyrir. Tengja þannig lýðræði, réttlæti og jafnrétti, 

þar sem allir hafi rödd, sem er í fullkomunum anda sjálfbærni. Taldi hún það 

besta eiginleika kennarastarfsins.  

4.4.1 Geta til aðgerða 

Nokkur verkefni komu fram í viðtölum sem tengjast beint þeirri færni sem 

nemendur eiga að eflast í við menntun til sjálfbærni eða getu til aðgerða. 

Verkefnin tengdust bæði umhverfi, samfélagi nemenda og einnig 

umheiminum. Flest þessara verkefna tengjast þróunarverkefnum sem 

skólarnir tóku þátt í eða eru í beinu framhaldi af slíkri þróunarvinnu. Fjallað 

verður sérstaklega um gildi þróunarverkefna í næsta kafla. 

Arna sagði frá því að skólinn hennar tæki árlega þátt í verkefninu Jól í 

skókassa sem tengi nemendur við umheiminn þannig að þeir fái tilfinningu 

fyrir því að gera eitthvað fyrir jafnvel jafnaldra í öðrum löndum. 

Skógarferðirnar tengdust líka beint inn á getu til aðgerða. Þar fengu 

nemendur tækifæri til að læra um umhirðu og umgengni um skóg ásamt því 

að þeir áttuðu sig á hvaðan efnið kemur í smíðaverkefnin þeirra þar sem 

skólinn fengi efni úr skóginum í smíðavinnuna. Nemendahópur hefur einnig 

fylgst með náttúrulegu útisvæði til lengri tíma og séð um að þar sé hægt að 

njóta náttúrunnar eins og henni er ætlað að vera. Tóku þeir þannig svæðið í 

fóstur eða ættleiddu það og sáu um það og umönnun þess.  

Verkefni sem byggja á því að nemendur standi frammi fyrir 

ágreiningsefni eða álitamáli sem þarf að leysa tengjast alltaf sjálfbærni. 

Menntun til sjálfbærrar þróunar byggir í raun á því og sagði Berglind frá 

verkefni sem hún hafði heyrt af á námskeiði á aðferðinni Storyline 

(söguaðferðinni). Þar hafði hópi nemenda verið fengið það verkefni að 

ættleiða skóg. Í skóginum óx plöntutegund sem réðst á trén og þau urðu að 

finna leið til þess að ráða fram úr vandanum til að vernda skóginn. Talaði 

hún um að það væri sammerkt með söguaðferðinni og menntun til 

sjálfbærrar þróunar, að það væri alltaf eitthvert dilemma eða vandi. 

Aðskotaplantan hafði verið flutt í skóginn af mannavöldum og haft þessi 

slæmu áhrif á skóginn. Nemendur ákváðu í sameiningu að það væri bara ein 

leið fær og hún væri að losa skóginn við plöntuna með handafli. Fengu þeir 

til liðs við sig forelda og annað fólk úr samfélaginu og tókst á endanum að 

losa sig við þessa aðskotaplöntu. Í verkefninu felst hugsun um sjálfbærni, 

geta til aðgerða, samvinna og fleiri þættir sem falla að sjálfbærni. Má því 

segja að þetta sé menntun til sjálfbærrar þróunar. Síðan er það upplifunin 

að hafa tekist ætlunarverk sitt eins og hún sagði „Þú veist, mennirnir 

sköpuðu vandamálið en við náðum að laga það”. Allt byggðist þetta á 

samvinnu sem leið að sameiginlegu markmiði.  

Berglind minntist einnig á verkefni sem henni þótti flott frá GETA 

skólunum. Þar höfðu nemendur tekið í fóstur svæði við á í nágrenni skólans. 

Þar hafði verið gengið mjög illa um og sá verulega á náttúrunni við ánna 

sem þar er. Staðsetningin vegna nálægðar við skólann þótti mjög hentug 

fyrir nemendur og ákváðu þeir að takast á við verkefnið. Hópurinn náði að 

virkja samfélagið með sér til að leysa það, bæði foreldra og kennara. Allir 

hjálpuðust að við að hreinsa upp í kringum ánna og búa til stíga. Tengsl við 

sjálfbærnina eru augljós þar sem nemendur tókust á við umhverfismál, 

leystu það og betrumbættu aðstæður. Þannig fundu þeir til eigin getu og 

öðluðust hlutdeild í umhverfi sínu. Þrátt fyrir góða tengingu við sjálfbærni 

talaði Berglind um að mikilvægt væri að átta sig á að þarna komu 

manngerðir stígar í stað sóðaskapar og að það bæri að ræða í samhengi við 

sjálfbærni einnig. 

Allir skólarnir nema einn sóttu reglulega í Yrkjusjóð til þess að gefa 

nemendum færi á að leggja sitt af mörkum til útplöntunar og skógræktar. Í 

tveimur skólum hefur verið umfjöllun um hversu mörg tré þurfi til að 

kolefnisjafna fyrr einn bíl. Það er mikilvægur þáttur sem tengist menntun til 

sjálfbærrar þróunar, að nemendur átti sig á sambandinu þarna á milli. Einn 

viðmælenda sagði frá því að skólinn hefði fengið styrk frá fyrirtæki til þess 

að gróðursetja stærri tré til að mynda skjól fyrir íslenska skóga. Fengu þeir 

að gjöf 30 stór grenitré tvö ár í röð. Töldu viðmælendur að það væri 

mikilvægt fyrir nemendur að komast í tæri við svona verkefni svo þeir 

áttuðu sig á eigin getu til framkvæmda og lykilatriði væri að gera þeim ljóst 

hvað þeir væru að leggja að mörkum. 

Landgræðsluverkefni tengja nemendur einnig við eigin getu til aðgerða. 

Einn skóli var þátttakandi í verkefni sem heitir Vistheimt sem er á vegum 

Landverndar. Verkefnið var unnið í tilefni þess að ungmenni innan 

landsfjórðungsins fengu styrk til landgræðsluverkefnis. Fleiri viðmælendur 

nefndu landgræðsluverkefni sem góð verkefni en enginn hinna skólanna var 

þátttakandi í slíku verkefni. Aðrir viðmælendur töluðu um að í þeirra skólum 

væri almenn umönnun t.d. trjágróðurs þáttur í hefðbundnu starfi. Áburður 

væri borinn að trjám og unnið að almennri umhirðu á svæðum í nágrenni 

skólanna. 

Einungis tveir kennaranna minntust á verkefnið Varðliðar umhverfisins 

sem leið til þess  að efla nemendur til vinnu að verkefnum tengdum 

sjálfbærni  og auka færni þeirra í getu til aðgerða.  

4.5 Gildi þróunarverkefna 

Allir þátttakendur höfðu starfað lengi að útikennslu og reynsla þeirra var að 

þróunarverkefni hefðu mest að segja þegar kæmi að því að breyta 

kennsluháttum. Kennarar voru því sammála um að þróunarverkefni hefðu 

mikið gildi við innleiðingu vinnu með t.d. sjálfbærni. Þessu voru kennarar frá 

GETA skólunum alveg sammála. Þátttaka þeirra í verkefninu hafði ýtt 

verulega við öllum sem tóku þátt í verkefninu, þar hefðu þeir fengið meiri 

fræðslu um sjálfbærni og töldu þeir að þetta hefði veitt þeim verulegt 

forskot á þá skóla sem eru að hefja vegferð sjálfbærninnar í dag.  

Allir skólarnir voru að vinna að verkefnum í nærsamfélagi sínu en 

kennarar GETA skólanna höfðu greinilega meiri samvinnu við sitt 

sveitarfélag og nærumhverfi. Þar voru verkefni sem kröfðust þátttöku 

fólksins í samfélaginu með skólanum og byggðist það samstarf af fyrri 



 

64 

reynslu úr GETA verkefninu á hvorum stað fyrri sig. Annar skólinn var í 

mikilli samvinnu við t.d. skógrækt á staðnum, félagasamtök og tók þátt í 

landgræðsluverkefni í nágreninu. Báðir kennarar GETA skólanna voru 

sammála um að slík samvinna, bæði við samfélag og innan skólans, skipti 

verulegu máli. Þannig mætti t.d. koma í veg fyrir að kennarar stæðu einir 

uppi með verkefni sem yrðu að engu ef þeir hættu. Þarna komu 

viðmælendur einnig inn á mikilvægi þess að vinna í teymum að svona 

þróunarverkefnum svo að þekking færi ekki úr skóla ef sá aðili hætti sem 

hefði „alltaf” séð um verkefnið. 

Þróunarverkefni sem komu fram í viðtölunum voru m.a. GETA, LÍS, 

Grænfánaverkefnið, Varðliðar umhverfisins, landgræðsluverkefni, kennsla í 

þjóðskógi og Heilsueflandi skóli. Viðmælendur voru sammála um að þessi 

verkefni gætu öll skarast og því væri gjarnan verið að vinna að 

sameiginlegum verkefnum innan skólans sem tengdust fleiru en einu 

þróunarverkefni. Sömu aðilar voru einnig á því að útikennslan væri besta 

tengingin á milli þessara verkefna. Með henni væri hægt að vinna að 

þverfaglegum viðfangsefnum í stað þess að vinna með þau staðbundið í 

faggreinum eða út frá hverju verkefni fyrir sig.  

Bæði Arna og Berglind töluðu mikið um að þróunarverkefnin sköruðust. 
Þannig að ef þær ættu að kynna hvað væri gert í verkefnunum í þeirra skóla 
væri nánast hægt að kynna verkefnin með sömu kynningum en öðrum 
áherslum, þó að kynningar væru um mismunandi þróunarverkefni. Töldu 
kennarar sameiginlegt gildi þeirra vera að innleiða breytta hugsun og 
kennsluhætti í skólunum. Þeir voru hins vegar alveg sammála um að 
nauðsynlegt væri að allir væru samtaka til að þau mættu þróast og verða að 
viðvarandi viðmiði í skólastarfinu.  

4.6 Til að hafa í huga þegar kemur að sjálfbærni í útikennslu 

Kennararnir sem talað var við voru allir sammála um að kennsla á sjálfbærni 

í útikennslu byggðist alltaf og nær eingöngu, á viðhorfi kennarans frekar en 

beinum verkefnum um sjálfbærni. Arna kom inn á vinkilinn að fjalla um 

klípur við nemendur. Hvað væri rétt að gera og hverjir yrðu fyrir áhrifum af 

því sem við gerum. Hins vegar vorum við Hrefna búnar að ræða málin lengi 

og spjalla um eiginlega merkingu sjálfbærni og menntunar til sjálfbærrar 

þróunar þegar hún sagði „... þá er náttúrulega útikennsla svarið við þessu 

öllu”.  

Bæði Berglind og María töluðu um að kennarar yrðu að vera meðvitaðir 

um merkingu sjálfbærni og sjálfbærrar þróunar til þess að geta haft augun 

opin. Berglind talaði um að kennarar þyrftu bara að setja upp sjálfbærni 

gleraugu til að koma auga á tækifærin sem umhverfið og samfélagið byði 

upp á til frekari menntunar til sjálfbærrar þróunar. Viðhorf Lilju til sjálfbærni 

í útikennslu byggðist einnig á meðvitund. Að kennarar væru meðvitaðir um 

hvað skipti máli, t.d. eins og hún sagði:  

„Við erum að gera þetta. Í hvert sinn sem þú ferð með 

nemendahóp út þá gerist þetta. En við erum ekki alltaf 

meðvituð um að við séum að vinna með þessum markmiðum 

og ef við erum ekki meðvituð um það, þá fara framhjá okkur 

tækifæri til dýpkunar á hugtakinu”.  

Niðurstaða kennarar var því að kennsla er mismunandi vegferð að sama 

marki. Það þarf enginn að vinna eins að þessum áherslum. Hins vegar skipti 

meginmáli að kenna á heildstæðan og þverfaglegan hátt með fjölbreyttum 

viðfangsefnum sem tengist nemendum og lífi þeirra í samfélagi sínu og 

umhverfi. Telja viðmælendur að viðmið Aðalnámskrár 2011/13 styðji við 

kennslu á þennan hátt og eins og Arna sagði „Að þetta er náttúrulega það 

sem við eigum að gera”.  

4.7 Samantekt 

Hér hefur verið farið yfir það helsta sem kom fram í viðtölum við 

þátttakendur rannsóknarinnar. Kennarar voru að vinna að margskonar 

verkefnum í útikennslu sem tengjast gjarnan þeim áherslum sem settar eru 

fram í Aðalnámskrá grunnskóla í faggreinum viðkomandi aldursstigum. 

Enginn kennari var að fara meðvitað út til þess að kenna sjálfbærni heldur 

voru þeir að nýta tækifærin sem útikennslan eða útiveran bauð uppá hverju 

sinni til að skerpa á hugtakinu sjálfbærni. Þrátt fyrir að viðmælendur hefðu 

góðan skilning á hugtakinu og merkingu þess til náms var staðan þannig. 

Allir voru á því að útikennsla gæfi menntun til sjálfbærrar þróunar aukið 

gildi og ætti að nýta hana til slíkrar kennslu.  





 

67 

5 Umræða 

Hugtökin sem unnið er með í þessari rannsókn eru aðallega útikennsla og 

sjálfbærni. Í fræðilegri umfjöllun og skilgreiningu hugtaka eru þau skýrð á 

ákveðinn hátt og því forvitnilegt hversu vel skilningur viðmælenda rímar við 

þær skilgreiningar. Einnig er áhugaverð að sjá hvernig kennarar tengja 

sjálfbærni eða menntun til sjálfbærrar þróunar við þá útikennslu sem þeir 

sinna í sínum skólum. Skoða hvað kennarar eru að gera í útikennslu og 

hvernig starfið rímar við skilgreiningar á útikennslu, sjálfbærni og menntun 

til sjálfbærrar þróunar, ekki síður en tengingar við viðmið og markmið 

Aðalnámskrá grunnskóla. 

5.1 Skilningur kennara á útikennslu 

Þegar spurt var út í útikennslu voru kennararnir sammála um að hugtakið 

bæri að túlka í sínu víðasta samhengi. Útikennsla væri í raun allt það starf 

sem færi fram annars staðar en í hefðbundinni stofukennslu. Samræmist sú 

túlkun þeirra á útikennslu vel við skilgreiningar um hana í lykilhugtökum. 

Kennararnir eru því að skilgreina útikennslu á sama hátt og þeir sem segja 

hana vera leið til að kenna á annan hátt. Viðmælendur eru sammála um að 

útikennsla sé leið til að nálgast námsefni í gegnum fjölbreytt viðfangsefni. 

Það er gert á samþættum, þverfaglegum grunni og gefur námi nemenda 

gildi eins og kemur fram í skilgreiningum Priest og Jordet (1986 og 1998).  

Útikennslan gerir nemendum kleift að nálgast námsefni á annan hátt 

sem gerir það raunverulegra, því að í útikennslu getur maður handfjatlað 

það sem kennt er um og rannsakað það ofan í kjölinn. Þannig geta 

nemendur beitt öllum skilningarvitum sínu til námsins líkt og kemur fram 

hjá Jordet (1998 og 2003) þegar hann talar um að útikennsla veki áhuga 

nemenda og opni huga þeirra til náms í raunverulegum aðstæðum. Hjá 

honum kemur fram að á milli nemenda, útikennslu og samfélags verði að 

vera gagnkvæmt samspil sem gagnist báðum aðilum. Arne Jordet (2003) 

segir líka frá því að í útikennslu sé auðvelt að átta sig á skilningi nemenda og 

því auðvelt að byggja ofan á þann veruleika og þroska sem nemendur hafa. 

Viðmælendur í rannsókninni koma sterkt inn á þennan þátt. Þeir töluðu allir 

á einn eða annan hátt um mikilvægi þess að eiga sameiginlega sögu með 

nemendum sem byggði á sameiginlegri reynslu sem oftast varð til í 

útikennslu. Þetta kalla þeir sameiginlega sögu eða sameiginlegan grunn. 

Kennarar sjá það sem kost í útikennslu líkt og Jordet að þar kæmi fram hver 

raunverulegur skilningur nemenda er á því viðfangsefni sem til umfjöllunar 

er hverju sinni. Því að þar fari fram samskipti sem eru oft opnari en innan 

veggja skólastofunnar þar sem útikennsla byggir á samvinnu og samstarfi. 

Kenningar Bruners og Dewey byggja einmitt á þessum grunni að nám fari 

fram á þeim stað sem nemendur eru staddir hverju sinni (Bruner, 1997 og 

Ólafur Páll, 2010). Þeir séu sífellt að byggja ofan á fyrri reynslu og þekkingu 

og að á þann hátt verði til ný þekking eða færni. Kennararnir telja að það 

gefi námi og kennslu meira gildi vitandi það að byggt er á sameiginlegum 

grunni. 

Ljóst er af þessari umfjöllun að kennarar í þessari rannsókn eru sammála 

um skilgreiningar á útikennslu. Það felist í því að kenna utan skólastofu, fara 

í vettvangsferðir, vinna á söfnum, fara í rannsóknarleiðangra í nærumhverfi 

og ekki hvað síst að fara með ákveðin verkefni innan námsgreina til að vinna 

utandyra. Í umfjöllun Malone (2008) er skilgreiningin á sama veg og það 

kemur einnig fram í Útikennsla og útinám í grunnskólum (Inga Lovísa og 

Auður, 2014) að allt þetta sé undir þegar rætt er um útikennslu. Því má 

segja að skilningur kennara í þessari rannsókn sé í takt við þær skilgreiningar 

sem eru og hafa verið í gangi um útikennslu til margra ára. Allir eru einnig 

sammála um að útikennsla sé aðferð til náms notuð til að útvíkka 

kennsluhugtakið, annað hvort innan námsgreina eða með samþættingu og 

þverfaglegum verkefnum. 

5.2 Útikennsla 

Ljóst er að kennarar eru að vinna á fjölbreyttan hátt í sinni útikennslu. Þeir 

leggja áherslu á hana sem aðferð til kennslu að þeim markmiðum sem 

Aðalnámskrá grunnskóla setur þeim innan faggreina. Oft eru kennararnir að 

vinna að þeim markmiðum með því að leggja fyrir samþætt, þverfagleg 

verkefni sem reyna á nemendur við að leita lausna á verkefnum í umhverfi 

sínu. Slík nálgun er í anda þess sem Higgins (2009) skrifar um í grein sinni 

um tilraunanám vegna áskoranna 21.aldar þar sem hann leggur áherslu á að 

nemendur fái tækifæri til þess að nálgast þekkingu og reynslu með 

lausnaleit í fjölbreyttu námsumhverfi og ekki hvað síst í útikennslu. 

Kennarar eru sammála því að upplifun á raunverulegum aðstæðum og að fá 

að kljást við raunveruleg verkefni utandyra gefi nemendum víðtæk tækifæri 

til þekkingaröflunar sem ýtir undir færni þeirra til að takast á við önnur 

viðfangsefni síðar meir. 

Allir þátttakendur telja að útikennslan gefi nemendum önnur tækifæri til 

að átta sig á eigin styrkleikum en gefast innan skólastofunnar. Í útikennslu 

fái þeir tækifæri til að takast á við annarskonar áskoranir, þar sem aðrir 

hæfileikar njóti sín en í bóklegri kennslu. Allen Hill (2012) segir að það verði 

að vera áhersla á að styrkja einstaklinginn í gegnum menntun, því þannig 

verði breytingar að veruleika með breytingum á hugsun og ímynd um betri 

framtíð. Lilja segir að nemendur fái tækifæri til að losa sig undan þeim 

hlutverkum sem þeir eru gjarnan fastir í innan skólastofunnar og að í 

útikennslunni fái þeir að uppgötva sjálfa sig upp á nýtt. Því að í útikennslu 

koma allir jafnir til borðsins og fái ný tækifæri til að sanna sig og átta sig á 

eigin verðleikum. Í raun kemur fram hjá Hill (2012) að þetta sé lykillinn að 

því að mennta nemendur til sjálfbærni. Að þeir verði að fá tækifæri til þess 

að átta sig á styrkleikum sínum og gildum til framtíðar svo þeir verði færari 

um að stuðla að breytingum á eigin umhverfi og samfélagi. Vissa um eigin 

styrkleika og gildi eflir síðan einstaklinga til framkvæmda síðar meir. 

Berglind tekur í sama streng og segir að það hafi vakið athygli hennar að 

einstaklingar sem eigi stundum erfitt uppdráttar í hefðbundnum lærdómi 

sýni gjarnan sterkar hliðar þegar út er komið að styrkleika sem annars hafa 

ekki komið í ljós. 

„...svona forystuhæfileika, eru úrræðagóðir oft á tíðum, hafa 

svona aðra sýn, sjá aðra vinkla og ... þeir bara blómstra í 

útikennslunni ... það er svo gaman að sjá þessa hæfileika hjá 

þessum krökkum og sjá hvað þau eru ánægð, verða stolt og 

finna sér, finna sinn eigin styrk, sem er alveg frábært”. 

Á þessu má sjá að kennarar fái að sjá nemendur í öðru ljósi í útikennslunni 

og að nemendur fái tækifæri til þess að uppgötva sjálfa sig á annan hátt en í 

bóknámi. Þannig megi þeir eflast til frekari framkvæmda og þátttöku bæði í 

námi og starfi. Nemendur  verða vissari á og öruggari með eigin gildi, 

viðhorf og styrkleika til framkvæmda sem er lykillinn að menntun til 

sjálfbærrar þróunar. Kennarar voru sammála um að þannig tengdist 

sjálfbærni mjög gjarnan útikennslunni svona almennt.  

Í rannsókninni kom fram að viðmælendum fannst ekki skipta máli hvar 

útikennsla færi fram. Það væri mikið frekar undir kennaranum komið hvaða 

staður félli að því viðfangsefni sem ætti að vinna með. Útikennslusvæði 

voru nefnd í þremur af tveimur viðtölum en allir voru sammála um að þau 

væru ekki forsenda útikennslu. Aðspurðir töldu kennarar að kennsla í 

nærumhverfi væri frekar sprottin af peningaleysi skólanna en mikilli hugsun 

um gildi þess að kenna í nærumhverfi nemenda. Þegar málin voru rædd 

kom þó ávallt fram að þeir sjá vel gildi þess í raun að mennta nemendur í 

því samfélagi og umhverfi sem þeir byggja. Raunhæfara væri að virkja 

nemendur til verka í samfélaginu og þeir ættu auðveldara með að yfirfæra 

þá reynslu og þekkingu á aðstæður í eigin samfélagi og nærumhverfi. Fram 

kom að viðmælendur veltu sér ekki mikið uppúr staðsetningunni sem Hill 

(2013) telur hvað mikilvægasta þáttinn í því að kenna sjálfbærni í 

útikennslu. Þrátt fyrir það fannst öllum viðmælendum sú nálgun mjög 

raunhæf til að ná markmiðum og tengingu við nærsamfélag.  

Þátttakendur eru sammála um gildi þess að vinna vel að undirbúningi 

fyrir útikennslu og einnig um mikilvægi úrvinnslu útkennslu eftir að heim er 

komið. Þetta kemur í raun hvergi fram í skilgreiningum um útikennslu eða í 

fræðilegri umfjöllun sem mikilvægur þáttur. Þó má segja að úrvinnsla sé 

alltaf lykilþáttur í öllu námi hvar sem það fer fram. Hið raunverulega nám 

fari þannig fram líkt og Joseph Cornell (1989) leggur mikla áherslu á. Hann 

telur það lykilatriði í námi að úrvinnsla fari fram og því eru kennarar í 

þessari rannsókn alfarið sammála. Telja þeir að útikennslu sé í raun ekki 

lokið fyrr en unnið hefur verið úr henni, enda má vísa lengi til reynslunnar 

sem sameiginlegrar sögu eins og fram hefur komið. Upprifjun skiptir því 

verulegu máli að mati viðmælenda. 

Í útikennslunni komu fram mjög sterkar tengingar á vinnu með 

náttúrugreinar að leiðarljósi, sem rímar vel við áherslu Aðalnámskrár 

grunnskóla 2011/13. Þar er fjallað um mikilvægi þess að nemendur læri að 

virða og meta náttúru landsins sem er auðvelt í útikennslu. Kennurum finnst 

auðvelt að tengja útikennslu við lífríki í nágrenni skólanna og einnig við þá 

lífsferla og hringrásir sem við finnum víðsvegar í náttúrunni. Telja þeir mjög 

mikilvægt að efla skilning nemenda á þessum þáttum til þess að geta borið 

virðingu fyrir náttúrunni og umhverfinu sem þeir búa í. Að auki komu fram 

sterkar tengingar við það að færa einstaka námsgreinar út til þess að vinna 

að verkefnum innan þeirra, eins og t.d. stærðfræði. Segja þátttakendur að 

það sé mjög auðvelt að raunveruleikatengja stærðfræðina með því að færa 

hana út fyrir veggi skólastofunnar. Þetta er mjög áhugavert þar sem lítil 

tenging er á milli útikennslu og stærðfræði í Aðalnámskrá. Þar er einungis 

fjallað um fjölbreyttar kennsluaðferðir sem leiðir til að kenna stærðfræði.  

Mest er fjallað um útikennslu í kaflanum um skólaíþróttir en engin 

tenging kom fram í viðtölunum um slíka tengingu. Skapast það eflaust að 

því að allir viðmælendur eru að sinna umsjónahópum en ekki 

skólaíþróttum. Fram kom að í sumum skólum er verið að tengja list- og 

verkgreinar við útikennslu. Unnið er með náttúruna þar líkt og í 

náttúrugreinunum en einnig með efnisöflun úr skógi  til smíða líkt og 

áhersla er í Aðalnámskrá. Listsköpun og endurnýting eru nefndar sem stór 

þáttur bæði í útikennslu og í tengslum við sjálfbærni. Þessar áherslur koma 

kannski ekki á óvart þar sem lítið er fjallað um útikennslu í Aðalnámskrá 

grunnskóla 2011/13 fyrir utan tengingu við náttúrugreinar, list- og 

verkgreinar, samfélagsgreinar og erlend tungumál. Hvergi kom þó fram að 

kennarar væru að tengja við það síðast nefndavið útikennsluna en það gæti 

einnig skapast af hlutverki þeirra sem umsjónakennara. Þar sem kennarar 

eru gjarnan að samþætta verkefni og vinna með þau þvert á fög voru 

margar greinar undir í raun þegar þeir fóru í sína útikennslu. Fram kemur að 

þeir eru að vinna með íslensku, stærðfræði, náttúrufræði, samfélagsfræði, 

umhverfismennt og þau önnur fög sem þeim dettur í hug útfrá hverju 

verkefni sem lagt er fyrir. Lilja M. Jónsdóttir (1996 og 2010) talar um 

mikilvægi samþættingar þegar eigi að vinna með margar faggreinar innan 

sama verkefnis og segir að með því myndist merkingabær tengsl á milli 

viðfangsefna námsgreinanna. Telur hún að þannig megi efla samstarf og 

samvinnu kennara ekki síður en nemenda í þekkingar- og lausnaleit. 

Heimurinn er samofinn en aðgreindir þættir eins og nám barna birtist oft 

innan hverrar námsgreinar. Þessu virðast þeir kennarar sem rætt var við í 

rannsókninni vera sammála þar sem þeir virtust langoftast vera að vinna að 

samþættum verkefnum útfrá markmiðum Aðalnámskrár. 

Af þessu má sjá að kennarar eru að sinna verkefnum í sinni útikennslu 

sem samræmast vel þeim skilgreiningum sem fram hafa verið settar um 

útikennslu og hvað í henni felist. 

5.3 Skilningur kennara á sjálfbærni 

Sjálfbærni er vítt og loðið hugtak sem erfitt getur reynst að ná tökum á. Allir 

þátttakendur voru sammála um að erfitt geti reynst að vinna með hugtak 

eins og sjálfbærni vegna þess mismunandi skilnings sem fólk hefur á því. 

Nauðsynlegt væri að allir fengju góða fræðslu um hugtakið og hvað það 

stendur fyrir þegar vinna á að því í skólastarfi. Aðeins þannig geti allir verið 

samferða að því marki að gera sjálfbærni sýnilega í skólastarfinu. Fram 

kemur hjá Hill (2012 og 2013) að það skiptir máli að kennarar fái slíka 

fræðslu til þess að geta staðið að því að skipuleggja útikennslu með 

sjálfbærni að markmiði. Áherslan á mikilvægi fræðslu kom samt mest frá 

þeim skólum sem höfðu farið í gegnum verkefni á vegum GETA hópsins. Þeir 

kennarar fundu fyrir því forskoti sem þátttaka þeirra í verkefninu hafði haft 

á hugsun þeirra um sjálfbærni og breytt viðhorf gagnvart hugtakinu. Sáu 

þeir bara kosti við að auka verulega fræðslu fyrir kennara á hugtakinu 

sjálfbærni. Til að leiða starf á forsendum sjálfbærni og sjálfbærrar þróunar 

þarf að vera sameiginlegur skilningur innan stofnunnar svo allir megi vera á 

sömu leið að sama marki. Kennarahópurinn og/eða starfsmannahópurinn á 

þá sameiginlegt tungumál sem geri þeim kleift að stefna að sameiginlegum 

markmiðum menntunar til sjálfbærrar þróunar. 

Þrátt fyrir umræðu um frekari fræðslu voru allir þátttakendur vel með á 

nótunum um hvað sjálfbærni snérist. Allir töluðu þeir um mikilvægi 

umhverfisverndar og góðrar umgengni um náttúruna sem hluta af 

sjálfbærni. Það skiptir máli að gefa nemendum færi á að upplifa náttúruna á 

jákvæðan hátt til þess að þeir geti tengst henni líkt og Dewey telur vera 

grunninn að mikilvægri reynslu sem hefur menntunargildi fyrir 

einstaklinginn. Sammerkt var með viðmælendum að þeir áttuðu sig á að 

innan sjálfbærninnar væri fjallað um að ganga ekki á auðlindir jarðar til að 

geta arfleitt komandi kynslóðir að jörð sömu gæða. Það er í samræmi við 

skilgreiningar Sameinuðu þjóðanna (UN, 1987) og kemur einnig fram í 

sjálfbærniheftinu úr ritröð um grunnþættina (Sigrún, 2013). Einungis einn 

kennari tók sérstaklega fram að efnahagur væri hluti af skilgreiningu á 

sjálfbærni á meðan að aðrir viðmælendur töluðu meira um umhverfið og 

samfélagið.  

Aðeins einn viðmælandi fór vel yfir skilgreiningarmun á milli sjálfbærni, 

sjálfbærrar þróunar og síðan menntun til sjálfbærrar þróunar. Vildi hún 

meira að segja endurskilgreina sjálfbæra þróun sem hugrekki. Taldi hún það 

vera grunninn að því að nemendur gætu þróað með sér getu til 

framkvæmda. Með því að sýna hugrekki gætu breytingar átt sér stað. Annar 

viðmælandi talaði um það í viðtalinu að nemendur þyrftu að átta sig á því 

að breytingar byrja hjá þeim sjálfum sem er í samræmi við niðurstöður Hill 

(2012) á því hvernig menntun verður til breytinga og byrji á breyttri hugsun 

og þekkingu einstaklinga. 

Má segja að einungis einn viðmælenda hafi verið með mjög ákveðnar 

skýringar og skilgreiningar á öllum þáttum sjálfbærni á meðan að aðrir 

skildu nokkuð vel hvað fælist í hugatakinu sjálfbærni í heild sinni. Þær 

skilgreiningar sem komu fram voru í samræmi við skilgreiningar á 

lykilhugtökum þessarar rannsóknar þrátt fyrir að sjaldnast kæmu fram 

heildstæðar skýringar á hugtakinu frá hverju og einum. Allir voru líka 

sammála um að erfitt geti verið að skýra og skilgreina hugtakið og að það 

vefjist gjarnan fyrir kennurum sem þeir vinna með. Hjá öllum viðmælendum 

kom jafnframt fram að þeim fannst erfitt að skilgreina sjálfbærni án þess að 

nýta hugtök annarra grunnþátta menntunar sem hluta af sjálfbærni sem er í 

samræmi við skilgreiningu Sigrúnar Helgadóttur(2013) úr sjálfbærniheftinu 

sem gefið var út í kjölfar innsetningu grunnþáttanna í aðalnámskrá. 

5.4 Sjálfbærni í útikennslu 

Mjög áhugavert er að sjá að í rannsókninni kemur fram að kennarar eru ekki 

að fara út í útikennslu með það að markmiði að kenna sjálfbærni. Einungis 

eitt verkefni í útikennslu kom fram í viðtölunum sem tengdist sjálfbærni 

beint, þannig að farið var út til að vinna að sjálfbærni verkefni um 

sjálfbærni. Kennararnir voru líka sammála um að nánast enginn færi út til 

þess að kenna sjálfbærni heldur væri unnið að verkefnum sem tengdust 

námsefni eða með sérstakt námsmarkmið í huga. Kennarar nýttu sér hins 

vegar allir tækifærin sem útikennslan býður uppá hverju sinni til þess að 

fjalla um sjálfbærni og mikilvægi hennar.  Þrátt fyrir þessa skoðun komu 

ekki fram mörg augljós verkefni þar sem unnið var með sjálfbærni í 

útikennslunni. Helst voru það verkefni sem höfðu þá snúist í höndum 

kennaranna vegna aðstæðna sem þeir lentu í með hópinn sinn í 

útikennslunni. 

Bestu tengingarnar við sjálfbærni koma fram í þeim verkefnum sem 

unnið er að í skólunum í tengslum við þróunarverkefni. Má þar nefna 

verkefni eins og Jól í skókassa, landgræðsluverkefni, verkefni á vegum LÍS 

eða í tengslum við þau, Heilsueflandi skóli og Grænfánaverkefni. Verkefnin 

eru gjarnan tengd útikennslu í skólum viðmælenda. Frekar kom í ljós að 

útikennsluverkefni tengist vinnu í nærumhverfi og náttúru í umhverfi 

skólanna en að unnið væri beint að verkefnum tengdum sjálfbærni. Reyndar 

telja kennarar það góð verkefni til að vinna með sjálfbærni þar sem þau hafi 

tengingar við samfélag nemenda og geri þau þannig raunveruleg fyrir þeim.. 

Á þann hátt vilja Hill (2013) og Jordet (1998) meina að nemendur eflist til 

aðgerða í eigin samfélagi. Sama kemur fram í Aðalnámskrá grunnskóla 

2011/13 þar sem lagt er uppúr því að nemendur eflist til ábyrgðar í 

samfélaginu og fái að upplifa sig sem þátttakendur. Fjallað er um að 

nemendur eigi að öðlast sjálfsvitund, félagsvitund, siðgæðisvitund, 

borgaravitund og félagsfærni. Hægt er að  stuðla að slíkum verkefnum í 

útikennslu þar sem nemendur fái færi á að nýta og þroska styrkleika sína og 

hæfileika. 

5.5 Virðing -  lykillinn sem tengir sjálfbærni við útikennslu 

Fram kemur í niðurstöðum viðtalanna að virðing og umgengni er hvað 

sterkasti þátturinn þegar rætt er um sjálfbærni við kennara. Það er öllum 

eðlilegt að hugsa fyrst um umgengni þegar farið er út með nemendahópa. 

Það er mikilvægt að við lærum að umgangast umhverfi okkar og náttúru á 

góðan hátt með virðingu. Cornell (1989) talar um að útiveran og útikennslan 

sé lykillinn að bættri náttúruvitund nemenda. Aðeins þannig geti þeir öðlast 

virðingu fyrir náttúrunni með því að eiga jákvæða upplifun af náttúru í 

henni sjálfri. Um þetta eru kennarar sammála. Grunnurinn að því að 

nemendur öðlist náttúruvitund og læri að bera virðingu fyrir henni sé að 

vera úti og upplifa náttúruna og umhverfið á jákvæðan hátt. Við verðum að 

ganga vel um og þannig getum við fært okkur skrefinu lengra til þess að 

vekja áhuga nemenda á umhverfi og náttúru almennt. Það verður síðan að 

gerast smá saman til þess að hugsun um sjálfbærni og sjálfbæra þróun verði 

hluti af því sem við vinnum með í skólastarfinu. Þannig eflum við nemendur 

til þátttöku, styrkjum viðhorf þeirra til náttúrunnar og hvern einstakling svo 

hann megi átta sig á eigin gildum. Aðeins þannig getum við gert nemendur 

færari til að takast á við þau málefni náttúrunnar sem koma upp hverju 

sinni. 

Fram hefur komið að virðing er algerlega í fyrsta sæti þegar þátttakendur 

voru spurðir um gildi þess að kenna sjálfbærni í útikennslu og einnig við 

skýringar á hugtakinu sjálfbærni. Þeir voru sammála um að sjálfbærni 

byggði á virðingu. Virðingu fyrir náttúrunni, auðlindum, manneskjum, 

lífverum, fjölbreytileika, umhverfi, eignum og mörgu fleira, en ekki hvað síst 

virðingu fyrir sjálfum sér. Þarna kemur bersýnilega í ljós hversu vel hugsun 

kennaranna tengist þeim stoðum sem settar eru fram af Sameinuðu 

þjóðunum um gæðamenntun (UNESCO, 2011). Þar segir að hún byggi á því 

að læra að vera maður sjálfur, læra að vera með öðrum, læra að afla sér 

þekkingar og að læra að gera/geta til aðgerða. Þessar fjórar stoðir byggja 

upp það sem menntun til sjálfbærrar þróunar byggir á, þ.e. að læra að 

umbreyta sjálfum sér til þess að geta aðhafst og að fá aðra með sér til 

breytinga. Á þeim forsendum er ég sammála þátttakendum, það að læra að 

virða alla þessa þætti sem upp eru taldir eru lykilþáttur í vinnu með  

sjálfbærni. Innan hennar þarf að koma til virðing og virðingin eflir 

einstaklinginn til náttúruvitundar sem eflir hann aftur til framkvæmda 

samkvæmt viðmiðum Sameinuðu þjóðanna og einnig GETA hópsins (Auður, 

Allyson og Ingólfur Ásgeir, 2009). GETA hópurinn leggur upp með að 

náttúran sé viðkvæm og að það beri að hugsa um hana og umgangast af 

virðingu. Glöggt má sjá að samræmi er á milli þeirra sem hafa unnið með 

sjálfbærni í skólastarfi og þátttakenda í rannsókninni þegar kemur að 

mikilvægi virðingar fyrir náttúrunni. 

Með því að fara út til að kenna koma margir þættir inn sem gefa námi 

barna aukið gildi. Lagt er upp úr upplifun nemenda af náttúrunni og 

umhverfi sínu. Aðeins þannig geti þeir lært að meta það og virða. Í 

náttúrunni gefst nemendum tækifæri á að kynnast hringrásum og lífsferlum 

í raun og læra þannig að bera virðingu fyrir öllu lífi. Þeir verða þannig færari 

um að sýna umhyggju og samhygð fyrir lífi annarra en ekki hvað síst lífi 

þeirra sjálfra. Slíkur grunnur er eiginlega grundvöllur sjálfbærni og 

sjálfbærrar þróunar, eins og fram kemur í þeim lykilþáttum sem GETA setur 

sem greiningarlykil á menntun til sjálfbærrar þróunar. Þar er fyrsti 

lykilþátturinn í nám um sjálfbærni að efla gildi og viðhorf nemenda ásamt 

tilfinningum þeirra gagnvart náttúrunni og umhverfinu (Stefán Bergmann 

o.fl., 2008).  Með upplifun nemenda í náttúrunni af eigin raun geta þeir lært 

að bera tilfinningar til hennar. Þannig læra þeir að meta náttúruna að 

verðleikum, átta sig á viðkvæmni hennar og afleiðingum af gerðum okkar á 

jafnvægi náttúrunnar. 

Ljóst er að útikennsla er ekki nauðsynleg til þess að sinna kennslu um 

sjálfbærni. Um þetta eru kennarar í rannsókninni einnig alveg sammála. Þeir 

sjá þó mikla möguleika og tækifæri í því að nota útikennslu sem leið til þess 

að vinna með sjálfbærni þrátt fyrir að það sjáist ekki beinlínis í svörum 

þeirra um verkefni tengt sjálfbærni í útikennslu. Afgerandi kom í ljós að 

kennarar eru ekki að leggja í útikennslu til þess að kenna sjálfbærni eins og 

fram hefur komið heldur sjá þeir óteljandi tækifæri til því að vinna með 

sjálfbærni þegar út er komið. Telja þeir að í útikennslu séu tækifærin stærsti 

kosturinn til að vinna með hugtakið sjálfbærni. Skýrt kom fram að til þess að 

skólastarfið stuðli að menntun til sjálfbærrar þróunar og unnið sé með 

hugtakið sjálfbærni þurfi að koma til stefna innan hvers skóla sem taki á 

hvernig eigi að vinna með hugtakið og menntun á því.  

5.6 Samantekt 

Hér hefur verið farið yfir niðurstöður rannsóknarinnar og rætt um hvernig 

þær samræmast þeim skilgreiningum og þeirri umfjöllun sem er í 

ritgerðinni. Í ljós hefur komið að viðmælendur eru duglegir að sinna 

útikennslu enda byggist val á þátttöku þeirra á reynslu sem þeir búa yfir í 

útikennslu til lengri tíma. Tengingin sem var hvað mest afgerandi á 

sjálfbærni í útikennslu byggist ekki á tilteknum verkefnum heldur mikið 

frekar þeim gildum sem þarf að innleiða og vinna með svo að menntun til 

sjálfbærrar þróunar geti orðið að veruleika í skólakerfinu. Kennararnir hafa 

að mestu sama skilning og kemur fram í skilgreiningum á hugtökum en 

einnig kemur fram að þeir eru í grunninn að fylgja markmiðum 

Aðalnámskrár þegar kemur að verkefnavali. Þrátt fyrir góðan skilning á 

hugtakinu sjálfbærni eru þeir ekki að vinna markvisst að því að mennta 

nemendur til sjálfbærni sem gæti skýrst af því að grunnþættir menntunar 

komu í raun inn í Aðalnámskrá fyrir stuttu síðan. Áhugavert er þó að sjá 

hversu auðvelt þátttakendur eiga með að tengja útikennslu sína við 

sjálfbærni og hugsun um sjálfbærni. Spurningin er hvort að það sé að skila 

sér til nemenda þeirra og þá á hvaða hátt.  

6 Lokaorð 

Kennarar og einstaka skólar eru sífellt að auka útikennslu hérlendis. Hefur 

henni vaxið ásmegin í kjölfar þróunarverkefna líkt og LÍS, Grænafána-

verkefnis Landverndar og fleiri verkefna. Því er áhugavert að skoða hvað 

kennarar eru að gera í sinni útikennslu. Í þessari rannsókn kemur sterklega í 

ljós að þeir kennarar sem eru að sinna útikennslu að staðaldri telja hana 

vera góða leið til þess að koma heildstæðum, þverfaglegum verkefnum til 

sinna nemenda. Þeir vinna að markmiðum kennslunnar í heild útfrá 

fjölbreyttum kennsluháttum þar sem útikennsla fær sinn sess. 

Eftir útgáfu Aðalnámskrár grunnskóla 2011/2013 er kennurum gert að 

taka sjálfbærni ásamt öðrum grunnþáttum menntunar inn í allt skólastarf. 

Þegar unnið er svo viðamikið hugtaki eins og sjálfbærni er, skiptir máli að 

kennarar hafi á því góðan skilning. Að öðrum kosti hafa þeir ekki skýra 

stefnu um að hverju er stefnt í kennslunni. Hér kemur ákveðið fram að 

aukin fræðsla um hugtak eins og sjálfbærni sé lykillinn að því að raunhæft sé 

að vinna með það í kennslu almennt, ekki síður en í útikennslu. Kennarar sjá 

þó útikennslu sem góðan kost til þess að kenna um sjálfbærni, þar sem 

sterk tenging sé við umhverfis- og samfélagsþætti í útikennslu og að 

sjálfbærni byggi á þeim þáttum ásamt fleirum. 

Afgerandi niðurstaða úr rannsókninni er að virðing er það sem tengir 

útikennslu og sjálfbærni saman. Það er langsterkasti þátturinn sem kom 

fram og er vel studdur af því efni sem fjallað er um í lykilhugtökum og 

fræðilegum kafla. Þar sem kemur fram að sjálfbærni, sjálfbær þróun og 

menntun til sjálfbærrar þróunar byggi að verulegu leyti á því að allir læri að 

bera virðingu fyrir móðir náttúru. Þessi aðalniðurstaða að virðing fyrir 

náttúru og umhverfi sé svona sterkur sameiginlegur þáttur, útikennslu og 

sjálfbærni, kemur því ekki á óvart.  

Það sem kemur á óvart er að enginn er að vinna með kennslu á 

sjálfbærni sem markmið í útikennslunni, þrátt fyrir þennan sterka 

sameiginlega þátt sem virðing á náttúrunni er. Allir eru að tengja aðra 

útikennslu við sjálfbærni og hugsun um sjálfbærni þegar að tækifærin 

gefast. Hins vegar er það ljóst af svörum viðmælenda að tækifærin felast í 

útikennslu þegar vinna á með sjálfbærni í skólastarfi með nemendum. Með 

útikennslu geta kennarar hjálpað nemendum að skapa þekkingu á 

náttúrunni og að öðlast virðingu fyrir henni og öllu lífi. Þannig efla þeir 

nemendur sína og sig sjálfa til sameiginlegrar ábyrgð á framtíð okkar eins 

menntun til sjálfbærrar þróunar byggir á.  

Í framhaldi af verkefni sem þessu er mjög áhugavert að skoða hvort að 

kennarar eru að vinna með sjálfbærni í annarri kennslu en útikennslu. Það 

er alveg ljóst að mikilvægi þess að vinna með sjálfbærni er fyrir hendi og í 

dag er það verkefni kennara um land allt á þremur skólastigum. Hér er 

einungis skoðaður einn þáttur, útikennsla, á einu skólastigi. Af þeim sökum 

væri forvitnilegt að skoða hvernig málum er háttað meðal hefðbundinnar 

kennslu í kennslustofum ekki síður en hvort að það sé mikill áherslumunur á 

milli skólastiga. 

Fylgiskjal 1 - Upplýsingar um rannsókn og tilgang 

 

 

Kynning á rannsóknarverkefni  

Kæri samstarfsaðili  
Ég vil með bréfi þessu gera grein fyrir tilefni þessa erindis. Þannig er að ég 

undirrituð er í meistaranámi í náms- og kennslufræðum af list- og 

verkgreinasviði við Menntavísindasvið Háskóla Íslands. Þessi rannsókn er 

lokaverkefni mitt til M.ed. gráðu. 

Rannsókn mín beinist að því að skoða hvernig kennarar séu að kenna 

sjálfbærni í útikennslu í skólum þar sem hefur skapast hefð fyrir útikennslu 

til einhvers tíma. Þar sem útikennsla hefur verið að ryðja sé til rúms síðasta 

áratug eða lengur hérlendis. Með þessari rannsókn minni er ekki ætlunin að 

finna einhvern sannleika um hvernig sé best að framkvæma slíka kennslu 

heldur öllu frekar að skoða hvernig kennarar með þessa reynslu eru að beita 

sér og sinni þekkingu á sviðinu í útikennslunni. 

Rannsóknarspurning mín er: Hvernig kenna kennarar sjálfbærni í útikennslu 

á Íslandi? 

Rannsóknin fer þannig fram að ég tek við þig viðtal, sem getur varað allt að 

einni klukkustund. Þú mátt hætta við hvenær sem er í viðtalinu ef þú kýst að 

gera það af einhverjum ástæðum og þér er ekki skylt að svara öllum 

spurningum. Formið kýs ég að hafa þannig að þú segir frá, en ég leita nánari 

skýringa með spurningum þegar tilefni er til. Öllum reglum um 

persónuvernd verður fylgt.  

Þú mátt velja hvar viðtalið fer fram, en tryggja verður að ekkert 

utanaðkomandi ónæði verði á meðan það stendur yfir. Jafnframt óska ég eftir 

að fá að hafa samband við þig á meðan úrvinnsla fer fram ef dýpka þarf eða 

taka af einhvern vafa vaðandi þær upplýsingar sem fram kunna að koma í 

viðtalinu. Viðtalið verður hljóðritað og síðan ritunnið orðrétt. Að því loknu 

verður hljóðupptökunni eytt. Auk þess vil ég biðja þig að nefna engin nöfn í 

viðtalinu, hvorki á fólki stöðum eða stofnunum eða öðru því sem gefið getur 

vísbendingu um við hvern verið er að tala. Í verkefninu kemur einungis fram 

að um kennara er að ræða sem hefur verið í því starfi í fimm ár eða lengur. 

Komi einhver nöfn fram óvart verður þeim sleppt. Þú færð síðan ritaða 

útgáfu af niðurstöðu viðtalsins til yfirlestrar og athugasemda varðandi 

réttmæti niðurstöðunnar.   

Efni viðtalsins verður notað í meistaraprófsritgerð, sem getur orðið 

aðgengileg þeim sem þess óska eftir að hún hefur verið birt. Leiðbeinandi 

minn og ábyrgðarmaður við ritgerðarskrifin er Brynjar Ólafsson aðjúnkt við 

Menntavísindasvið Háskóla Íslands (brynjar@hi.is). Allir þátttakendur munu 

fá afrit af endanlegri útgáfu ritgerðarinnar.  

Virðingarfyllst  

_________________________________  

Ása Erlingsdóttir 

Fylgiskjal 2 - Bréf til skólastjóra 
 
Borgarfirði, janúar, 2015  

Góðan dag.  

Ég heiti Ása Erlingsdóttir og er að vinna að mastersverkefni við 

Menntavísindasvið Háskóla Íslands.  

Verkefnið tengist bæði starfi mínu og námi þar sem ég er starfandi kennari 

sem leggur áherslu á útikennslu með öllum greinum, í grunnskóla í 

Borgarfirði. Síðastliðin tæp tvö ár hef ég einnig lagt stund á Mastersnám í 

náms- og kennslufræði í list- og verkgreinum. Þar hef ég verið að bæta við  

mig öllu sem tengist útikennslu og grunnþáttum menntunar sem lagðir voru 

fram í aðalnámskrá grunnskóla síðan 2011. Ég hef starfað við kennslu í 10 ár 

þar sem ég hef haft útikennsluna að leiðarljósi sama hvaða grein ég er að 

kenna hverju sinni og tel því að ég sé búin að safna nokkuð í þann 

reynslubanka. 

 

Það var því ekki mikil umhugsun þegar á ákvað að vinna með útikennslu í 

lokaverkefni mínu til M.ed. prófs næsta vor og þar sem ég hef mikið velt 

fyrir mér skilningi og framkvæmt á grunnþættinum sjálfbærni ætla ég að 

rannsaka hvar kennarar standa þegar kemur að kennslu sjálfbærni utandyra. 

Það er mér því mikilvægt að fá að tala við kennara með reynslu af útikennslu 

í skólum þar sem skapast hefur hefð til einhvers tíma. Þannig mun ég afla 

upplýsinga um þá þekkingu sem þegar er til staðar í skólasamfélaginu. Ég 

hef þegar leitað til einstaklings í ykkar skóla sem mér hefur verið tjáð að eigi 

góðar upplýsingar í ranni sínum mér til viðtals og því leita ég eftir samstarfi 

við skólann og heimild til þess að vinna að rannsókn með aðstoð ykkar 

skóla, nafn skóla. Fyllsta trúnaði er heitið í úrvinnslu rannsóknarinnar. 

Leitað hefur verið allra leyfa til þess að vinna þessa rannsókn eins og gert er 

ráð fyrir, til persónuverndar og verður ekki farið af stað nema það leyfi fáist. 

Þátttakendur munu fá eintak af verkefninu eftir að það hefur verið unnið og 

birt. 

 

Smá lýsing á því sem ég er að fara að gera:  

Tekin verða viðtöl við 5 einstaklinga sem hafa reynslu af útikennslu og 

þekkingu á sjálfbærni-hugtakinu. Þetta er eigindleg rannsókn,unnin með 

fyrirbærafræði að leiðarljósi til þess að komast að kjarna málsins um hvernig 

kennarar séu að kenna sjálfbærni í útikennslu, hérlendis. Ekki er ætlast til 

þess að niðurstöður verði sannleikur sem hægt er að yfirfæra og alhæfa um 

heldur er verið að skoða hvernig sé unnið að þessum málum hérlendis í þeim 

skólum sem hafa útikennsluhefð. Viðmælendur mínir halda nafnleynd og 

leitast verður við að afmá einkenni sem geti vísað beint á staðsetningar eða 

einstaklinga. Til aðgreiningar verða notuð dulnefni. Þeir þurfa einnig að gefa 

upplýst samþykki sem gefur þeim jafnframt leyfi til þess að hætta við eða 

stöðva viðtal hvenær sem er á meðan á því stendur. Rannsóknin fer fram á 

vorönn 2015 í samráði við viðmælendur. 

 

Um leið og ég leita samþykkis ykkar skóla um þátttöku ónefnd starfsmanns 

skólans í rannsókn minni, vonast ég eftir jákvæðum undirtektum og góðu 

samstarfi. 

 

Ása Erlingsdóttir 

Laufskálar II 

311 Borgarnes 

Fylgiskjal 3 - Upplýst samþykki þátttakenda 
 
Upplýst samþykki  

Ég hef lesið kynningu á verkefninu og þar með alla þá skilmála sem settir 

eru fyrir þátttöku og treysti því að öll gögn verði meðhöndluð sem 

trúnaðarmál. Ég samþykki hér með að taka þátt í verkefninu og staðfesti það 

með undirskrift minni.  

__________________________  

Staður og dagsetning  

__________________________  

Samstarfsaðili  

(má setja merki í stað nafns) 

Fylgiskjal 4 - Umsókn til Persónuverndar 
 

Ása Erlingsdóttir Dagss. 03.02.2015 
Laufskálum 2 

 

Hér með hefur Persónuvernd móttekið tilkynningu yðar.  
Tilkynningin er nr.  S7221/2015   

 

Tilkynning um vinnslu 
persónuupplýsinga 

Númer   

S7221 

Er um að ræða nýja tilkynningu 
eða breytingu á eldri tilkynningu? Ný tilkynning 

Tilkynning um breytingu 

Eldra tilkynninganúmer sé um 
breytta tilkynningu að ræða: 

 

Nafn Ása Erlingsdóttir 

Nafn forsvarsmanns (s.s. 
forstjóra) ef ábyrgðaraðili er 

fyrirtæki/stofnun: 

Leiðsagnarkennari Brynjar Ólafsson, aðjúnkt 
Menntavísindasvið Háskóla Íslands 

Heimilisfang: Laufskálum 2 

Póstnúmer: 311 

Staður: Borgarnes 

Símanúmer tengiliðs:  

Titill verkefnis(ss. nafn á skrá eða 
heiti rannsóknar) 

 
Kennsla á sjálfbærni í útikennslu á Íslandi. Verkefni 
til meistaraprófs, vorönn 2015. 

Tilgangur vinnslunnar? Rannsaka hvernig reyndir útikennslu kennarar 
hérlendis eru að kenna (grunnþáttinn) sjálfbærni í 
útikennslu sinni. Hvernig aðstæður og reynsla hefur 
áhrif á kennsluna og innleiðingu grunnþáttarins í 
útikennslu á Íslandi. Borið saman við reynsluna á 
Norðurlöndun og Eyjaálfu. 

Hvaða upplýsingar verður unnið 
með? 

 
Viðtöl við ónafngreinda kennara og upplýsingar af 
vettvangi. Einnig verða stefnur skólanna skoðaðar 
og settar í samhengi við hvað kennararnir eru að 
sinna í sinni útikennslu í tengslum við sjálfbærni. 

 

Hvernig verður úrtak vinnslunnar 
fundið? 

 
Hvert verða upplýsingarnar 

sóttar? 
 

Leyfi frá skólastjórum og einstaka kennara 
viðkomandi skóla. 

Verða upplýsingarnar sóttar í 
sjúkraskrá? 

Nei 

Ef upplýsingar eru sóttar í 
sjúkraskrá, er verkefnið? 

 
Nei 

Heimild(ir) til vinnslu 
persónuupplýsinga, sbr. 8. gr.  laga 

um persónuvernd og meðferð 
persónuupplýsinga 

 
samþykki hins skráða sbr. 1. tl. 

Verður unnið með viðkvæmar 
persónuupplýsingar, sbr 8. tl. 2. 

gr. laganna? 

Nei 

Viðbótarskilyrði um vinnslu 
viðkvæmra persónuupplýsinga, sbr. 

9. gr.  laganna? 

 

Frekari skýringar á þeim 
heimildum sem merkt er við hér að 

ofan (t.d. lagaákvæði eða ef byggt er 
á samþykki hins skráða skal hér 

greint frá efni samþykkisyfirlýsingar) 

 
Þátttakendur gefa upplýst samþykki. Nöfn þeirra 
verða ekki birt undir neinum kringumstæðum. Þeim 
verður því gefið dulnefni og dulnefnum einnig beitt til 
þess að afmá merki um staðsetningu þeirra skóla. 

Ef aflað er persónuupplýsinga frá 
öðrum en hinum skráða, hvernig er 

þá uppfyllt  
viðvörunarskylda gagnvart hinum 

skráða, sbr. 21. gr.  laganna 

Ekki er áformað að vinna með 
persónuupplýsingar. 

Ef aflað er persónuupplýsinga frá 
hinum skráða sjálfum, hvernig er þá 

uppfyllt fræðsluskylda, sbr. 20. gr. 
 laganna 

Ekki er unnið með persónuupplýsingar. 

Verður persónuupplýsingum 
safnað með notkun eftirlitsmyndavéla 
eða annars konar vöktunarbúnaðar? Nei 

Verða upplýsingarnar afhentar 
öðrum. Hverjum? 

Nei, en niðurstöður úrvinnslu verða notaðar í 
M.ed. ritgerð viðkomandi umsóknaraðila. 

Verða upplýsingarnar fluttar úr 
landi? Nei 

Verða upplýsingarnar birtar á 
Netinu / Vefnum? 

Nei 

Hvaða öryggisráðstafanir verða 
viðhafðar ? Dulkóðun 

Ef annað. þá hvað?  
Persónueinkenni afmáð og viðmælendum gefin 
dulnefni. 

Nafn og/eða stöðuheiti þess sem 
ber ábyrgð á framangreindum 

öryggisráðstöfunum 
Ása Erlingsdóttir, Mastersnemi HÍ, náms- og 

kennslufræði. 

http://www.althingi.is/lagas/nuna/2000077.html
http://www.althingi.is/lagas/nuna/2000077.html
http://www.althingi.is/lagas/nuna/2000077.html
http://www.althingi.is/lagas/nuna/2000077.html
http://www.althingi.is/lagas/nuna/2000077.html
http://www.althingi.is/lagas/nuna/2000077.html
http://www.althingi.is/lagas/nuna/2000077.html

Verður 
upplýsingunum/auðkennunum 

eytt og þá hvenær? 
Öllum upplýsingum verður eytt þegar unnið hefur 

verið úr þeim. 

Verður öðrum aðila (vinnsluaðila) 
með skriflegum samningi falin 

vinnsla upplýsinganna? 

Nei 

Nafn vinnsluaðila:  

Heimilisfang vinnsluaðila:  

Póstnúmer:  

Staður:  

Hverjar eru skyldur vinnsluaðila 
samkvæmt þessum samningi? 

Að sjá til þess að engar persónuupplýsingar 
viðmælenda berist út fyrir hans eigin rannsókn. 
Tryggja að persónueinkenni viðmælenda verði 
afmáð með dulnefni og einnig staðsetningar sem 
gætu komið upp í viðtali um umhverfi hverskonar 
sem gætu bent til þess hverjir viðmælendur eru. Að 
auki að fá upplýst samþykki viðmælenda og leyfi 
skólastjórnenda til viðtals við starfsmann skóla. 

Aðrar athugasemdir tilkynnanda: 
 

 

 


